
        
            
                
            
        

    
	ГЕРБЕРТ УЭЛЛС

	 МАНАН ДОТОРХ ОРОС ОРОН
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1968 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Английн нэрт зохиолч Герберт Уэллсийн 1920 онд бичсэн «Манан доторх орос орон» гэдэг номыг Октябрийн хувьсгалын 50 жилийн ойг угтан орос хэлнээс эх хэлэндээ хөрвүүлэх зорилт тавихдаа зөвлөлт засаг дөнгөж тогтоод байх үеэр Зөвлөлт Орост ирээд тэр үеийн орос орны байдлыг Г. Уэллс хэрхэн үзсэн нэгэн баримттай уншигчдыгаа танилцуулахыг хүсэв.

	Г. Уэллсийн «Манан доторх орос орон» гэдэг номын гол утга бол империалист нэгдүгээр ба иргэний дайнд аж ахуй нь эвдрэн сүйдээд хүнд нөхцөлийн дотор хувьсгалт үйлсийг өрнүүлж байсан Зөвлөлт орны үнэн байдлыг хөрөнгөтний төлөөлөгчийн байр сууринаас үзүүлэхийг оролдсонд оршино.

	ЗХУКН, Зөвлөлт засаг, зөвлөлтийн ард түмэн Октябрийн хувьсгалаар чухам ямар шиг орныг хүлээж авсан, түүхийн энэ ахар богинохон хугацаанд ямар аварга их зүйлс бүтээсэн тухай өнгөрсөн ба одоог эргэцүүлэн бодоход тус дөхөм болох зүйлийг манай уншигчдад энэ ном эрхбиш өгөх буй заа.

	Г. Уэллсийн ном гарсан даруйд В. И. Ленин уншаад энд тэнд нь анхаарал тавьж нэлээд тэмдэглэсэн байдаг ажээ.

	Г. Уэллс зөвлөлт орны хөгжлийн хэтийн төлөвтэй холбогдох маш олон асуудлуудад ноцтой эргэлзэж, хэрэв баруун зүгийн орнууд туслахгүй бол орос орон биеэ даан хөгжиж чадалгүй, мөхөхөөс өөр замгүй гэж үзээд социализм байгуулах В. И. Лениний төлөвлөгөөг «үл гүйцэлдэх» зүйл гэж маргаж байсан тэр орондоо арван дөрвөн жилийн дараа 1934 онд иржээ. Тэгээд хүчирхэг хүнд аж үйлдвэр, хоршоолсон хөдөө аж ахуйтай, цэцэглэсэн соёл шинжлэх ухаантай социалист аугаа их гүрнийг нүдээр үзэж ноён Уэллс алдаа хийснээ аргагүй хүлээн зөвшөөрч «Зохиогчийн намтар» гэдэг өгүүлэл бичсэн байна. Одоо тэр ном хэдий ховордсон боловч энэ номын нэгэн адил тэр номыг манай уншигчид эх хэлээрээ уншина гэдэгт итгэл төгс байна.

	 

	Орчуулагч Гүржав

	1966 он



	
ӨМНӨХ ӨГҮҮЛЭЛ

	Английн нэрт зохиолч Герберт Уэллсийн бараг дөчин жилийн өмнө бичсэн «Манан доторх Орос орон» гэдэг ном нь манай үеийн утга зохиолын нэн сонирхолтой баримт бичгүүдийн нэг болжээ.

	Томоохон зохиолч зөнч (фантазч) бөгөөд хурц нийтлэгч Г. Д. Уэллс хориод оны хүнд үеэр Зөвлөлт Орост ирсэн юм. Тэгэхэд пролетарийн залуу бүгд найрамдах улс хүнд бэрх нөхцөлд оршиж байлаа. Империалист нэгдүгээр дайн, иргэний дайны үед эвдэрч сүйрсэн, аж үйлдвэр бараг зогссон, ган, нүүрс болон цахилгаан эрчим хүчний үйлдвэрлэл эрс хорогдсон, түлшнийхээ бааз, түүхий эдийнхээ эх булгаас тасарсан, фабрик заводууд хаагдаад байлаа. Хөдөө аж ахуй ч сүрхий хямралд орсон байв. Хотуудад түлш хүрэлцэхгүй, цахилгаан станцууд ажиллахгүй байв. Хүнс тэжээл, гутал хувцас зэрэг бусад эн тэргүүний хэрэгцээт зүйлээр хааяагүй гачигдаж байв.

	Интервенцийн цэргүүд, цагааны дээрэмчид капиталист боолчлолыг дахин тогтоох гэж горилон түүхэн дэх анхны пролетарийн улсыг хуваан тастжээ. Ажилчин анги, хөдөлмөрч тариачид гартаа зэвсэг барин, коммунист намын удирдлагын дор Октябрийн хувьсгалын байлдан олсон ололтыг хамгаалж байлаа.

	Уэллс өөрийнхөө номд хуучин Оросын сүйрэл болон улс орон дахь аж ахуйн эвдрэл сүйдлийн зургийг туршлагатай зохиолчийн ажигч нүдээр тодорхой зуржээ. Энэ хүн хөндий хоосон дэлгүүр, эвдэрхий гүүр, нурсан хотыг уранхай хувцастай, өлсгөлөн хүн амтай нь будаг шунхыг тааруулан зуржээ. Гэвч фото зурагт буулгасан юм шиг яг тодорхойлон бичсэн энэ зүйл нь пролетарийн хувьсгалын мөн чанар, хөдөлгөх хүчийг дульхан дүгнэж, мөхөс ойлгосон Уэллсийн ойлголттой хосолжээ. Тэрхүү зовлон зүдүүр, эвдрэл сүйрлийн цаана коммунист нам, манай аугаа их жолоодогч В. И. Ленинээр зүг чигээ итгэлтэйгээр заалгасан ард түмний бүтээн байгуулах эрчим хүч, хүн төрөлхтний түүхэнд үзэгдээгүй ихээр өрнөж байгааг тэр харж чадсангүй.

	Уэллс олон жилийн турш өөрийн гайхамшигт зохиолууддаа капиталист нийгмийн зөрчлийг нээж, капитализмын эрэмдэг, хуурамч, хүний үнэргүй хэрцгий явдлыг илчлэн фашизмын зэрлэг балмад ёсыг уудлан гаргаж, капитализмын нөхцөлд шинжлэх ухааны нээлт техникийн дэвшилт нь эвдэн сүйтгэх зорилгод ашиглагдаж байдгийг үзүүлсэн боловч нийгмийн энэ байгууллын мөхөл зайлшгүйг ойлгож чадсангүй. Зөвлөлт Орост ирснийхээ дараа ч үүнийг ойлгож чадсангүй.

	Уэллс ангийн тэмцлийн онол, капитализмыг авслагч пролетарийн түүхэн роль1 хоёрын аль алиныг хэзээ ч ойлгож байсангүй. Үүний шалтгаан нь Уэллс бол марксизмыг мэдэхгүй байсан явдал даруй мөн бөгөөд марксизмыг ойлгодоггүйгээ өөрөө ч хүлээж байжээ.

	Октябрийн хувьсгалын зүй тогтоолт шинж, нийгмийн мөн чанар түүний түүхт ач холбогдлын агуу ихийг ойлгоогүй Уэллс, бодит баримтын эсрэг нүгэл хийхийг зүрхлэлгүйгээр номдоо Зөвлөлт засгийг ард түмний туйлын олонх нь дэмжиж байна, Коммунист нам бол «Хүмүүст нэгдсэн мөрийн хөтөлбөр, үйл ажиллагааны нэгдсэн төлөвлөгөө харилцан итгэлцэх сэтгэлгээг өгсөн ганц байгууллага мөн» юм. Харин Зөвлөлт засгийн газар бол гагцхүү орос оронд л байж болох засгийн газар мөн гэдгийг аргагүй хүлээн бичжээ. Хөрөнгөтний худалдагдмал хэвлэл капитализмыг зүсэн бүрээр хамгаалагчдын амнаас асгарсан хуурамч гүтгэлгийг Уэллс тас зөрөн «коммунистууд ёс суртахууны хувьд өөрийнхөө бүх дайснуудаас хамаагүй давуу байна» гэж баталжээ. Зөвлөлт байгуулал удахгүй сөнөх тухай яриа бол дэмийрэл бөгөөд хөдөлмөрчид нь «Зөвлөлт засгийн газрыг унагах гэсэн ямар нэг оролдлогод оролцохгүй» гэж тэр шууд бичжээ. Орос орны оршиж байгаа энэ аймшигт байдал нь оросын коммунистуудын биш, харин цагаантан, гадаадын интервентүүдийн учруулсан гамшиг юм гэдгийг тэр маш их зориг гарган хэлжээ.

	Уэллс бичихдээ «Гаднын мөнгөн зээллэг, зогсолтгүй довтолгоо, дайралт, үймээн самуунаар, Орос орныг зүдрээж, багалзуурдаж харгис хатуугаар бүслэн хавчигч нь коммунизм биш сөнөөгч энэ гай гамшгийн хамаг хариуцлагыг аль ч коммунистаас түрүүн өшөө хонзон өвөрлөгч Францын зээлдүүлэгчид, Английн мунхаг сэтгүүлчид хүлээх ёстой» гэжээ.

	Герберт Уэллс өөрийнхөө «Манан доторх Орос орон» гэдэг номоороо, Зөвлөлт Орост түүний явсан дүнг Зөвлөлтийн эсрэг явуулах суртал нэвтрүүлгийн материал болгон ашиглах гэж найдаж, тэр лав зөвлөлт байгууллыг муу хэлнэ гэж хүлээж байсан дэлхийн харгис хүчнийг гүнзгий гутралд оруулж энэ бүх найдвар нь талаар өнгөрчээ. Цагаан гвардынхан, Уэллсийн зохиолыг «хортой ном» гэж зарлахаар яаравчилсан нь санамсаргүй хэрэг биш ээ.

	Уэллс номдоо Орос дахь нийгмийн шинэ байгуулал нь тус орны бүх тэргүүний үнэнч, дэвшилт хүчнээр өөрийгөө хүрээлүүлжээ гэдгийг үзүүлсэн юм. Большевикуудын нам бүх ард түмнээрээ дэмжүүлэн, эвдрэл сүйдэлтэй тэмцэх, соёлыг дэлгэрүүлэх, ардын боловсролыг зохион байгуулах талаар их ажил явуулж байгааг Уэллс олж харж ч чадсан, харуулж ч чадсан гэж шударга үнэлэлт өгөх хэрэгтэй юм. Энэ түүхт үнэн нь тэр үедээ асар их дэвшингүй ач холбогдолтой байсан бөгөөд энэ талаар зохиолчийн гавьяа маргашгүй юм. «Манан доторх Орос орон» гэдэг номыг зохиогчийн зарим гэнэхэн эндүүрэл болон жижигхэн алдаатай нотолгоог нь түүний их үнэн өөрөө халхалж байгаа юм.

	Владимир Ильич Ленинтэй уулзсан тухай2 зохиогчийн өгүүлж байгаа тэр хуудаснууд нь зөвлөлтийн уншигчдад онцгой сонирхол төрүүлж байна. Кремль дэх «намхавтар нуруутай гайхам хүн» түүнд асар их сэтгэгдэл төрүүлснийг Уэллс нуусангүй, Зөвлөлт Оросын цахилгаанжуулах үндсэн дээр өөрчлөн байгуулах аугаа их төлөвлөгөөг сэдэвлэсэн «Кремлийн мөрөөдөгч»-ийн тухай Уэллс алдарт өгүүллэг болон мөн Уэллсийн ухвар мөчид эргэлзэлгээний талаар манай утга зохиолд нэлээд өргөн тусгалаа олсон билээ. Коммунистууд юу хийхээ огт мэдэхгүй байна гэсэн Уэллсийн нотолгоог үгүйсгэн зөвлөлтийн ард түмний удирдагч бүх орныг цахилгаанжуулах асар их хэтийн төлөвийг түүний өмнө яруу тод зурж үзүүлсэн юм. Цахилгаанжуулах «Лениний зоригт төлөвлөгөө дотроос гарагуудын хоорондын нислэгийг таан магтсан энэ зөгнөлч «үл гүйцэлдэх цахилгаан бодол»-оос өөр юу ч олж үзсэнгүй.

	Уэллсийн эргэлзэлгээнд хариу болгож Владимир Ильич хэлэхдээ «Арван жилийн дараа дахиад ирээрэй, тэгээд энэ завсар Орост юу хийгдсэн байхыг нь үзээрэй» гэсэн билээ. 

	1934 онд Уэллс Зөвлөлт Холбоот улсад дахин ирэхэд Ленинтэй түүний маргасан маргаан түүхээр аль хэдийн шийдвэрлэгдсэн байжээ.

	Лениний цахилгаанжуулах төлөвлөгөө - ГОЭЛРО-гийн төлөвлөгөө богино хугацаанд биелсэн байв. Зуу зуун аварга том үйлдвэрүүд, хэдэн арван том цахилгаан станцууд, түүний дотор тэр үедээ дэлхий дээрх том усан цахилгаан станцуудын нэг болох аугаа их Лениний нэрэмжит Днеприйн станц бүрэн эрч хүчээрээ ажиллаж байлаа.

	Зөвлөлтийн ард түмэн, Уэллсийн найдвар өгч горьдож байсан гадаадын капиталын тусламжгүйгээр улс ардынхаа аж ахуйг сэргээн босгожээ. Зөвлөлт улсын үйлдвэрлэх хүч хэдэн зуу дахин өсжээ. Манай оронд техник, шинжлэх ухаан урьд үзэгдээгүйгээр цэцэглэсэн байлаа. Уэллс социализмын байгуулалтын эргэлзээгүй амжилтыг аргагүй хүлээх болжээ.

	Герберт Уэллс 1946 онд нас баржээ. Түүний олон тооны зөгнөл бодол нь Уэллсийн бодсоноор сөнөх тавилантай байсан, чухамхүү тэр оронд жинхэнэ бодит байдал болсон тэр өдөр хүртэл өөрөө амьдарч чадсангүй.

	Огторгуйн орон зайг эзэмшиж, атомын хүчийг энх тайвны зорилгод ашигласан явдал бол зөвлөлтийн хүмүүсийн шинжлэх ухаан, бүтээлч хүчний ялалтын сайхан гэрч баримт юм. Уэллсийн харж үзсэн, эвдэрч сүйрсэн Орос орон одоо, дэвшилт ба энх тайвны замаар замнаж яваа аугаа их Зөвлөлт Холбоот Улс болоод байна.

	 

	Академич Г. Кржижановский

	1958 оны 6 дугаар сар



	
I. МӨХӨЖ БАЙГАА ПЕТРОГРАД

	1914 оны нэгдүгээр сард би Петроград, Москвад хоёр долоо хоног байсан юм. 1920 оны есдүгээр сард Лондонд байсан оросын худалдааны төлөөлөгчдийн гишүүн ноён Каменев3, Орос руу дахин очих саналыг над тавилаа. Би энэ саналыг нь хүлээн авч оросоор бага зэрэг ярьдаг хүүтэйгээ хамт есдүгээр сарын сүүлчээр тийшээ гарлаа. Бид Орост 15 хонож ихэнх хэсгийг нь Петроградад өнгөрүүлсэн бөгөөд түүгээр маш чөлөөтэй дуртай газраараа хэсүүчлэн, бидний юу үзэх гэснийг ч бараг цөмийг үзүүлсэн билээ. Бид Москва орж Ленинтэй уулзаж нэлээд юм ярьсан тухайгаа хойно өгүүлнэ. Петроградад би гадаадынхны дандаа буудалладаг «Интернационал» буудалд биш, харин миний хэзээний найз Максим Горькийнд байлаа. Манай бараа бологч, орчуулагчаар Лондонд байсан оросын элчний зээ нэг эмэгтэй явсан бөгөөд энэ бол 1914 онд Орост миний танилцсан хүн юм. Энэ эмэгтэй Ньюнхэмд боловсрол олж авсан бөгөөд большевикууд гэж байхад таван удаа баригдсан хүн. Хил дамжин өөрийнхөө хүүхдүүд рүү Эстони орох гэсний улмаас Петроградаас түүний гарах эрхийг хориглосон учраас тэр намайг элдэв төөрөгдөлд оруулах гэсэн оролдолгоонд оролцоогүй байх аа. Би энэ тухай яагаад ярьж байна гэвэл, гэрт байхад ч, Орост очсон хойно ч жинхэнэ бодит байдлаа хамгийн нарийн аргаар нууж, биднийг цаг үргэлж ажна гэж надад хатуу итгүүлсэн юм.

	Хэрэг дээрээ Орост уг байдал нь нуухын аргагүй хачин хүнд, аймшигтай байв. Заримдаа хүлээн авалт, хөгжим, үг яриагаар ямар нэг төлөөлөгчдийн анхаарлыг татаж болох юм. Гэвч дайралдсан болгоныг тус тусдаа анхааран хэсэж яваа ерийн хоёр зочинд хоёр том хотыг хуурамчаар харуулна гэдэг бараг сэтгэшгүй хэрэг биз ээ. Үнэндээ сургууль юм уу шорон үзье гэж хүсвэл хамгийн муугаа үзүүлэхгүй л байх. Ямар ч орон сайныгаа үзүүлдэг юм чинь, Зөвлөлт Орост ч ялгаа юу байх вэ, энэ ч бүр ойлгомжтой хэрэг.

	Оросын байдлаас бидэнд төрсөн үндсэн сэтгэгдэл гэвэл: Энэ нь засрахын аргагүй асар их сүйрэл юм. 1914 онд миний үзсэн мундаг монархи нь засаг захиргаа, нийгэм, санхүү, эдийн засгийн системтэйгээ зургаан жил үргэлжилсэн дайны хүнд дарамт дор бут цохигдон нурж унажээ. Тийм лут их сүйрлийг түүх мэдэхгүй. Энэ сүйрэл нь бидний бодлоор хувьсгалыг өөрийг нь ч бүрхэгдүүлж байна. Хуучин боловсон ертөнцийн хэсэг нь болон 1914 он хүртэл тогтож байсан, үндсээрээ ялзарсан Оросын импер түрэмгий империализмынхаа хүчдэлийг даалгүй унажээ. Тэр импер одоо байхгүй. Урьд төрийн ноён нурууны үндэс болж байсан тариачид өөрийнхөө газар дээр үлдэж бараг урьдынхаа адил аж төрж байна. Бусад нь цөм задран унасан буюу задран унаж байна. Энэ хэмжээ хязгааргүй эвдрэл сүйдлийн дунд дэвшүүлсэн онцгой байдлын эрхээр гарч ирсэн бөгөөд эгнээндээ 150 000-аад хүнтэй коммунистуудын4 нам, сахилга баттай намд түшиглэсэн засгийн газар, удирдлагын үүргийг өөртөө хүлээн авчээ. Энэ засгийн газар, олон хүнээ алуулж байж дээрэмчдийг дарж, зовол үзсэн хотуудад аюулгүй байдал болон зарим нэг эмх журам тогтоож хүнс тэжээл хуваарилах хатуу системд оржээ. 

	Орост одоо байж болох ганцхан засгийн газар бол энэ засгийн газар мөн гэж би шууд хэлэх ёстой. Энэ засгийн газар бол Орост үлдсэн ганцхан үзлийг өөртөө шингээж, оросыг нягтруулж байгаа ганцхан засгийн газар юм. Гэвч энэ бүхэн бол бидний хувьд гол зүйл биш ээ. Баруун зүгийн уншигчдад аймшиг, түгшүүр төрүүлж байгаа хамгийн чухал нь гэвэл, манайтай адилхан бөгөөд түүнтэй салшгүй холбоотой нийгэм - эдийн засгийн систем нурж унасан явдал юм.

	Петроградынх шиг тийм авах танаггүй тодорхой харагдаж байгаа сүйрэл Орос орны хаана ч алга аа. Петроград бол Петр Ихийн уран бүтээл билээ. Түүний боронзон хөшөө сөнөж байгаа хотын дунд адмиралтействагийн ойролцоох жижигхэн цэцэрлэгтэй талбай дээр сүндэрлэсээр байна. Петроградын орд харшууд нь дуу чимээгүй, хөндий хоосон буюу эсхүл фанераар тасалгаа хийж, өөрийнхөө бүх хүчийг өлсгөлөн интервенттэй явуулах тэмцэлд зориулсан шинэ дэглэмийн байгууллагын бичгийн ширээ, машинуудаар дүүрсэн байна. Петроградад хөл үймээн ихтэй худалдааны олон дэлгүүрүүд байж билээ. 1914 онд би түүний гудамжаар дуртай тэнэж, янз бүрийн аар саар юм худалдан авч чихцэлдсэн олон хүнийг нь ажиглаж явсан юм. Бүх дэлгүүрүүд хаагджээ. Бүх Петроград, ер нь тав зургаахан дэлгүүртэй үлдсэн юм шиг байна. Шил шаазан эдлэлийн улсын дэлгүүр байна. Тэндээс би бэлэг болгож, нэг тавгийг долоо - найман зуугаад рублиэр худалдаж авсан. Бас цэцгийн хэдэн дэлгүүр байна. Оршин суугчдын ихэнх нь өлсгөлөнгөөр үхэж байгаа бөгөөд урагдсан костюм, хиртсэн дотуур хувцсаа солих ээлжийн хувцастай хүн бий болов уу даа гэмээр атал энэ хотынхон дунд одоо болтол цэцэг худалдаж, худалдан авч байгаа нь хачин юм аа. Таван мянган рублиэр, одоогийн ханшаар 7 шиллингтэй тэнцүү үнээр, гоёл чимэглэлийн маш сайхан цоморлог худалдан авч болно.

	«Бүх дэлгүүр хаалттай» гэдэг үг баруун зүгийн уншигчдад, Оросын гудамжнууд ямар байдгийг харуулж өгнө гэж би итгэхгүй байна. Цонхнуудынх нь хөшиг цэвэр үзэмжтэй нам гүм харагдан, нэг дэх өдөр хаалга үүдээ дахин нээхэд бэлэн хонодог дэлгүүрүүд бүхий Бондстирт буюу Пикадиллтай энэ нь огт адилгүй. Петроградын дэлгүүрүүд нь даанч хөөрхийлөлтэй харагдана. Будаг нь хуурсан, лангуу нь эвдэрсэн, нэг хэсэг дэлгүүрийг бүр банзаар түгжээд, нөгөө хэсгийнх нь таваар ялаа батганын баас болсон, заримынх нь цонхоор юм харагдах аргагүй болж нэлдээ тоосонд булуулсан байна. Энэ дэлгүүрүүд нэгэнт зүйл дууссан учир дахиад яасан ч онгойхгүй байх аа.

	Хүнсний хуваарилалтад нийгмийн хяналт тогтоох, хүнс тэжээлийн үлдэгдэлд дамын худалдаачид хязгааргүй үнэ тогтоох бололцоогүй болгохын төлөө ширүүн тэмцэл ид явж бий учир Петроградын бүх зах зээлийг хаажээ. Хаалттай дэлгүүрийн дэргэдүүр гудамжаар зугаалах нь шал дэмий юм шиг санагдсан. Энд хэн ч «зугаалах»-гүй болжээ. Бидэнд орчин үеийн хот гэдэг маань уг чанартаа дэлгүүр, гуанз мэтийн юмс үргэлжлэхийг өгүүлэх сэн билээ. Тэдгээрийг хааж орхивол гудамж гэх юм байхгүй болно. 1914 оныхоос миний санаанд үлдсэнтэй харьцуулбал ихэнхдээ хоосон болсон тэр гудамжнуудаар хүмүүс яаруу сандруу холхилдож байна. Трамвай нь зөвхөн оройн 6 цаг хүртэл явах юм. Хүн дүүрэн чихээстэй гэдгийг яана. Энэ бол капитализмаас хотод өвлөж өгсөн бөгөөд жирийн хүмүүсийг зөөдөг цорын ганц тээвэр нь юм. Бидний Петроградад байх үеэр үүнийг үнэ төлбөргүй явдаг болгожээ. Билетийнх нь үнэ хоёр - гурван рубль хүрдэг байсан нь нэг өндөгний өртгийн зууны нэг хувьтай адил юм. Гэвч төлбөрийг хүчингүй болгосон нь оройн цагаар ажлаасаа эргэж ирдэг хүмүүст шалихгүй өөрчлөлт байлаа. Трамвайны буудал дээр дүүрэн хүн, дотор нь орж чадаагүй хүн гадна талаас нь зүүгдэн явна. Тийм орой вагонд хонгорцог болон зүүгдсэн хүмүүс юунаас ч барьж чаддаггүй биз ээ. Тэдний дотроос олон хүн мулт үсрэн вагон доогуур унадаг даа. Трамвайд дайрагдсан хүүхдийг олон хүн хүрээлэн цугларсан байхыг бид үзсэн. Петроград дахь манай сайн танилуудын хоёр нь трамвайгаас унаж хөлөө хугалсан байлаа.

	Энэ трамвайн явж байгаа гудамж нь тун аймшигтай. Түүнийг гурав-дөрвөн жил огт засварлаагүй, их бууны сум дэлбэрсэн юм шиг, ихэнхдээ хоёр - гурван фут гүнзгий ухагдсан нүхнүүд бий болжээ. Зам нь эвдэрсэн, суваг хоолойнууд нь хэргээ бүр барсан, явган хүний модон замууд нь ховхрон унасан байв. Петроградын гудамжинд засвар хийх гэж оролдож байгаа ганцхан газрыг л бид харсан. Ямар нэг нууц байгууллага, нарийхан гудамжинд банз мод хоёрын зэрэг бочк5 давирхай ачиж авчирч байсан. Хотоор явсан урт аяллыг бид аль хэдийний үеэс хаягдаж хоцорсон боловч бидний мэдэлд өгсөн машинаар өнгөрөөж байв. Машин маань хачин их донслон огцом хурц эргэхийг нь яана. Суусан машин маань керосиноор явна. Энэ нь цайвар цэнхэр утаа хаяад л байрнаасаа хөдөлж байгаа нь пулемётоор галлаж эхлэх шиг л болох нь тэр. Өнгөрсөн өвөл бүх модон барилгуудынхаа модыг түлээ болгоод тэдгээрийн сууринаас зөвхөн чулуун байшингуудын хоорондох холбоос төмөр ёрдойж үзэгдэнэ.

	Уранхай ноорхой хувцастай хүмүүс Москвад ч тэр, Петроградад ч тэр, ямар нэг юм үүрч явдаг. Харуй бүрийгээр гудамжны хажуугаар явахад ямар нэг юм үүрсэн, ядуу дорой хувцасласан хүмүүс гүйлдэхийг нь харахаар яарсан бүх хүн ам нь хотоосоо зугтаж байна даа гэмээр сэтгэгдэл төрнө. Тийм сэтгэлгээ бол хуурамч юм огт биш. Энэ талаар маш шударга, ил хэлсэн большевик тоо бүртгэлтэй би танилцсан. 1919 он хүртэл Петроградын хүн ам 1200000 байсан бол одоо 700000 жаахан гаруй болсон, тэгээд улам цөөрсөөр байгаа аж. Олон ч хүн тосгон руугаа буцсан юм байна. Олон хүн ч гадаадад гарсан, маш олон хүн гуйланчлалыг даалгүй үхсэн байна. Петроградад мянган хүн тутамд үхэгсдийн тоо урьд 22 байсан бол одоо 81 илүү болсон нь европын ямар ч хотоос давж байна. Өлөн хоосон, санаа сэтгэлээр гүн гутарсан, хүн амын төрөлт мянган хүн тутамд 15 болж байгаа нь урьдынхаасаа хоёр дахин буурчээ.

	Хүмүүсийн авч яваа боодолтой юм, эсхүл зөвлөлтийн байгууллагуудад картаар олгож байдаг хүнсний зүйл, эсхүл худалдахаар буюу нууц захаас худалдан авсан юмсаар дүүрсэн байдаг. Оросууд ер нь худалдаа арилжаа хийх дуртай юм. Тэр ч байтугай 1914 онд Петроградад ердөө хэдхэн дэлгүүр өндөр үнээр худалдаа хийж байсан юм. Үнэ хаялцахгүй бол нэр төр байхгүй. Москвад хөлсний морин тэрэг олох бүрдээ тэдэнтэй 10 мөнгөний төлөө арилжаа хийхэд хүрдэг байсан.

	Орос, зургаан жил тасралтгүй дайтаж дайны үеийн хүнд бэрх явдлын уршгаар хэрэгцээний бараг бүх зүйлийн хүрэлцээгүй болж нийгмийн байгууллын ерөнхий сүйрэл, боогдол мөнгөний эргэлт эмх замбараагаа бүрэн алдсан учир хотын хүн амыг өлсгөлөн үхэл, дамын худалдааны хавчлагаас аврах ганцхан аргыг большевикууд олсон; энэ нь хүнс тэжээлийн болоод нэн тэргүүний хэрэгцээт зүйлийн үлдэгдлийн төлөө явуулсан шийдэмгий тэмцэлдээ хамт олны хяналтын нэг арга болсон хүнсний зүйлийг хуваарилах картын систем тогтоосон явдал юм.

	Зөвлөлт засгийн газар өөрийнхөө зарчмын үүднээс энэ системийг тогтоосон боловч Орост ямар ч засгийн газар аргагүйн эрхэнд энэ арга руу орох л байсан юм. Хэрэв баруун зүгт дайн одоо хүртэл сунжирсан сан бол Лондонд хувцас хунар, орон сууц, хүнсний зүйлийг карт, ордероор л хуваарилах байсан юм даа. Гэвч Орост, хяналт шалгалтад өртдөггүй, өөрийнхөө төрөлх чанараар сахилга журамгүй хүн амтай, биеэ дааж чаддаггүй тариачны аж ахуйтай газар ингэхээс өөр яах вэ. Ийм учраас тэмцэл хатуу ширүүн байх нь зайлшгүй хэрэг.

	Жинхэнэ дамын худалдаачныг барихаараа уг хэрэг жижиг ч байсан олон таван юм ярилгүй буудан ална гэдэг. Хамгийн жирийн худалдаачныг ч хатуу шийтгэнэ. Одоо үед аливаа худалдааг «Дамын худалдаа» гэж нэрлэн, хууль бусад тооцож байна. Гэвч Петроградын жижиг худалдаачид хүнсний зүйлээр нууц худалдаа хийхдээ хуруу гараараа дохих мэт элдэв арга хэрэглэж байхад Москвад бүр ил худалдаалж байх юм. Яагаад гэвэл энэ нь хүнсний зүйлийг тариачдаар авчруулах ганцхан арга юм. Үлэмж их нууц худалдаа бие биеэ сайн мэддэг хүмүүсийн хооронд хийгдэж байна. Ямарваа хүн энэ замаар өөртөө зохих хувь олж авна. Төмөр замын зогсоол бүр нээлттэй зах болон хувирчээ. Зогсоол бүр дээр сүү, өндөг, алим, тариа будаа мэтийг худалдаж байгаа бөөн тариачдыг бид үзэж байсан. Зорчигчид вагоноосоо худалдаа хийнэ. Тэд үүргэвчтэйгээ явдаг. Өндөг буюу алим 300 рублийн үнэтэй.

	Тариачид ер нь цатгалан байдалтай байна. Тэд 1914 оныхоосоо олон дахин доройтсон гэдэгт би эргэлзэж байна. Хай мэдэхгүй, тэд бүр илүү аж төрж байх шиг байна. Тэд помещикуудаас газрыг нь булааж аваад урьдынхаасаа их газартай болсон. Тэд Зөвлөлт засгийг унагах гэсэн ямар нэг оролдлогод оролцохыг зөвшөөрөхгүй, тэрчлэн өөрсдийнхөө одоогийн байдлыг хэвээр хадгална гэж Зөвлөлт засагт итгэнэ. Гэсэн ч энэ нь тэдний хүнсний зүйлийг хатуу үнээр авах гэсэн Улаан Гвардын оролдлогыг янз бүрээр эсэргүүцэхэд нь саад болохгүй байна. Заримдаа эд нар улаан гвардын жижигхэн отрядууд руу довтолж тэдэнд харгис ширүүнээр дарагдана. Иймэрхүү үзэгдлийг Лондоны сонинд большевикуудын эсрэг тариачны бослого болж байна гэж сүр бадруулан бичдэг. Энэ бол огт тийм биш ээ. Энэ бол оршиж байгаа дэглэмийнхээ үед өөрсдийнхөө санаа зоригийг тогтоох гэсэн тариачдын ерийн оролдлогоо юм.

	Гэвч нийгмийн бусад бүх давхаргаа, албан хаагчид нь ч оролцоод яах аргагүй их гачигдал зовлон амсаж байна. Зээлийн систем, хэрэгцээний зүйлийг гаргах үйлдвэрүүд жагсаалаас гарч тэдгээр үйлдвэр, хуваарилалтын ямар нэг өөр аргаар солих гэж оролдож байгаа боловч олигтой үр дүн өгөхгүй байна. Ийм болохоор хаа ч шинэ бүтээгдэхүүн үзэгдэхгүй. Санаснаас хамгийн элбэг байдаг ганцхан юм нь гэвэл цай тамхи, чүдэнз юм. Чүдэнз энд 1917 онд Англид байснаас ч их, тэгээд бас зөвлөлтийн чүдэнз чанараар муу биш гэдгийг хэлэх хэрэгтэй. Харин зах, зангиа, ботинкийн үдээс, орны даавуу, хөнжил, халбага, сэрээ бусад янз бүрийн жижиг ерийн сав суулга олно гэдэг ч санашгүй хэрэг. Шилэн аяга худалдан авах буюу хагалснаа солих гэвэл цөхрөнгөө бартал эрэл хийсний дараа дамын худалдаачнаас олж авна. Бид Петроградаас Москва руу люкс вагонд сууж явсан боловч тэнд ус хийх шилэн сав ч, шилэн аяга ч, бусад жижиг зүйлүүд ч аль аль нь байгаагүй. Энэ бүхэн алга болжээ. Ихэнх эрэгтэйчүүд сахлаа тун муу хуссан нь нүдэнд тусаж, эхлээд бид энэ бол нийтийн ноомойн нь илрэл юм гэж буруу бодож байлаа. Харин манай нэг найз миний хүүтэй ярилцсан санамсаргүй яриандаа бараг бүх жилийн турш ганцхан хутга ашигладаг гэснээр хэргийн учир үүнд байжээ гэдгийг ойлголоо.

	Тэрчлэн эм, эмийн сангийн бусад бараа олох боломж алга. Ханиад хүрч толгой өвдөхөд хэрэглэх эм огт байхгүй. Ерийн жин тавихад хэрэглэдэг резин сав ч олох тухай санах ч хэрэггүй. Ингэхлээр жаахан эмгэг ч хүнд өвчин болж хувирах нь амархан. Бидэнтэй уулзсан бараг бүх хүн тамирдсан, цоо эрүүл биш болов уу гэмээр байсан. Энэ тохьгүй байдал өдөр тутмын хүнд бэрхшээлийн нөхцөлд баяр баясгалантай эрүүл хүн тохиолдох нь тун ховор.

	Хэн хүнд өвчтэй байна, түүнийг уйтгарт ирээдүй нь хүлээж байна. Миний хүү Обуховын больницоор орсон, энэ нь хамгийн тарчиг байдалтай, эмнэлгийн хэрэглэл хүрэлцээгүй, сувилгааны зүйлүүд нь айдас хүрмээр, олон өвчтөнд үйлчлэх боломжгүй учир, орных нь тал хувь хоосон байна гэж надад ярьсан. Хэрэв төрөл садан нь ямар нэг тусалж тэтгэх юм өвчтөнд авчирч өгөхгүй бол хүрэлцээтэй хоол ундаар хангах тухай яриа байх аргагүй. Доктор Федоров, мэс заслыг, түүний бэлтгэл хангагдаж байгаа хэмжээгээр долоо хоногт ердөө ганцхан удаа хийдэг гэж надад ярьсан. Бусад өдрүүдэд энэ нь санахын ч хэрэггүй, өвчтөн аргагүйн эрхэнд хүлээнэ.

	Петроградад сольж өмсөх хувцастай хүн олно гэж үү, пиг дүүрэн чихээстэй явдаг хэдхэн трамвайнаас өөр ямар нэг тээврийн хэрэгсэл үлдээгүй, асар том хотод арай л хөл нүцгэн явдаггүй, ганцхан төрлийн гутал нь гэвэл хөлд нь тэр бүр таараагүй хуучин уранхай савхи юм. Хувцаслахдаа гайхмаар янз бүрийн зүйлс хослон хэрэглэсэн явдал заримдаа тохиолдоно. Урьдчилан дуулгалгүйгээр бидний очсон сургуулийн захирал нь ер биш хээнцэр хувцасласан байж билээ. Тэр хүний өмссөн торгоор эмжсэн захтай, задгай энгэртэй, урт хар пиджакийн цаанаас хөх саржен жилет цухуйж харагдсан. Миний уулзсан хэд хэдэн томхон эрдэмтэд, зохиолчдод зах байгаагүй ороолтоор хүзүүгээ ороосон байлаа. Горький ердөө л өмсөж яваа гав ганцхан костюмтай юм.

	Петроградын хэсэг зохиолчидтой би уулзсан. Тэгэхэд нэрт зохиолч Амфитеатров6 хор нь буцалсан сунжирсан яриагаар намайг угтсан. Тэр, нийтэд ойлгомжтой төөрөгдлийг хуваалцаж намайг сохор, эргүү амьтан, гоё сайхан үгээр хуурч байна гэж байлаа. Амфитеатров ирсэн бүх хүмүүст өөрсдийнхөө гоёлын пиджакийг тайлж түүний цаанаас ямар харамсам уранхай, нооронхой хувцас гарахыг нь надад үзүүлэх санал тавьж байсан. Энэ бол урам нь хугарсан яриа байсан бөгөөд миний бодоход шал илүү үг, харин нийтийн ядуурал тийм хэмжээндээ хүрсэн гэдгийг тэмдэглэхийн тулд би түүний тухай дурсаж байгаа юм.

	Яах аргагүй доройтсон энэ хотын тааруухан хувцастай хүн ам, зүсээ хувиргасан нууц худалдаачийг авч эс дурдвал тун ч муу хооллож байна. Зөвлөлт засгийн газар, бүхэнд сайн санаа тавилаа ч хэвийн амьдралд нь хангалттай хүрэлцэх хэмжээний хүнсний зүйлийг олгох чадваргүй байна. Бид районы гал тогооны газрыг үзээд картаар хүнс олгох ажил яаж явагддагийг ажигласан. Гал тогооны газар нь цэвэрхэн, ажлаа сайн зохион байгуулсан байлаа. Гэвч энэ нь хүнсний зүйлийн өөрийн нь хүрэлцээгүйг халхавчилж чадсангүй. Өдрийн хоол нь хамгийн доод зэргийн улбагар шөл, мөн тэр хэмжээний жимсний компот байв.

	Цөмд нь талхны карт олгосон, хүмүүс талхны оочирт зогсоцгооно. Бас бидний байх үеэр Петроградын талх барих газар гурилгүйгээс гурван өдөр ажилласангүй. Талхны чанар маш олон янз, шаржигнасан сайхан хар талх байдаг. Гэвч түүхий наалданхай бараг идэж боломгүй талх ч оногдоно.

	Энэ сарнисан баримтууд одоо үеийн Петроградын өдөр тутмын амьдралын тухай өрнөдийн уншигчдад тодорхой төсөөлөл өгч чадах эсэхийг би мэдэхгүй. Москвад бол олон хүнтэй, түлшний хүрэлцээгүй явдал онц мэдэгдэж байгаа боловч гадна байдлаараа Петроградыг бодвол уйтгар гуниг нь тун бага байна гэлцдэг. Энэ бүхнийг бид 10-р сарын ер бишийн тунгалаг дулаахан өдрүүдэд үзсэн юм. Наранд шарагдаж навчнууд нь улаан шараар хөвөөлөгдсөн тэр өдрүүдийг бид үзсэн. Гэтэл нэг өдөр хүйтэн салхи үлээж шар навчнууд нь нэвсгэр цастай хамт эргэлдэж гарлаа. Энэ нь ирж байгаа өвлийн анхны амьсгал байсан юм. Манай найзууд жихүүцэж, аль хэдийн давхар шиллэсэн цонх руу харан, өнгөрсөн өвөл юу болсон тухай бидэнд ярьцгаасан. Дараа нь дахин дулаарав.

	Бид Оросыг тансаг сайхан нарт өдөр орхин гарлаа. Гэвч өвөл ойртож байгаа тухай бодох бүрдээ миний зүрх шимширч байв. Зөвлөлт засгийн газар, хойд коммуны7 өвлийн бэлтгэлийг хангахын тулд их хүч гаргаж байна. Голын эрэг дагуу, гол гудамжны төв дунд, хашаан дотор, ер нь хаа тавьж болох газар бүхэнд хааяагүй түлээ хураажээ. Өнгөрсөн өвөл сууцны олон байшинд температур нь тэг градусаас доош бууж, усан хоолой хөлдөж, сувгууд нь ажилгүй болжээ. Энэ нь юунд хүргэснийг уншигчид өөрснөө төсөөлж болно. Дөнгөн данган гэрэлтэж байгаа тасалгаануудад хүмүүс шахцалдан сууж өөрсдийгөө зөвхөн цай, яриа хоёроор л тайтгаруулж байжээ. Хожмоо оросын ямар нэг зохиолч, энэ бол оросуудын зүрх, оюун ухаан нь байсан юм гэж бидэнд ярих бий. Энэ өвөл тийм их хүнд болохгүй байх. Хүнс тэжээлээр ч бас овоо байдалтай байна гэлцэнэ. Гэвч би үүнд ноцтой эргэлзэж байна. Төмөр зам нь айхтар хүнд байдалтай байгаа, мод түлж ажилладаг галт тэрэгнүүд нь хуучирсан, эрэг шураг нь суларсан, зам төмөр нь хөдөлж ганхсан, түүгээр галт тэрэг явахдаа цаад тал нь цагт 25 миль явна. Хэрэв төмөр зам сайн ажилтай байлаа ч урд зүгийн хүнс тэжээлийн төвүүд Врангельчүүдэд эзлэгдсэн учир тэр нь байдлыг төдий л өөрчлөхгүй байсан юм. Удахгүй Петроградын үлдэж хоцорсон 700 000 хүний дээгүүр татсан саарал тэнгэрээс хүйтэн бороо орж эхлэн дараа нь цас унана. Шөнө нь улам уртсаж, өдөр нь улам богиносно.

	Энэхүү хэрэгцээнд нэрвэгдсэн бөгөөд тамираа барсан амьдралын доройтол бол большевикууд засгийн эрх авсны гай гэж та нар хэлэх гэж байгаа байх. Энэ бол тийм биш гэж би бодож байна. Большевик засгийн газрын өөрийнх нь тухайд уг байдлыг бүхэлд нь зурж үзүүлэх үедээ би өгүүлье. Гэхдээ энэ золгүй орос орон бол гаднын ямар нэг хөнөөл довтолгоонд дайрагдаж, түүнд сүйтгэгдсэн махбод биш гэдгийг би энд хэлэх гэж хүсэж байна. Энэ бол өвчтэй махбод байсан тэр нь үеэ дуусгаад нурж унасан юм. Энэ санаанд оромгүй том хотуудыг коммунизм биш харин капитализм байгуулсан юм. Энэ ганхаж дампуурсан империйг зургаан жилийн хоосруулагч дайнд коммунизм биш, харин Европын империализм татан оруулсан. Гаднын тусламжтайгаар явуулж байгаа зогсолтгүй довтолгоо, цөмрөлт бослогоор оросыг зовоож сөнөлд хүргэж байгаа нь түүнийг хачин харгис ширүүн бүслэлтээрээ багалзуурдагч нь коммунизм биш ээ. Энэ гай гамшиг үхэл зовлонгийн үлэмж их хариуцлагыг аливаа коммунистуудаас түрүүн өшөө хонзон өвөрлөгч Францын зээлдүүлэгчид, Английн мулгуу сэтгүүлчид л хүлээх ёстой. Гэвч энэ аяллаараа орос оронд бид юу үзсэн харснаа дараа тодорхой бичих үедээ дахин дурдана. Зөвхөн оросын сүйрэлт эд материалын ба оюун санааны тухай ямар нэг төсөөлөл олсноор большевик засгийн газрыг ойлгож зөв үнэлж болно.


II. ЖИВЭЛТ БА АВРАГЧ СТАНЦ

	Нийгмийн лут их сүйрэлдээ ороод байгаа орост олон зүйл түүний дотор миний хуучин найз Максим Горькийн яаж амьдарч ажиллаж байгаа нь миний сонирхлыг онцгой их татсан юм. Оросоос буцаж ирсэн ажилчны төлөөлөгчдийн ярьсан зүйл тэнд юу болж байгааг мэдэх миний хүслийг улам хүчтэй болгов. Харин Горькийн бие өвчтэй байгаа тухай ноён Бертран Расселийн8 мэдэгдэл намайг бүр догдлуулсан авч энэ талаар бүх юм зүгээр байх аа гэдэгт би баяртай итгэж байв. Горький ч эрүүл, 1906 онд бидний танилцсан адил сэргэлэн цовоо байлаа. Тэр бас хүний хувьд хэмжээлшгүй өсжээ. Ноён Рассел бичихдээ «Горький үхэх гэж байна, орос дахь соёл ч мөхлийнхөө даваан дээр байгаа бололтой» гэсэн юм. Ноён Расселийг зураач анхаарал татахаар зурж дуусгах гэж хорхой нь хүрсэн авч харин барайлгаж орхижээ гэж би бодож байна. Тэр Горькийг ханиад хүрээд хэвтэж байхад нь дайралдсан бөгөөд бусад бүх зүйл нь цөм түүний хий бодлынх нь үр байжээ.

	Горький Орост бүр онцгой байр эзэлж, онц сайн байдалд байна гэж би хэлэх гэсэн юм. Тэр ямар ч гэсэн намайг бодвол коммунист хүн учир Петроградын онцгой комиссын тэргүүн байсан Бакаев9, коммунист намын залуу удирдагчдын нэг болох Залуцкий10 зэрэг хүмүүстэй ярилцахад нь би өөрийнхөө гэрт байгаа юм шиг сонсож байсан бөгөөд Горький, тэдний ганц тал баримталсан үзлийг маш чөлөөтэй шүүмжлэн маргаж байв. Энэ бол үгийн эрх чөлөөний бүрэн итгэлтэй баталгаа байсан, тун их сониуч хоёр Англи хүн оролцсон тэр ярианд Горький зөвхөн маргасан төдийгүй шууд ялласан юм.

	Харин Горький коммунист удирдагчдын олонход хүрээлэгдсэн итгэл, хүндэтгэл болон өөрийнхөө байцаар шинэ дэглэмийн үед нэг ёсондоо, бүрэн биш эрхтэй «аврагч» нь болжээ. Горький баруун зүгийн соёлд өндөр үнэлэлт өгч, энэ дайн, өлсгөлөн, нийгмийн донсолгооны аймшигт жилүүдэд бусад ертөнцийн оюун санааны амьдралтай оросын оюун санааны амьдралын холбоог хадгалахын чухлыг гүн их итгэлтэй дурдаж байна. Энэ хүн Лениний баттай дэмжлэгийг олжээ. Түүний үйл ажиллагаа нь оросын үнэн байдлын олон чухал үзэгдлүүдийн нэгдсэн голомт болж, Орос дахь сүйрэлт байдлыг жинхэнэ ёсоор ойлгоход тусалж байна.

	1917 оны эцсээр Орос нь манай үеийн нийгмийн нэг ч системийн үзээгүй бүхнийг хамарсан тийм сүйрэлдээ ороод байжээ. Керенскийн засгийн газар найрамдал тогтоосонгүй, Британийн далайн цэргийн флот Балтийн далай дээр байдлыг нь хөнгөвчилсөнгүй балран унагч оросын арми фронтын шугамаас зайлж эхэлсэн үед найдвараа алдаж, хүнс хоолгүй ямар ч эмх замбараагүй гэр өөдөө буцагч зэвсэглэсэн тариачдын цуваа эргээд орос руу асгарч гарчээ. Энэ бол доройтлын үе, нийгмийн бүрэн задралын үе байсан юм. Энэ бол нийгмийн уналт нь байсан юм. Олон газруудад тариачдын бослого болсон. Помещикийн эзэмшихүүнийг шатааж үе үе тэдэнтэй хатуу ширүүн тулалдаан хийж байлаа. Энэ бол хүний зан байдлын хамгийн хар хүчний амь тэмцэм тэсрэлтийг дуудсан хэрэг бөгөөд энэ хорт явдлын хариуцлагыг жишээ нь Австралийн засгийн газрыг бодвол ямар ч л гэсэн коммунистууд багахныг нь хүлээх юм. Гэгээн цагаан өдөр Москва, Петроградын гудамжнуудад хүнийг мулзлан дээрэмдэж байхад хэн ч саад хийхгүй байжээ. Алагдсан хүн суваг дотор, заримдаа бүхэл хоногоор хэвтэж байхад зорчигчид түүнд анхаарал тавилгүй хажуугаар нь зүгээр л өнгөрдөг байжээ. Өөрсдийгөө улаан гвардынхан гэж нэрлэсэн зэвсэгт хүмүүс айлын байшин руу дайран орж дээрэмдэн, хүн алах явдал бишгүй тохиолдоно. 1918 оны эхээр шинэ большевик засгийн газарт зөвхөн хувьсгалын эсэргүү нартай хатуу ширүүн тэмцэл явуулах төдийгүй, зүсэн бүрийн хулгайч, дээрэмчидтэй тэмцэл хийх хэрэгтэй болжээ. Зөвхөн 1918 оны дунд хэрд мянга мянган дээрэмчин тонуулчныг буудан алсны дараа Оросын том хотуудад ерийн тайван байдал сэргэн босжээ. Туршлага багатай сул дорой засгийн газар, гадаадын тэнэглэсэн интервенттэй төдийгүй дотоодын бүрэн уналттай тэмцэл хийж байхдаа Орост нь нэг хэсэг үе боловсон биш, харин хууль бусаар хүч хэрэглэх явдал зонхилсон орон байжээ. Энэ эмх замбараагүй байдлаас гарахын тулд Орос асар их хүч гаргаж байна.

	Урлаг, утга зохиол, шинжлэх ухаан, бидний «боловсон байдал» гэж нэрлэдэг бүх гоо сайхан бүхнийг энэ урсгал сүйрэл рүү татан оруулжээ. Оросын соёлын амьдралд нэлээд тогтвортой төрөл нь театр болж байна. Театруудын барилга нь хуучин хэвээрээ үлдэж түүнийг хэн ч дээрэмдэн сүйтгэсэнгүй, жүжигчид нь тэнд цугларч ажиллаж дадсан, энэ ажлаа үргэлжлүүлж түүнд улсаас тусламж үзүүлдэг уламжлал нь хэвээрээ байна. Хэчнээн гайхалтай ч гэсэн энэ бүх шуурга, тэсрэлт, хөдөлгөөний өдрүүдэд оросын драм, оперын11 урлаг хорлогдолгүй өнгөрчээ. Петроградад өдөр бүр дөч гаруй жүжиг тоглож байдаг. Москвад мөн тийм хэмжээний байгааг бид мэдсэн. Бид «Севильский цирюльник12», «Хованщин»-д алдарт дуучин, жүжигчин Шаляпины дуулахыг сонссон, гайхамшигтай үлээвэр хөгжимчид нь алаг эрээн янз бүрийн хувцастай, харин хөгжмийн удирдагч нь урьдынхаа адил хар хувцас, цагаан зангиатай гарч ирлээ. Бид бас «Садко»-г ч үзсэн, «Хунтайж Алексей» ба «Отелло»-д Ягогийн рольд Монаховын тоглохыг үзлээ. (Дездемонд Горькийн гэргий хатан Андреева тоглосон юм.) Тайз өөд хараад байвал Орост юу ч өөрчлөгдөөгүй юм шиг санагдана. Харин хөшиг хаагдаж цугларагсад тийш эргэж харвал хувьсгал мэдэгдэхүйц болно. Голын болоод давхрын суудлуудад гялалзсан мундир ч, оройн цагаар өмсдөг платье ч үзэгдэхгүй, газар сайгүй анхааралтай, сайн санаатай, эелдэг зантай, муухан хувцастай нэг л хэвийн хүмүүс л үзэгдэнэ. Лондоны театрын нийгэмлэгийн жүжигт ордог шиг, театрын суудлыг сугалах аргаар хуваарилна. Ихэнхдээ билет нь үнэгүй, энд нэг тоглолтоо үйлдвэрчний эвлэлийнхэнд, нөгөөг нь улаан армийнханд гэх мэтээр хуваана. Билетийнхээ нэг хэсгийг худалддаг боловч тэр нь дороо алга болчихно.

	Би Лондонд Шаляпины тоглохыг үзсэн боловч түүний танил биш байсан. Энэ удаад бид түүнтэй танилцаж тэднийд хоол идэж түүний таалалтай гэр бүлийг үзсэн. Шаляпин бараг насанд хүрсэн хоёр дагавар хүү, бага зэрэг номын хэлээр боловч англиар зөв ярьдаг, маш эрх хоёр жижигхэн охинтой юм. Түүний бага нь дур булаам бүжиглэнэ. Одоо үеийн Орос дахь хамгийн гайхамшигтай үзэгдлүүдийн нэг нь Шаляпин болох нь эргэлзээгүй. Энэ хүн бол зурагчин, үймээн дэгдээгч гуа сайхан эр. Шаляпин бол тайзнаас гадуур ноён Макс Бирб13 шиг уран хошин, цовоо сэргэлэнгээрээ дур булаам хүн. Шаляпин үнэгүй дуулахаасаа эрс тэс татгалзаж, тоглосныхоо төлөө 200 мянган рубль авдаг нь бараг 15 фунт стерлинг гэсэн үг. Тэрчлэн хүнсний зүйлээр онцгой хүнд байсан үед гурил, өндөг зэргээр шан өг гэж шаарддаг гэж ярилцдаг. Шаляпин юу л шаардвал тэрийгээ авдаг учир энэ нь Петроградын театрын амьдралд дэндүү их хохирол учруулдаг байсан байх. Ийм учраас түүний гэр одоо нэлээд хангалттай байдлаа хадгалсаар байгаа бололтой. Лондонд одоо юу өмсөж байна? гэж тэр биднээс асуусныг нь үзвэл хувьсгал Шаляпины гэрийг бага хамарсан шиг байна. Бүслэн боож байх үеэр нэвтэрч ирсэн хувцасны загварын сэтгүүл нь гурван жилийн өмнө гарсан байлаа.

	Харин театр тун онцгой байр эзэлж байна. 1917—1918 онуудын сүйрэл нь урлагийн бусад салбарууд, утга зохиолыг бүхэлд нь тэрчлэн шинжлэх ухааныг бүр мөхөлд нь оруулжээ. Ном болон зургийг хэн ч худалдаж авахаа больсон, эрдэмтэн хүн цалиндаа огт үнэгүй болсон рубль авч байна. Шинэ тутам, тэгэхдээ боловсроогүй нийгмийн байгуулал, дээрэмдлэг, хүний амь бусниулах зэрэг явдлууд эвдрэл хямралуудтай явуулах тэмцэлд нь эрдэмтэд хэрэг болсонгүй, тэдний тухай бүр мартаж орхижээ. Францын хувьсгалд «Химич шаардагдаагүй шиг, Зөвлөлт засгийн газар анхныхаа үед тэднийг бага анхаарчээ. Аливаа боловсон оронд амьдралын зайлшгүй хэрэгцээ нь байдаг шинжлэх ухааны ажилтнууд нь маш их өлсгөлөн гачигдлыг тэсвэрлэх хэрэгтэй болоод байна. Чухамхүү тэдэнд туслах, тэднийг аврахад Горький тэргүүн байранд байна. Их төлөв большевик засгийн газрын нэлээд алсын хараатай удирдагчдын ачаар баахан «аврах» байгууллагууд байгуулагджээ. Үүнд: Петроград дахь аугаа их хатан хаан Мария Павловнагийн ордонд байрласан Эрдэмтдийн Ордонд ажил хэрэг нь бусдаасаа илүү сайн зохион байгуулагджээ. Энд дөрвөн мянган эрдэм шинжилгээний ажилтан гэр бүлтэйгээ арван мянга орчим хүнийг өөртөө байгаа бололцоогоор хангагч хүнс тэжээл хуваарилдаг тусгай төв байна. Тэнд зөвхөн хүнс тэжээл хуваарилаад зогсдоггүй бас үс засах газар, халуун ус, гутал хувцас засвар зэрэг бусад үйлчилгээний газрууд байдаг. Тэр ч байтугай гутал хувцасны бага зэрэг нөөцтэй байна. Энд бас ядарсан өвдсөн хүмүүст зориулан нэг маягийн байнгын эмнэлгийн газар байгуулжээ.

	Орост надад төрсөн ер бишийн сэтгэлгээнүүдийн нэг нь Эрдэмтдийн Ордонд гачигдал, зовлондоо эцэж ядарсан оросын шинжлэх ухааны зарим томоохон төлөөлөгчидтэй уулзалт хийсэн явдал юм. Би тэнд дорнодыг судлагч Ольденбург14, геологч Карпинский15, Нобелийн шагналт Павлов16, Радлов17, Белопольский18 зэрэг дэлхийн нэрт эрдэмтдийг үзсэн. Тэд нар оросоос бусад орон дахь шинжлэх ухааны сүүлчийн ололтуудын тухай олон тооны лут асуудлууд надад тавьсан бөгөөд энэ талаар юу ч мэддэггүй байсан маань надад ичгэвтэр байлаа. Хэрэв би үүнийг урьд нь мэдсэн бол энэ бүх асуудлын талаар материал авч очих байсан сан. Манай эвсэл оросын эрдэмтдийг гадаадын шинжлэх ухааны утга зохиолоос салгажээ. Тэдэнд шинэ аппарат алга, бичгийн цаас хүрэлцээгүй байна. Лабораториудаа галладаггүй юм байна. Ер нь юу судалж байгаа нь гайхалтай байна. Павлов амьтны дээд нервийн үйл ажиллагааг хачин их далайцтай, нарийн судалж байна. Манухин уушгины сүрьеэ тэгэхэд бүр сүүлчийнхээ шатанд орсон үеийг нь гэх зэргийг эмчлэх эрчимтэй шинэ арга боловсруулж байгаа гэлцэж байна. Манухины ажлын тухай товчхон өгүүллийг хэвлэлд тавихаар би авчирсан. Тэр нь одоо англи хэл дээр орчуулагдаад байна. Шинжлэх ухааны нь санаа үнэхээр гайхамшигтай байна шүү. Хэрэв энэ өвөл Петроград өлсгөлөнгөөр сөнөвөл, хэрэв тэдэнд туслах онцгой арга хэмжээ авахгүй бол Эрдэмтдийн Ордны гишүүд ч үгүй болох нь. Гагцхүү тэдэнд хүнс тэжээл илгээх боломжийн тухай эд нар надтай бараг юм ярьсангүй. Утга зохиол, урлагийн Ордонд аль нэг гачигдал дутагдлын тухай гомдол гаргаж байхыг бид сонссон. Харин эрдэмтэд энэ тухай огт дуугарахгүй байна. Тэд цөмөөрөө шинжлэх ухааны ном хэвлэл олж авахыг л их шуналтайгаар хүсэж байсан. Тэдэнд эрдэм мэдлэг талхнаас нь илүү үнэтэй байна. Энэ хэрэгт ашигтай тусламж үзүүлж чадна гэж би итгэж байна. Би тэдэнд комисс байгуулж, чухал ном, сэтгүүлийнхээ жагсаалт гаргаж өгөхийг зөвлөсөн, уг жагсаалтыг Лондон дахь вангийн нийгэмлэгийн нарийн бичгийн даргад гардуулсан. Энэ хүн ч ямар нэг алхам хийх гэж оролдсон байх. Барагцаалбал (вангийн нийгэмлэгийн нарийн бичгийн дарга Берлингтон Хаус, Вестийн нэр дээр) гурав буюу дөрвөн мянган фунт стерлингийн хөрөнгө хэрэгтэй болох нь байна. Оюун санааны тусламж үзүүлэхийг Большевикийн болон манай өөрийн засгийн газар зөвшөөрснийг Орос хүлээж авсан, тэгээд ч дэлхийн оюун санааны амьдралаас тасраад удсан, энэ хүмүүс рүү ном хэвлэлийн анхны ээлж удахгүй зүглэнэ гэдэгт би итгэж байна.

	Хэрэв Орост очсоноосоо төрсөн хүсэлтээ хангах өөр үндэснүүд надад байдаггүй юм гэхэд, зөвхөн бидэнтэй уулзсан шинжлэх ухаан урлагийн зүтгэлтний тавьсан итгэл найдвар нь биелэгдэх өөр аргыг би олох л байсан юм. Тэдний дотор олон хүн хилийн цаанаас ямар нэг мэдээ хүлээж авна гээд цөхрөнгөө барсан байж билээ. Маш зовуурьт урт удаан гурван жилийн турш эд нар үгүйрлийн нэг шатнаас нөгөө рүү нь улам уруудан доройтогч бүрхэг харанхуй ертөнцөд амьдарч байжээ. Орост очсон хэн нэг улс төрийн зүтгэлтнүүдтэй уулзах явдал тэдэнд тохиолдож байсан эсэхийг бүү мэд, харин Лондоноос ямар ч бэрхшээлгүйгээр өөрөө зөвхөн ирэх төдийгүй бас тэдний хувьд орхигдсон баруун зүгийн ертөнцөөс дахин эргэж ирэх хүнийг хэзээ нэг цагт үзэх хэрэг тохиолдоно гэдгийг тэд нар хүлээж байгаагүй нь үзтэл илэрхий. Энэ нь шоронгийн тасалгаанд л огт санаандгүй байсан хүнтэйгээ гэнэт уулзахад ингэдэг болов уу гэмээр сэтгэгдэл төрүүлсэн.

	Английн бүх хөгжим сонирхогчдод Глазуновын бүтээл танил шүү дээ. Тэр, Лондонд үлээвэр хөгжим удирдаж Оксфорд ба Кембрижийн их сургуулийн хүндэт доктор цол авсан хүн. Түүнтэй Петроградад уулзсан явдал миний сэтгэлийг гүн их хөдөлгөлөө. Тэр бол том, дорвилог хүн байсныг би санаж байна. Одоо тэр цонхигор, их турсан, өмссөн хувцас нь хүний юм өмсчихсөн шиг харагдаж байна. Бид түүнтэй, түүний найзууд болох нюён Губерт Перрь, ноён Чарльз Вилльерс Стенфорд19 нарын тухай ярилцсан. Тэр хүн надад ярихдаа, би юм бичсээр л байгаа. Гэвч ноотны маань бэлтгэл цаас бараг барагдах нь, «цаанаа юу ч байхгүй» гэсэн. Цаастай болно, тэр ч байтугай мөдхөн цаас ирнэ гэж би хариулсан авч үүнд тэр эргэлзэж байсан. Тэрээр Лондон, Оксфордыг дурсан, дүүрэн амьдралтай том хот дахь элбэг дэлбэг байдал, түүний хөгжилтэй олных нь цуглаан, концертын тод гэрэлтсэн дулаахан танхимд урам зориг нь бадарсан сонсогчдыг олох сон гэдэг эрмэлзэлд тэсвэрлэхийн аргагүй автагдаж байхыг нь би үзсэн. Миний очсон явдал түүнд энэ бүхэн аргагүй байсаар байгаа юм байна гэдгийн амьд баталгаа нь болж өгсөн дөө. Тэр хүн, цаана нь хоосон хөндий бүрэнхийд Невийн хүйтэн цайвар - саарал ус болон Петропавловын цайзын тод биш бараа харагдагч цонх руу эргэж хараад «Англид хувьсгал болохгүй юу, үгүй биз? Англид надад олон найзууд бий, олон сайн найзууд...» гэсэн. Түүнийг орхих нь надад хүнд байсан. Түүнд ч надаас салах нь хүнд байсан.

	Нурж унасан империалист байгууллын харамсалтай эвдрэл дунд дүрвэсэн юм шиг амьдрагч энэ алдарт хүмүүсийг харахад боловсон нийгмийн бат бэх чанараас их авьяаст хүмүүст хэмжээлшгүй их шалтгаалж байгааг би ойлгосон. Жирийн хүн нэг ажлаас нөгөө рүү шилжиж болно. Тэр нь усан цэрэг, заводын ажилчин, газар ухагч гэх мэт байж болох юм. Тэр ерөнхийдөө ажил хийх л ёстой. Гэвч түүнийг ямар нэг дотоодын шуламс аль нэг ганц төрлийн юм руу тулгахгүй түүнд зөвхөн үүнийг л хий, эсхүл үх гэж шаардахгүй. Харин Шаляпин Шаляпинаараа л байх ёстой. Эс тэгвэл юу ч биш, Павлов Павловоороо, Глазунов Глазуновоороо л байх болно. Эд нар одоо өөрсдийнхөө мэргэжсэн ажлыг үргэлжлүүлэн хийж чадаж байна. Энэ хүмүүс хамаг хүчээрээ амьдарч байна. Шаляпин коммунист ямар ч зарчмыг бодолгүй хуучин хэвээрээ сайн дуулж тоглосоор л байна. Павлов өөрийнхөө чөлөөтэй цагаараа тарьсан төмс, манжин хураасан тасалгаандаа хуучин пальтогоо өмсчхөөд гайхамшигт шинжилгээгээ үргэлжлүүлж л байна. Глазунов нот бичих цаас нь л барагдаж орхихгүй бол бичиж л байх болно. Гэвч тэдгээрийн дотроос олон эрдэмтдэд оросын хүнд байдал хүчтэй цохилт болж байна. Оросын бүтээлч сэхээтний дотор үхэл хачин их байна. Энэ нь ерөнхийдөө амьдралын байдлаас болсон нь эргэлзээгүй. Гэвч миний бодоход авьяас билиг нь ашиггүй өнгөрнө гэдэг эмгэнэлт ухамсар нь шийдвэрлэх роль гүйцэтгэжээ. Кафбруудын дунд Крааль20 аж төрж чадаагүйтэй адил эд нар 1919 оны Орост аж төрж чадахгүй байсан юм.

	Утга зохиол урлаг, шинжлэх ухаан гэдэг бол дулаан, анхаарал, арчилгаа шаардагч халуун газрын ургамал юм. Энэ нь хэчнээн гаж буруу мэт байлаа ч бүх дэлхийг өөрчлөгч шинжлэх ухааныг, бусад хэнээс ч илүүгээр тусламж, хамгаалалт шаардах суут хүмүүс л бүтээж байгаа юм. Задран унасан оросын империйн нөхцөлд энэ бүхний ургаж болох дулаалга нь үгүй болжээ. Бүх хүн төрөлхтнийг хөрөнгөтөн, пролетари гэж хуваагч бүдүүлэг марксист философи нь нийгмийн бүх амьдралыг бүдүүлэг «ангийн тэмцэл» шигээр өөртөө төсөөлж нийгмийн оюун санааны амьдралыг хадгалах зайлшгүй нөхцөлийн тухай ойлголт байхгүй байна. Гэвч большевик засгийн газарт зохих үнэлэлт өгөх хэрэгтэй. Энэ нь оросын соёл бүрэн мөхөх гэж байгаа аюулыг ухамсарласан бөгөөд одоо хүртэл Оросыг тамлаж байгаа манай зээл, францчуудын үймээн, интервэнцтэйгээр явуулсан зогсолтгүй тэмцэл, хавчилт байгаа боловч тэр засаг «аврагч» байгууллагуудыг байгуулж түүнд тусламж үзүүлж байна. Эрдэмтдийн Ордны зэрэгцээгээр урлаг, утга зохиолын Ордон байгуулжээ. Зарим нэг зохиолчдыг оролцуулахгүй бол Орост одоо хэн ч зохиол бичихгүй, зураг бүтээхгүй байна. Харин ихэнх зохиолчид, зурагчид өөрийнхөө далайцаар асар их, нэг ёсондоо бүх дэлхийн утга зохиолын орос энциклопед21 гаргах ажил олжээ. Дайн, өлсгөлөн, хүйтэн зах хязгааргүй гуйланчлалыг амссан санаанд багтамгүй энэ орос оронд одоогийн баялаг Англи, Америкт санашгүй утга зохиолын эхлэлтийг тавьж байна. Англи, Америкт одоо «Цаас үнэд орсноос» болоод олигтойхон зохиол гаргах явдал үнэндээ зогсжээ. Англи, Америкийн олон түмний оюун санааных нь хүнс тэжээл нь улам улам ховор хомс, чанар муутай болж, энэ нь нөлөөлбөл зохих хүмүүсээ ердөө ч хөндөхгүй байна. Большевик засгийн газар бол ямар ч л байсан зохих өндөрлөгт байна. Өлсгөлөнгөөр мөхөж байгаа Орост зуу зуун хүн орчуулга дээр ажиллаж байна. Тэдний орчуулсан номууд нь хэвлэгдэж, шинэ Орост бусад нэг ч ард түмний хүрч боломгүй тийм хэмжээгээр дэлхийн утга зохиолтой танилцах боломжийг өгч чадах юм. Би энэ ажлыг ажигласан номуудын заримыг нь уншсан. Би «чадах юм» гэдэг үгийг хатуу биш итгэлтэйгээр бичиж байна. Учир нь эвдрэн сүйдсэн энэ оронд бүтээн байгуулалтын бусад бүх ажил нь тасархай, яаруу сандруу зохион байгуулагдсан шинжтэй байна. Ямар замаар бүх дэлхийн утга зохиол оросын ард түмэнд хүрэхийг би төсөөлөхгүй байна. Номын худалдаанууд хаалттай, ном худалдах явдлыг бусад ерөнхий худалдааны адил хоригложээ. Номыг сургуулиудаар буюу бусад байгууллагуудаар хуваарилж болох юм даа.

	Энэ утга зохиолоо яаж тараахыг большевикууд өөрснөө төсөөлөөгүй байгаа нь л бүр ил байна. Тэрчлэн эд нар маш олон тодорхой ажлуудыг мэдэхгүй байна. Марксист коммунизмд нийгмийн оюун санааны амьдралыг бий болгох үзэл, ямар нэг төлөвлөгөө байдаггүй шиг байна. Марксист коммунизм гэдэг зөвхөн хувьсгалын бэлтгэлийн онолч бөгөөд бүтээн байгуулах бүтээлч үзлээс салсан төдийгүй, харин түүнд шууд дайсагнасан байдаг. Коммунист ухуулагч бүр «үл гүйцэтгэх үзлийг» тоомсорлодоггүй, ухаантайгаар төлөвлөх явдалд хайхрамжгүй ханддаг. Тэр ч байтугай английн хуучин маягийн бизнесменүүд, өөрөө аяндаа «үүсдэг» энэ марксистууд шиг тэгж сохроор итгэж байсангүй. Оросын коммунист засгийн газар, олон тооны бусад бүтээн байгуулах асуудлуудынхаа зэрэгцээгээр шинжлэх ухааны амьдралыг хадгалах, санаа бодлоо солилцох, уран сайхны бүтээлд туслах асуудлуудтай одоо л тулгарч байна. Мэрэгч төлөгч Маркс ба түүний ариун сургаал нь энэ бүх асуудлуудад ямар ч заавар өгөхгүй байна. Ийм учраас бэлэн программ байхгүй большевикууд урьдах оюун санааны амьдралын үлдэгдлийг аврах гэсэн зоригт оролдлогоо хийж байгаа боловч аргагүйн эрхэнд хязгаарлагдах гэнэт дайрах зэргээр мунгинахад хүрч байна. Гэвч түүнийг нь ямар ч цагт тэдний гар дээр үхэж орхиход бэлэн хүнд өвчинд нэрвэгдсэн золгүй амьтантай адилтгаж болох юм.

	Максим Горький зөвхөн оросын шинжлэх ухаантнуудын зохиол түүний үйл ажиллагааг аврах гэж оролдож байгаа биш, Горькийн холбоотой байдаг бүр их сониуч гурав дахь аврах байгууллага оршиж байна. Энэ бол Британийн элчний байсан байшинд байрласан магадлан шинжлэх комисс юм. Хувийн өмч дээр суурилсан нийгмийн байгуулал унаж, энэ өмчийг гэнэт үг дуугүй хураахад, урьд хувийн өмчид байсан энэ бүхэн хураагдсан ч үгүй, устгагдсан ч үгүй, барилга байшингууд нь байсан бүх эд хогшлынхоо хамт урьдынхаараа хуучин байран дээрээ үлдэж, тэндээс зугтсан тэдгээрийн эзэд байгсдыг оруулахгүй бол хүмүүс нь урьдынхаа л хэвээр амьдарч байна. Большевик засгийн газар, тэр байшингуудыг хураах буюу хаягдмал орд харшуудыг эзэмших болохоороо эд хогшлын тухай асуудалтай тулгарчээ. Зарим албаны хүн гэргийнхээ бүр ч санаандгүй байхад ямар нэг үзэсгэлэнт эд юмсыг нь зориуд биш эзэмшчихдэгийг хүний зан байдлыг мэддэг хүн бүр ойлгоно. Харин большевизм нь өөрийнхөө гол санаагаараа үнэнч бөгөөд дээрэм, хувийн аливаа оролдлогын илрэлүүдийн эсрэг шийдвэртэй тэмцэж байгаа нь яриангүй хэрэг. Петроград, Москва дахь сүйрэл болсны дараах өдрүүдэд дээрэмдлэг харьцангуйгаар багасжээ. Дээрэмчдийг Москвад ер нь 1918 оны үед дарж авчээ. Засгийн газрын төлөөлөгчид буудалладаг буудлууд мэт газруудыг цөмийг номерлож эд хогшлын данс зүүсэн байхыг бид ажигласан. Газар бүр ижлээсээ салчихсан ямар нэг болор аяга, сүлд тэмдэгтэй, хүний нэртэй мөнгөн хэрэгсэл, таарамжгүй харь байдалтай үзэгдэх явдал бидэнд дайралдаж байсан боловч эдгээрийн ихэнх хэсгийг хуучин эзэн нь байсан хүмүүсээс хүнсний зүйлс, бусад эн тэргүүний хэрэгцээт зүйлүүдээр худалдан авчээ. Москва руу биднийг явах, буцахад манай аяллын аятай тохитой байдалд үйлчлэхээр томилогдсон усан цэрэгт гоё сайхан мөнгөн данх өгсөн байлаа. Энэ нь урьд хэн нэг хүний үзэсгэлэнт зочид буудлыг чимж байсан нь илэрхий боловч энэ данх нь одоо нийгэмд үйлчлэх замд зүй ёсоор орсон бололтой.

	Шинжилгээний комисс, урлагийн нийтээр хүлээн авсан бүх бүтээлүүдийг хадгалахын тулд сонголт хийж, номын жагсаалтад оруулж авна. Британийн элчний байрлаж байсан ордон нь Бромптом Род дээр пиг дүүрэн юмтай байдаг дэлгүүрүүдтэй адилхан байна. Хуучин Оросоос үлдсэн гэрийн тансаг сайхан хэрэгслүүд овоолсон тасалгаануудаар цөмөөр нь орсон. Тэнд баримлууд тавьсан том тасалгаа бий. Нэг дор тавьсан тийм олон цагаан мрамор22 Венер, Сильфидийг би амьдралдаа тэр ч байтугай Неаполийн музейд ч үзээгүй. Бүх төрлийн зургуудыг байшингийн тааз тулсан гоёмсог шүүгээнүүдэд давхарлан хураажээ. Нэг тасалгаанд хуучин сүлжмэлүүдээр дүүргэсэн хайрцгууд, нөгөөд нь гоёмсог мебель овоолсон байв. Энэ бүхнийг номерлож дансанд авсан байна. Үүгээр л бүх хэрэг төгсөж байна. Энэ гоо сайхан дур булаам эдлэлүүдээр юу хийхээ тодорхой төсөөлж байгаа хэн нэг хүн бий болов уу даа, би л мэдсэнгүй. Хэрэв зөвхөн оросын коммунистууд хэрэг дээрээ шинэ ертөнцийг байгуулдаг юм бол энэ эдлэлүүд шинэ ертөнцөд яагаад ч таарахгүй. Эд нар өөрсдөө ийм эдлэлтэй учрах хэрэг болно гэж хэзээ ч бодоогүй юм. Яг үүн шигээ худалдааг устгаад дэлгүүр, зах зээлтэйгээ яаж ажиллахаа бодоогүй юм. Мөн эд нар хотын орд харш, зочид буудлуудыг коммунист үүр болгон хувиргах асуудлаа ч бодолцсонгүй.

	Марксист онол «ухамсартай пролетари ангийн диктатур» хүртэл хий бодолд тэднийг хүргээд, дараа нь тэднийг цоо шинэ тэнгэр газар хүлээж байна гэж одоо бидний үзэж байгаа шиг тун бүдэг бадагхан дохио өгснөөс хэтэрсэнгүй. Энэ нь бүтдэг сэн бол хүн төрөлхтний хувь заяанд жинхэнэ эргэлт болох сон. Гэтэл Орост эвдэрч хаягдсан шүтээн, задран унасан төрийн хуучин машины хэмхэрхийгээр бүрхэгдсэн нөгөө л тэнгэр, нөгөө л газар, өөрийнхөө газар бат бэхээр суугч хэдэр зантай тариачидтайгаа, тэгээд хотуудад зоригтой бөгөөд шударгаар эрх баригч коммунизм нь тулгамдсан олон асуудлуудад мөн л тагтаа, туулайгаа авахаа мартаж орхисон илбэчин шиг, малгайнаасаа юу ч гаргаж чадахгүй байгааг бид харлаа. Сүйрэл гэдэг бол өнөөдрийн Орос дахь хамгийн гол нь болоод байна. Миний, дараах бүлэгтээ ярих гэж байгаа хувьсгал, коммунистуудын засаг, энэ бүхэн бол хоёрдугаар зэргийн асуудал юм. Энэ бүхэн нь сүйрлийн үеэр түүний үр дүнд биелэгдсэн зүйлс юм. Баруун зүг үүнийг ойлгосон байх нь маш чухал юм.

	Хэрэв дэлхийн дайн дахиад жил буюу илүү үргэлжилсэн сэн бол Герман, дараа нь антантын гүрнүүд, оросын сүйрлийг үндэстнийхээ маягаар амсах нь лавтай байжээ. Орост бидний дайралдсан болгон руу 1918 онд Англи орж байсан, харин Орост бол бүр хурц төгс хэлбэрээ олсон юм. Англид хүнс хоолны хүрэлцээгүй явдал байсан бол Орост бүр хачин өргөн хэмжээнд хүрчээ. Орост картын систем байсан бол харин Англид оросынхыг бодвол сул, ашигтай биш байсан. Орост дамын 


худалдаачдыг торгодоггүй, харин бууддаг байна. Английн ДОРА (төрийг хамгаалах тухай хууль)23-гийн оронд энд Онцгой Комисс ажиллаж байна. Англид үзэгдэж байсан тохьгүй явдал бүхэн, Орост бүр үгүйрлийн хэмжээнд хүртлээ өссөн. Хамаг ялгаа энэ дээ. Баруун европт одоо ч бас зохих ёсны сүйрэл заналхийлж байгааг би сайн мэдэж байна. Хямрал болохоо больсон гэдэгт би хэрхэвч итгэхгүй. Дайн, бүрэлгэн сүйтгэх явдал, мөлжигч дамын худалдаачдыг баруун зүгийн ертөнц бүр улам ихээр төрүүлж болох юм. Тийм тохиолдолд манайд сүйрэл болж, мөнгөний эргэлт унаж хэрэгцээний бүх зүйлс хүрэлцэхээ больж, нийгэм улс төрийн задрал гэх мэт зөвхөн тийм асуудал тавигдах цаг ирнэ дээ. Риждент стритийн дэлгүүрүүд, Невск гудамжны дэлгүүрүүдийн хувь заяатай учирч, ноён Голсуорс24, Беннет25 нарт Мэйфэйрийн26 ганган буудлуудаас урлагийнхаа үнэт зүйлсийг аврах хэрэг хүрч ирнэ. Орос дахь аймшигт гуйланчлал нь коммунистуудын ямар нэг үйл ажиллагааны үр дүн ихэнх суурийг эзэлнэ. Коммунистуудын ихэнх үйл ажиллагаа улс орноо өнөө үеийн ядуурал хоосролын байдалд оруулсан, коммунист байгууллыг унагаснаар бүх Оросыг цахилгаан шиг түргэн сайн сайхан болгоно гэж батлах явдал бол дэлхийд бий болсон үнэн байдлыг гуйвуулах, хүнийг улс төрийн буруу үйлдэл рүү оруулах гэсэн хэрэг мөн. Одоогийн үгүйрэлд Орос орсон явдал, дэлхийн дайн, өөрийнх нь эрх баригч, баялаг дээд ангийн зан суртахууны болоод оюун санааны талаар унасны үр дагавар мөн бөгөөд энэ үгүйрэл нь манай британийн засгийн газарт ч тэр ч байтугай америкийн засгийн газарт ч яаж баригдах вэ дээ. Оросын захирагчдад улс орныхоо үгүйрлийг зогсоох, бүх үлдэж байгаа аюултай байдлыг бий болгогч хамгийн гол талыг нь олж дайралт хийх, дайныг зогсоох сэтгэл нь ч, ухаан ч хүрэлцсэнгүй, тэднийг цаг ч хүлээсэнгүй. Эд нар удирдсан, үрж сүйтгэсэн, өөр хоорондоо хэрүүл маргаан хийсэн бас өрнөж байгаа сүйрлийг хамгийн сүүлчийнх нь минутыг хүртэл харах чадалгүй тийм сохор байсан юм. Харин коммунистууд хүрэлцэн ирсэн тухай... би дараах бүлгүүдэд ярина.



	
III. БОЛЬШЕВИКУУДЫН МӨН ЧАНАР

	Би өмнөх хоёр бүлэгтээ Петроград, Москвад байхдаа Оросын амьдралаас олж авсан өөрийн сэтгэгдлийг уншигчдад дамжуулах яг л манайтай адил, улс төр, нийгэм, эдийн засгийн уналт тэгэхдээ бүр жолоодлогынхоо хариуцлагыг алдсан, зургаан жилийн дайны хөлд үрэгдсэн, үлэмж сул дорой, ялзран унасан уналтын зургийг гаргах гэж оролдлоо. Үндсэн сүйрэл нь, харгис хэрцгий хаант засаг тогтож байхаа бүрэн больсон 1917 онд болж өнгөрсөн юм. Хаант засаг, улс орноо сарниан бутаргаж, армид тавих хяналт болон хүн амдаа итгэлээ алджээ. Хаант засгийн уналт нь зайлшгүй байжээ.

	Гэвч Орост түүний ээлжид гарч ирэх чадвартай өөр засгийн газар байсангүй. Түүнийг өөр засгийн газраар солих ямарваа боломжийг устгахын тулд олон жилийн турш хаант засаг хамаг байдаг хүчээ зориулж байсан юм. Чухамхүү ийм учраас ямар ч муу байлаа гэсэн түүнийг юугаар ч солихгүй, засгийн эрхийг хаант засаг барьж байлаа. Оросын анхдугаар хувьсгал нь Оросыг шүүмжлэлийн клуб, улс төрийн зодооны талбар болгосон юм. Өөртөө хариуцлага хүлээн авах, үйл ажиллагаанд орж дадаагүй хөрөнгөтний дунд, орос ер нь үндсэн хуульт монархи, хөрөнгөтний бүгд найрамдах улс, социалист бүгд найрамдах улс мэтийн аль нэг нь заавал байх юм гэж үү гэх мэт сүр бадруулсан маргаан явуулж байжээ. Гадна байдлаараа янз бүрийн балмад явдлууд, «хүчтэн хүмүүс» хуурамч хүчтэн, оросын монархи ба оросын бонапартчууд болон илэрсэн энэ бүх эмх замбараагүй юман дунд «сайн санаат либерал» Керенский тодорч байжээ. Нийгмийн журам дэглэмийн сүүлчийнх нь үлдэгдлүүд алга болжээ. 1917 оны эцсээр Москва, Петроградын гудамжнуудаар хүн амины хэрэг, дээрэм хийх явдал Лондоны гудамжнуудад гардаг автомашины хэрэг шиг л ерийн үзэгдэл болсон бөгөөд зөвхөн ялгаатай нь гэвэл түүнд тавих анхаарал нь бүр бага байгаа явдал юм. Ревелээс явж байсан хөлөг онгоцон дээр, энэ замбараагаа алдаж гүйцсэн үеэр Москвад байсан Орос дахь «Америкэн харвестер компани»-ийн төлөөлөгч асан америк хүнтэй би уулзсан. Тэр хүн гэгээн цагаан өдрийн дээрэмдлэгийн тухай, суваг дотор хаячихсан үхсэн хүний хүүр хэдэн цагаар хэвтэж байдаг, түүний хажуугаар хувийнхаа ажлаар яваа хүн, манайд явган хүний зам дээр хаягдсан үхсэн муурын зулзагын дэргэдүүр өнгөрдөг шиг л явж байсан тухай ярьсан.

	Энэ чичрэн дагжигч хөл үймээнд автагдсан том орноор, тэдний нүдний өмнө болж байгаа хэмжээгүй эмгэнэлт явдлын мөн чанарыг ойлгох чадваргүй, зөвхөн дайны тухай л бодсон, Германы эсрэг шинэ давшилт эхэлж, тулалдаанаа үргэлжлүүлэхийг Оросоос туйлбартай шаардагч Англи, Францын төлөөлөгчид хөлхөлдөж байсан юм. Гэвч германчууд Балтийн далайн орчмоор Петроград руу цөмрөн орох болсон үед британийн адмиралууд хулчгар аймхайгаасаа ч болсон юм уу, монархистуудын өдөөн хатгалгаас ч болсон юм уу Орост тусламж үзүүлсэнгүй. Үүнийг одоогийн нас барагч Лорд Фишер27 маш тодорхой баталж өглөө. Үхлүүд өвчилж дэмийрээд мөхөл рүүгээ дөхөж яваа золгүй орон энэ байна.

	Бүх Орос болоод, бүх тивүүдээр цацагдсан оросуудын дунд, ерөнхий программ, ерөнхий санаа зориг, ерөнхий итгэлээрээ нэгдсэн зөвхөн ганцхан байгууллага байсан. Энэ бол большевикуудын нам юм. Тэр үед, үлдэж байгаа бусад орос нь эсхүл тариачин шиг идэвхгүй, эсхүл үр ашиггүй маргаанаар хөөцөлдөж, эсхүл хүч хэрэглэх буюу айснаасаа дагжин чичирч байхад коммунистууд өөрсдийнхөө үзлээр амьдарч, үйл ажиллагаанд ороход бэлэн байжээ. Нам нь 600 000-аас илүүгүй гишүүнтэй юм. Түүний дотроос идэвхтэн гишүүн нь 150000-аас хэтрэхгүй бололтой. Гэлээ ч гэсэн энэ нь задран унасан имперээс засгийн эрхийг байлдан авч чадсан юм. Яагаад гэвэл тэр аймшигт өдрүүдэд, хүнд нэгдсэн заавар, үйл ажиллагааны нэгдсэн төлөвлөгөө, харилцан итгэлцэх санаа сэтгэлгээг өгсөн ганцхан байгууллага нь энэ байсан юм. Энэ бол Орост л байж болох ганцхан засгийн газар байсан, байсаар ч байна. Баруун гүрнүүдийн дэмжлэгийг олж авсан Деникин, Колчак, Врангель болон бусад эргэлзээ төрүүлэм балмад этгээдүүд Оросыг зовоохдоо ямар ч зарчимтай бодлогоор удирдуулаагүй, ард түмнийг нягтруулах итгэлийн үндэс болж өгөх ямар нэг тогтвортой санал гаргаж чадаагүй юм. Тэд нар бол өөрсдийнхөө мөн чанараар ердөө л дээрэмчид байсан юм. Коммунистууд гэдэг чинь, тэдний тухай юу ч гэж ярилаа гэсэн, энэ бол тодорхой үзэл санаатай улс, тэд өөрсдийнхөө үзэл санааны төлөө тэмцэх улс юм гэдэгт эргэлзэхгүй байж болно. Өнөөдөр, коммунистууд ёс суртахууны талаар өөрийнхөө бүх дайснаас хамаагүй дээгүүр байна. Эд нар тариачин олны идэвхгүй дэмжлэгийг өөртөө хүлээн авч, помещикийн28 газрыг хурааж, тэдэнд олгоод, Германтай найрамдлын гэрээ байгуулжээ. Олон тооны хүнээ буудуулж байж эд нар том хотуудад эмх журмыг сэргээн тогтоожээ. Нэг үе зөвшөөрөлгүйгээр зэвсэг зүүсэн хүн хэнийг ч болов буудан алж байлаа. Энэ нь бүдүүлэг цуст хэрэг мөн ч гэсэн, эрчимтэй арга хэмжээ байсан юм. Коммунист засгийн газар, засгийн эрхийг барьж байхын тулд бараг хязгааргүй онц эрх олгосон онцгой комиссыг байгуулж, аливаа эсэргүүцлийг улаан хядлагаар дарж байлаа. Улаан хядлага нь олон тооны аймшигт ширүүн догшин цээрлүүлэлтээрээ гэм буруутай. Үүнийг их төлөв хувьсгалын эсэргүү явдлын аюул болоод ангийн үзэн ядах үзлээр нүд нь хорссон хязгаарлагдмал хүмүүс явуулж байсан юм. Гэхдээ энэ мухар бишрэлт хүмүүс бол дор хаяж л шударга хүмүүс байлаа. Тусгай онц учраар онцгой комисст тодорхой шалтгаантайгаар дуудаж, тодорхой зорилготойгоор мөрдөн байцааж дараа нь буудан алдаг байжээ. Гэхдээ энэ цус урсгалт нь миний дуулснаар Зөвлөлтийн улаан загалмайг ч хүртэл зөвшөөрдөггүй байсан Деникиний дэглэмийн учир утгагүй завхруулалттай төсөөтэй юм юу ч үгүй. Миний бодоход одоо Москва дахь большевик засгийн газар нь европын ямар ч засгийн газраас дутуугүй бат бэх, Оросын хотуудын гудамж нь европын хотуудын гудамжны л адил аюулгүй байна.

	Зөвлөлт засгийн газар зөвхөн өөрийнхөө байдлыг бэхжүүлж, эмх журмыг сэргээсэн төдийгүй, байлдах чадвартай оросын армийг байгуулж чадсан бөгөөд энэ хэрэгт пацифист29 байсан Троцкийн30 гавьяа багагүй юм. Армийг сэргээн байгуулсан явдал бол яах аргагүй гайхамшигтай ололт юм. Би оросын армитай тулгарч танилцсангүй. Харин Зөвлөлт засгийн газартай ямар нэг нууц хэлэлцээ хийхээр Москвад ирсэн америкийн санхүүгийн овжин эзэн, ноён Вандерлип31 олон мянган хүнтэй цэргийн ангийн үзлэгт оролцож, түүний дайчин зориг, зэвсэглэлийг нь шагшран магтаж байсан. Фронт руу явж байгаа хэд хэдэн цэргийн анги, тэрчлэн шинэ хамгаалагчдын отрядыг би хүүтэйгээ цуг үзээд 1917—1918 онд Лондонд цэрэгт татагдаж байсан англичуудаас тэдний дайчин зориг нь зарим талаар дутуугүй байна гэдэг сэтгэлгээ төрсөн.

	Орост ингэж бат бэх журам тогтоосон большевикууд гэдэг чинь ер нь хэн юм бэ? Английн хэвлэлийн үлэмж солиорсон хэсгийн тайлбараар бол энэ нь, германчууд, франк-масончууд, иезинтүүд, еврейчүүдийн хамгийн зэрлэг дүрсүүдийг хольж хутгасан нууц нийгэмлэгийн агент, ямар нэг хачин жигтэйхэн арьсны үзэлтэн, хуйвалдаанд оролцогчид юм. Хэрэг дээрээ большевикуудын зорилго, арга, үзэл болон тэдний байгууллага нь нууц нийгэмлэгтэй төсөөлүүлж гайхаж ядаад байх юм юу ч алга, гэвч хамгийн жирийн хүний сэтгэлгээний хариуцлагыг хүртэл бид ямар нэг хуйвалдааны үйл ажиллагаа болгон заавал тайлбарлаж ерөнхий үзэлд нь халддаг сэтгэлгээний онцгой маяг манай Англид байдаг юм. Хэрвээ, жишээ нь Эссекст хүүхдийн гутлын үнэ, түүний авдаг цалингаас түргэн өсөөд байна гэж өдрийн ажилчин дургүйцэж, түүний өөрийнх нь буюу нөхдийнх нь цалинг дутуу тоолж өглөө гэж гомдлоо гаргахад нь «Таймс», «Морнинг пост» сонины хэвлэлийн эзэд Бэпсин буюу Кенигсбергийн аль нэг нууц нийгэмлэгийн хорт ухуулгын үр дүн болгон авч үздэг. Тэд нар ер нь ийм үзэл хаана бөөгнөрч болдгийг ч өөрсдөө төсөөлж чаддаггүй. Хуйвалдааны хэнээт өвчин хэчнээн дэлгэрлээ ч би түүнд өртөгдөөгүй байна шүү, намайг уучлаарай гэж хэлэхэд хүргэж болох юм. Миний бодоход большевикууд бол чухамхүү шударга хэргийн төлөө өөрсдийгөө зориулж байгаа учир тэдэнд би шулуун үнэнч хүний ёсоор аргагүй хандах боллоо. Би тэдний үзэлтэй нь ч, тэмцлийн аргатай нь ч нийлэхгүй, гэсэн ч энэ бол өөр асуудал юм.

	Большевикууд бол социалист-марксистууд юм. Маркс 40-өөд жилийн өмнө Лондонд нас барсан. Түүний сургаалыг сурталчлах явдал хагас зуун жил илүү үргэлжилж байна. Энэ нь бүх дэлхийд, цөөн тоотой ч гэсэн, бараг бүх оронд итгэлтэй, тууштай дэлгэрсээр байна. Энэ бол дэлхийн эдийн засгийн хөгжлийн төрөлх үр дагавар нь болжээ. Марксизм нь газар бүр нэг л адил хязгаарлагдмал үзэл, нэг л адил тод томьёоллуудаараа илрэн гарч байна. Энэ бол интернационалын ах дүүсэг ёсны дээж нь, бэлгэ тэмдэг нь болжээ. Большевикуудын үзэлтэй танилцахын тулд заавал орос хэл сурах хэрэгтэй биш. Та нар түүнийг Лондоны «Плебс», Нью-Йоркийн «Либерейтор» дээр яг л оросын «Правда»-д гардаг тэр л илрэлээр нь бүрэн олж үзнэ. Тэд юуг ч нуудаггүй, цөмийг илэрхий хэлдэг. Тэгээд марксистууд юуны тухай ярьж бичиж байна, түүнийгээ амьдралд нэвтрүүлэхийг оролддог юм.

	Би Марксын тухай хүндэтгэн гоёж чимэлгүйгээр ярих болно. Би түүнийг ямагт уйтгартай хүн гэж үздэг байв. Түүний өргөн дэлгэр төгсөөгүй хөдөлмөр «капитал» нь «хөрөнгөтөн» ба «пролетари» гэдэг бодит биш ойлголтын тухай овоолсон, залхуу хүрэм том дэвтрүүд бөгөөд миний бодоход үндсэн сэдвээсээ хөндийрч хөндлөнгийн уйтгарт бодол руу байнга оруулж байдаг, ёс төдий эрмэлзлийн апофеоз юм. Гэвч Орос руу явсан сүүлчийнхээ аялал хүртэл би Маркст идэвхтэй дайсагнахаар оролдоогүй юм. Би ердөө л түүний хөдөлмөрийг уншихаасаа зайлсхийж, марксистуудтай уулзахаараа тэднээс өөрийгөө түргэн гэгч тусгаарлаж «пролетариуд чинь ямар хүмүүсээр бүрддэг юм бэ?» гэж асуудаг байв. Хэн ч надад хариу өгч чаддаггүй, үүнийг нэг ч марксист мэддэггүй байсан юм. Орост тариачнаас ялгаатай пролетариуд ер нь байдаг юм уу гэсэн будилаантай асуудлаар Бакаев, Шаляпинтай ярилцаж байхыг би Горькийнд зочилж байхдаа анхааралтай сонслоо. Бакаев бол пролетарийн диктатурын Петроградын онцгой комиссын толгойлогч болох учир, би энэ маргааны зарим нарийн зүйлүүдэд нь онцгой сонирхол тавин ажиж байлаа. Марксистуудын томьёоллоор бол «пролетари» гэдэг нь улс төр, эдийн засгийн ухааны зарим мэргэжилтнүүдийн хэлээр «үйлдвэрлэгч» гэсэн үг. Өөрөөр хэлбэл «хэрэглэгч»-ээс ямар ч ялгаа алга. Ийм байдлаар «пролетари» гэдэг нь «капитал»-д ямар нэгэн нэрийг шууд сөргүүлэн тавьсан ойлголт юм.

	«Плебс»-ын хуудсан дээр «ажилчин» анги ба ажиллагчдын ангийн хооронд төсөөтэй юм юу ч байхгүй» гэсэн үг нүдэнд тусаж байхыг би үзсэн. Гэсэн ч дараах тохиолдлыг аваад үзээч. Ямар нэг заводын мастер, машинистын жолоодож яваа галт тэргэнд сууж, өөрт нь зориулсан барилга конторын байшин аль хэр баригдаж байгааг харж явжээ. Ойлгогч буюу ойлгогдогч гэж нарийн хязгаарлагдсан энэ категорийн алинд нь мань мастер харьяалагдах вэ? Энэ бүхэн чинь цөмөөрөө шал дэмий үг.

	Марксыг идэвх муутайхан эгдүүцэн үздэг миний үзэл Орост байхдаа шал өөр болсон гэдгийг хүлээх хэрэгтэй юм. Бид хаашаа ч явлаа гэсэн газар сайгүй Марксын хөшөө баримал, зургууд нүдэнд тусаж байлаа. Марксын нүүрний гуравны хоёр шахам хувь нь сахлаар бүрхэгджээ. Энэ гайхалтай өтгөн, уйтгарт сахал нь өөрийнхөө эзний өдөр тутмын амьдралд нь олон тооны таагүй явдал учруулж байсан болов уу гэмээр. Ийм сахал өөрөө аяндаа ургахгүй, түүнийг энхрийлэн арчилж хэнд ч хэрэггүй юмыг ертөнц дээгүүр хүчээр чирч явна. Өөрийнх нь учир утгагүй элбэг дэлбэг энэ сахал нь «капитал»-тайгаа маш адилхан гээч. Тэр, энэ ургамал дэлхийд ямар сэтгэгдэл төрүүлэхийг нь мэдье гэсэн юм шиг, сахал дээгүүр цухуйсан нүүрнээс шар шувууны нүдээр ширтэж байна. Тэр сахал надад улам, улам л цочрол төрүүлнэ. Тиймээс Карл Марксын сахлыг хусах юм сан гэдэг хүсэл байж суухын аргагүй төрдөг сөн. Хэзээ нэг чөлөөтэй цагтаа би капиталын эсрэг хайч, хутгаар зэвсэглээд «Карл Марксын сахлыг хусаарай» гэж бичнэ. Гэвч Маркс нь марксистуудын зөвхөн туг нь, итгэлийнх нь бэлгэ тэмдэг нь болсон бөгөөд бид одоо Маркстай биш харин марксистуудтай тулгарч байна. Тэдний дотор «капитал»-ыг цөмийг уншсан хүн цөөн юм. Марксистууд гэдэг бол хүнтэй л адилхан хүн. Би өөрийн төрөлх зан байдал, амьдралынхаа туршлагаар тэдэнд хамгийн халуун талархал хүргэхийг оролдоно гэдгээ хүлээх хэрэгтэй юм. Коммунистууд Марксыг өөрсдийнхөө зөн бэлгэч гэж үздэг. Яагаад гэвэл Маркс мөлжигдөгсдөөс мөлжигчдийн эсрэг явуулах эвлэршгүй дайн, ангийн дайны тухай бичсэн юм. Тэр чөлөөлөгдсөн ажилчны удирдагчдын бүх дэлхийн диктатур (пролетарийн диктатур) ба түүний коммунист алтан үеийн хаанчлалыг урьдаас харсан гэдгийг тэд мэдэцгээж байна. Бүх дэлхийд түүний сургаал, зөн бэлгэ нь хангалттай боловсрол олж авч чадаагүй хөрөнгө зоорь байхгүй, манай нийгмийн системийн найдваргүй хөлсний боолчлол руу татагдан орсон залуу хүмүүсийн эрэмгий зориг, сэтгэл санааг нь онц хүчтэй эзэмдэж байна. Эд нар манай байгууллын бүдүүлэг энэрэл хайргүй явдал, нийгмийн шударга биш ёсыг биеэрээ амсаж байдаг, эд нар өөрсдийг нь доромжилж, хэлмэгдүүлж байна гэдгийг мэддэг. Ийм учраас энэ байгууллагыг эвдэж, түүний дарлалаас чөлөөлөгдөхийг эрмэлздэг. Тэднийг самууруулахын тулд ямар ч сарнин бутаргах суртал нэвтрүүлэг хэрэггүй, нийгмийн байгууллын гэм буруутайгаас тэд боловсрох бололцооноосоо хагацаж боол болон хувирч байна. Хаана фабрик завод хөгжим байгаа газар коммунист хөдөлгөөн газар сайгүй өөрөө төрж байна. Тэр ч байтугай Маркс ерөөсөө байгаагүй юм гэхэд марксистууд гарч ирэх л байсан. Би Марксын тухай сонсохоосоо бүр аль эрт 14 насандаа цаана нь хүрсэн марксист байсан юм. Туйлын ядаргаатай залхуутай ажлыг үзэн ядагч дэлгүүрт амьдралаа эхэлж, сурах явдал надад гэнэт хүрч ирлээ. Энэ их удаан цагийн турш би ядарснаасаа биеэ дааж сурах тухай мөрөөдөж ч чадаагүй. Хэрэв энэ нь сайн хамгаалагдсан гэдгийг мэдээгүй сэн бол би энэ дэлгүүрүүдийг шатааж орхих байсан юм. Энэ бүдэг бадаг цаг үе, хойд коммуны удирдагчдын нэг болох Зоринтой ярилцаж байх үед миний санаанд орж билээ. Энэ бол хар ажилчин байгаад Америкаас эргэж ирсэн, маш сайхан, хурц ухаантай хүн. Зорин бол уран илтгэгч, Петроградын зөвлөлийн ухуулан таниулах гол ажлыг нь явуулдаг хүн. Бид өнгөрсөн явдлаа дурсахад тэр хүн Америк дэх мануфактурын их дэлгүүрт хөлсний ажилчнаар орж, боогч болсон тэр цагаас хойш өөртэйгөө тохиолдсон харгис хэрцгий бүдүүлэг явдлуудын тухай мартаж чадахгүй байгаагаа надад ярьсан. Манай нийгмийн байгуулал нь үнэнч шударга эрчим хүчтэй хүмүүсийг тамирдуулан, тахир дутуу болгож, догшруулж байгаа тухай бид түүнтэй ярилцсан. Энэ ерөнхий эгдүүцэл нь биднийг ах дүү нар шиг ойртуулсан юм.

	Чухамхүү энэ идэр залуугийн зэвүүцэл нь хэрэглэж чадаагүй байгаа амьдралынх нь хүчинд байгаа болохоос биш, харин бүх дэлхий дээрээс марксист хөдөлгөөнийг ямар нэг эдийн засгийн онол зоригжуулж, нэгтгэж байгаа юм биш ээ. Хэргийн учир Маркс хязгааргүй мэргэн байсанд биш, харин манай эдийн засгийн байгууллын балай, хар амиа бодсон, бүрэлгэн сүйтгэгч эмх замбараагүйд нь байгаа юм. Коммунистууд энэ будилаантай сэтгэлгээг нь «Орон бүхний пролетари нар нэгдэгтүн» гэх мэт зарим уриа, лоозонгууддаа томьёолжээ. Эд нар капиталист хэмээгдэгч нь аливаа хорон санаатны нууц бүлэг гэж эдгээр хүмүүстээ итгүүлээд бүх хүн төрөлхтний сайн сайхны эсрэг хуйвалдаанд оруулдаг. Манай ухаан муут ертөнцөд нэг лагерьд байгаа хуйвалдааны аюулаар хэнээрхэгч нь нөгөөдөө бас л тийм аймшгийг бий болгож байна. Капиталистууд гэдэг чинь ердөө л өөрийн тасархай булаацалдагч эмх замбараагүй бүлгүүдийн нийлбэр, хамар доорхоосоо цаашхыг үл харагч, оюун санааны талаар дорой, ядуу хүмүүс гэж марксистуудад итгүүлэхэд бэрхтэй. Коммунист сурталчилга нь хэдийгээр ойрын ирээдүйгээс нь авч үзэхэд найдвараар маш бүрхэг бүдэг байлаа ч гэсэн тэр нь дарлагдан хилэгнэгчдийн бүх дэлхийн байгууллагыг нягтруулжээ. Эд нар Марксыг өөрсдийнхөө зөн бэлгэ тэмдэг улаан тугаа... болгон сонгон авчээ. Орост болж өнгөрсөн сүйрэл нь нийтийн сайн сайхны төлөө шударгаар нягтарч чадах өөр хүчийг тэнд үлдээсэнгүй. Харин баруун зүгийн үлэмж овжин ертөнцөд амьдарч оросынхоо залхуу хойрго, авьяас чадваргүй байдлаа гээж, ажил хэргээ туйлд нь хүртэл явуулж сурсан, урам зориг, эрч хүчтэй олон тооны дүрвэгч залуу хүмүүс Америк, баруун Европоос буцаж ирсэн юм. Энэ залуу хүмүүсээс большевизмын хөдлөх хүч бүрэлдэж байгаа юм. Тэдний дотор еврейчүүд олон, Оросоос Америк руу дүрвэн суугчдын ихэнх нь еврей гаралтай хүмүүс байсан боловч тэдний дотор үндэсний үзлийн сэтгэлгээ тун бага, тэд нар еврейн эрх ашгийн төлөө биш харин шинэ ертөнцийн төлөө тэмцдэг. Большевикууд Иудализмын уламжлалыг үргэлжлүүлэхийг хэрхэвч бодохгүй, тэд сионист удирдагчдын ихэнх хэсгийг баривчилсан, эртний еврей хэлийг «харгис» гэж үзээд заахыг нь зогсоосон. Би хамгийн нэрд гарсан зарим большевикуудтай уулзсан, тэд цөмөөрөө еврей биш, харин хойд зүгийн шар үстүүд байсан. Өнөөдрийн Орос дахь бүх амьд хүчнийх нь хайрыг татсан удирдагч нь татар маягийн царайтай Ленин бөгөөд тэр лав л еврей биш юм даг.

	Большевик засгийн газар бол хамгийн зоригтой, тэгэхийн хамт дэлхийн бүх засгийн газруудын дотор хамгийн туршлагагүй нь юм. Энэ нь зарим талаараа чадвар муутай нь бүр гайхмаар, олон тооны асуудлуудыг ерөөсөө мэддэггүй. Энэ нь «капитализмын» шуламсын заль мэх, харгислалын үл үзэгдэгч өдөөн хатгалга гэсэн сохор хардлага явуулж, үе үе энэ аймшгаа шалгаж эхлэн, догшин ширүүн явдал үйлдэнэ. Гэсэн ч энэ засгийн газар өөрийнхөө мөн чанараараа шударга юм. Энэ нь манай үед дэлхий дээрх хамгийн шулуун шударга засгийн газар мөн. «Англид нийгмийн хувьсгал хэзээ болох гэж байна?» гэсэн асуудал намайг Орост байхад байнга тавьж байсан нь тэдний гэнэн хонгорыг нь гэрчилж байгаа хэрэг. Энэ тухай Ленин, хойд коммуны удирдагч Зеновьев32, Зорин болон бусад олон хүмүүс асуусан юм.

	Хэргийн учир, хэрэв Марксын сургаалыг дагавал нийгмийн хувьсгал тэргүүн ээлжид Орост болох ёсгүй байсанд оршино. Энэ нь уг онолтой танилцсан бүх большевикуудыг галзууруулж байна. Марксынхаар нийгмийн хувьсгал, үлэмж эртний хөгжсөн үйлдвэртэй, үндсэндээ өмчөөсөө хагацсан, хөлсөөр ажиллагч ажилчин анги (пролетари) олон тоотой болсон орнуудад эхлэх ёстой байсан юм. Гэтэл үүний оронд фабрик заводуудад нь тосгонтой нягт холбоотой тариачин ажиллаж байгаа мөн чанартаа «бүх дэлхийн пролетаритай нэгдэх» чадвартай онцгой ажилчин анги «пролетари» байхгүй Орост коммунизм засгийн эрхийг авсан юм. Би олон большевиктой ярилцсан. Хэрэг дээрээ ерөөсөө Марксизмд заагдаагүй нийгмийн хувьсгал жинхэнэ болж өнгөрсөн бөгөөд ингэхлээр уг яриа улсын засгийн эрхийг булаан авсан тухай биш, харин эд нар хаягдсан хөлөг онгоцны хашлага дээр гарчихсан тухайгаа түгшүүртэйгээр ойлгон эхэлж байгааг би тодорхой үзлээ. Тэдний санаа сэтгэлийг нь түгшүүлэгч энэ шинэ хөгжилд нь би туслах гэж оролдсон юм. Тэрчлэн баруун зүгт олон тооны «ухамсартай пролетарийн анги» байхгүйн тухай жижигхэн лекц уншиж, Англид дор хаяад л 200 янзын анги байдаг бөгөөд надад мэдэгдэж байгаа ганцхан «ухамсартай пролетарийн анги» гэвэл ажилчдын тун ялимгүй хувийг нь эзлэх шотланд голлосон хэсэг, тэд нар Мак Манус33 гэдэг өөрсдийнхөө ямар нэг ууч сэтгэлт хүний хатуу удирдлагын дор нэгдэж байдгийг тайлбарлах зорилтыг өөртөө тавилаа. Миний чин үнэн үг оросын коммунистуудын итгэлийн хамгаас үнэтэй зүрхийг догдлуулсан нь гарцаагүй. Марксист евангелийг бүхэлд нь хүлээн авагч Англи дахь зуу зуун мянган итгэлтэй коммунистууд болох нягтарсан пролетариуд өнөө, маргаашгүй улсын засгийн эрхийг булаан авч Английн Зөвлөлт Бүгд Найрамдах Улсыг тунхаглана гэсэн өөрсдийнхөө итгэлтэй эд нар зоригтой зууралдаж байна. Гурван жил хүлээснийхээ дараа ч эд нар үүндээ бас л итгэсээр байна. Гэхдээ энэ итгэл нь суларч эхэлжээ. Энэ өвөрмөц маягийн сэтгэлгээний хамгийн инээдтэй илрэлийн нэг нь баруун зүгийн ажилчны хөдөлгөөнийг Марксын урьдчилан хэлсэн шиг явуулахгүй байгаагийн төлөө Москвагаас байн байн ширүүн донгодлого авч байдаг явдал юм. Тэр нь улаан байх ёстой атал зөвхөн шар болж орхижээ.

	Зиновьевтой ярьсан яриа онцгой сонирхолтой болсон. Энэ нь давирхай шиг мушгирсан хар үстэй, өөрийнхөө дуу болоод ерөнхий төрхөөрөө Гилэр Беллокийг34 санаанд оруулмаар хүн. «Ирландад иргэний дайн явагдаж байна» гэж тэр хэллээ. «Уг чанартаа ч тийм л дээ» гэж би хариуллаа. «Шинфейперүүд буюу ульстерчүүдийн35 алийг нь та пролетарийн төлөөлөгчид гэж үздэг вэ?» гэж Зеновьев асуулаа. Тэр Ирланд дахь байдлыг төвхнүүлэх гэж оролдон ангийн тэмцлийг нь томьёолохоор удаан тулалдлаа. Энэ бэрх асуудал шийдвэрлэгдэлгүй үлдэж, дараа нь бид Ази руу шилжлээ. Баруун зүгийн пролетариуд ер нь шийдвэртэй үйл ажиллагаанд орж өгөхгүй байгаад нь харамсан, Бел Кун36 манай Том Квелч37 бусад удирдах коммунистуудыг дагалдуулан Азийн пролетариудыг босгохоор Зеновьев Баку руу явжээ. Эд нар Перс, Туркестанд пролетарийн ангийн ухамсрыг хөгжүүлэхээр тийшээ явсан юм. Тэд Каспи орчмын тал нутгийн гэрүүдээр фабрикийн ажилчдыг, бөглүү зэлүүд газраар хотын хүнийг эрцгээжээ. Азийн хувцас, ер бишийн зэвсэгтэй цагаан, хар, шар, улаан арьстан хүмүүсийг байн байн сандаргагч их хурлаа Бакуд хуралдуулжээ. Энэ олон хүний цуглаан британийн империализмд цөхөршгүй өшөөтэйгөө тангараглажээ. Дараа нь Бакугийн гудамжаар аугаа их жагсаал болсон. Харамсалтай нь «британийн империйг байгуулагчид»-ын болгоомжгүйгээс яаруу, сандруу гүйж очоод алдаж орхисон британийн их буунууд түүнд оролцож байсныг тэмдэглэх ёстой боллоо. Эдгээр «британийн импер байгуулагчид»-д шүүхгүйгээр буудагдсан 13 хүнийг малтан гаргаж, дахин баяр ёслолын байдалтайгаар оршуулж, ерөнхийлөгч Ллойд Жорж38, ноён Мильран39, ноён Вильсон40, нарын дүрсийг шатааж байлаа. Энэ гайхамшигт фестивалийн тухай таван бүлэг кино зургийг Петроградын зөвлөлд би үзсэн төдийгүй, Зорины эелдэг сайны ачаар түүнийг өөрөө авчирсан. Энэ зургийг зөвхөн насанд хүрсэн хүмүүст болгоомжтойгоор үзүүлэх хэрэгтэй юм. Үүнийг үзсэнээс болж хүүхэд байтугай «Моринг пост»-ын ноёд Редьярд, Киплинг41 нар хүртэл хар даран зүүдэлж мөрдөгдөөд түүнээсээ болж нойр нь хулжих зураг байгаа юм.

	Зеновьев, Зорин нарын бодлоор, тэд Бакугийн их хурал дээр санасандаа хүрч чадсаныг тайлбарлах гэж би хамаг хүчээ шавхлаа. Үнэнээр нь хэлэхэд эдгээр нь тэдэнд өөрсдөд нь ч бүрэн ойлгомжтой байсан гэж би бодохгүй байна. Хэрэв Колчак, Деникин, Врангель болон польшчуудын тусламжтайгаар Зөвлөлт Бүгд Найрамдах Улсад довтолсных нь хариу цохилтыг Месопотам, Энэтхэгээр дамжуулан Английн засгийн газарт өгөх гэсэн эрмэлзлийг нь авч үзэхгүй бол тэд ямар нэг тодорхой зорилготой байсан гэдэгт би эргэлзэж байна. Энэ эсрэг давшилт нь мөн л түүний эсрэг чиглэсэн английн давшилттай адил тэнэг мангуу хэрэг юм. Их хурал дээр цугларсан мухар, сохор янз бүрийн арьстан, большевикуудын хооронд ангийн эв нэгдэл тогтоно гэж большевикууд итгэж чадсан гэдгийг өөртөө төсөөлөхөд бэрх юм. Бакугийн энэ гайхалтай кино зургийн хамгийн эрчимтэй номеруудын нэг нь Бакугийн орчмоос ирсэн гангачуулын бүжиг юм. Ангийн үсэн эмжээртэй хүрэм, папах малгай, савхин гуталтай энэ хүн хурдан шаламгай, урлагтайгаар бүжиглэж байгаа нь ямар нэг чечетк бүжигтэй төсөөтэй. Тэр хоёр кинжал сугалж, түүнийгээ шүдэндээ зуугаад түүнийхээ дээр бас хоёр хутга тавьсны нь ир, зэргэлдээ байгаа чихэндээ аюултай болов уу гэж санагдмаар. Эцэст нь тэр дорнодын маягийн хөгжмийн жигд цохилтод хөдөлгөөнөө тааруулан бүжиглэж байхдаа бас өөрийнхөө духан дээр тав дахь кинжалаа тавьж байх юм. Энэ Оросын казакуудын алга ташилтаа зогсолгүй аажмаар тойрон бүжиглэдэг шиг ташаагаа тулж хагас суугаагаараа бүжиглэн гүйж чаддаг. Одоо надад хадгалагдаж байгаа кино зургийн хуулбар хальсны эвхмэл хуйлаас дотор тэр хүн дахин бүжиглэхээр зохистой цагаа хүлээж байна. Энэ хүн жинхэнэ азийн пролетари юм уу, эсхүл түүнийг талархсанаас өөр юу ч үгүй хүн юм уу гэдгийг олох гэж оролдсон боловч учрыг нь олж чадсангүй, гагцхүү энэ кино түүнд хэдэн арван ярд хальсаа гаргажээ. Хэрэв Карл Маркст үзүүлэхийн тулд түүнийг зориуд амь оруулж болдог сон бол тэр өөрийнхөө сахал дээгүүр гүнзгий сэтгэлгээтэйгээр ямар их хангалуун харж байх байсан бол гэж би бодлоо. Ноён Том Квелчийн энэ бүжигчид хэрхэн харилцах тухай кино зураг ямар нэг заалт өгөхгүй байгаа.

	Хэрэв түүний Бакугийн их хуралд сайн сайхнаар хандаж чадаагүй гэдгээ энд хүлээвэл нөхөрлөлийн чин сэтгэлтэй байдаг Зорингоо гомдоож орхихгүй болов уу гэж итгэж байна.

	Энэ нь тайзан дээр тавьж байгаа будмал жүжиг, театрчилсан үзвэр ший л байсан юм. Үүнийг хийсвэрээр авч үзэх юм бол азийн пролетариудын их хурал л байсан. Хэрэв их хурал нь өөрөө өөртөө онц их ач холбогдолгүй байлаа ч гэсэн бодлогоо өөрчлөх тэмдэг болох хувьдаа чухал юм. Түүний гол санаа нь минийхээр бол төлөөлөгч нь Зеновьев болсон большевикийн шинэ чиглэлийг л их хурал гэрчилж байгаа юм.

	Энэ үед хүртэл большевикууд Марксын сургаалыг гуйвалтгүй баримталж, тэд баруун тийш хараагаа хандуулан «нийгмийн хувьсгал»-ыг хүлээж байсан газар нь болсонгүй, харин үлэмж хол Дорнодод болсонд нь багагүй гайхацгааж байсан. Одоо эд нар Марксын урьдчилан заагаагүй бүр шал өөр хувьсгал болж тэднийг засгийн эрхэнд гаргасныг ойлгож эхлэхтэйгээ зэрэг шинэ холбоо тогтоохыг үнэн голоосоо эрмэлзэж байна.

	Оросын Бүгд Найрамдах Улсад урьдынхаа адил асар том алх хадууртай баруун зүгийн аварга биет «ажилчин» үлгэр жишээ нь болсон хэвээр үлджээ. Хэрэв бид өөрсдийнхөө харгис балмад бүслэлтээ үргэлжлүүлэх юм бол зөвхөн Оросыг өөрийг нь үйлдвэрээ сэргээн босгох боломжоос нь хагацааж болох юм. Гэхдээ кинжалаар зэвсэглэсэн туркестаний нүүдэлчин энэ үлгэр жишээнийх нь байрыг эзэлсэн байж болох л юм.

	Бид большевик Оросоос юу ч үлдээлгүй хөөлөө гэхэд, тэр нь талын нүүдэлчнийг хутгыг нь бариулахад хүргэнэ дээ. Хэрэв бид, тэд нар өөрсдөө «төлөөлөгчдийн байгууллага» «хэмжээт эрхт монархи» байгуулна биз гэж алдаатай бодоод ямар нэгэн шинэ Врангельд тусалж, бүрэн бэхжээгүй Москвагийн засгийн газрыг устгадаг юм гэхэд энэ нь бид өөрснөө өөрсдийнхөө толгой дээр л булуу хурааж байгаа хэрэг болох юм. Хэн нэг хүн Орос дахь одоогийн эмх журам, хууль ёсыг нь устгаж, эмх журам хууль ёсноос нь тэнд юу ч үлдээлгүй устгана гэж бодъё. Тэгвэл дээрэмчин монархийн дэглэм өөрийнхөө хойноос Оросын бүх нутгаар шинэ цусан зам татуулж, ямар их хөнөөл сүйтгэл, ууч хүмүүсийн хядлага хийх ямар чадвартай байдгийг үзүүлж болж өнгөрсөн догшин ширүүн явдал нь түр зуурын аймшигт ялалтынхаа дараа мөхөж унана. Дараа нь Ази хөдөлж гарна. Дахиад л мянган жилийн өмнөх шигээ Днестр болоод Неман мөрний эрэг хүртэл асар их тэгш тал нутгаар морьтой хүн тариачныг дээрэмдэж, тариачид нь морьтой хүнээ хяргаж гарах болно. Хотууд нь хүнгүй цөл дундах эвдэрхий балгас, төмөр зам нь эвдэрсэн лом42 болон хувирч, хөлөг онгоцнууд нь намуухан урсагч мөрөнтэй нь... хамт алга болно.

	Бакугийн их хурал Горькийд гүн их гутарсан сэтгэлгээ төрүүлсэн. Хар дарсан зүүд мэт үзэгдэл Дорнод руу зайлан одогч Орос түүнд үзэгдэж байсан. Түүний бодол надад ч халдварлачихсан байж болох юм.

	 


IV. ОРОС ДАХЬ БҮТЭЭН БАЙГУУЛАЛТЫН АЖИЛ

	Би эхний гурван бүлэгтээ өөдгүй хаант засгийн юу ч мэдэхгүй бүдүүлэг, эцэст нь зургаан жилийн дайны уршгаар угаас үндэс муутай соёлжилт нь эцэстээ тултал унасан орон болох Орост явснаасаа олсон өөрийн сэтгэгдлийг гаргах гэж оролдлоо. Шинжлэх ухаан, урлагийнх нь байдал найдвар муутайхан байгаа тухай, амьдралын сайн сайхан байдал болон тохижил нь бараг бүрэн арилсан тухай би ярилаа. Венад байдал үүнээс дээргүй хэцүү байгаагийн улмаас тэнд ч мөн ялгаагүй профессор Маргулис шиг нэрт эрдэмтэд өлсгөлөнгөөр үхэж байгааг хэлэх хэрэгтэй байна. Хэрэв Англи дахиад дөрвөн жил дайн хийхэд хүрвэл Лондонд ч бараг л ийм явдал болох байсан даа. Тэгсэн сэн бол манай зуухнуудад нүүрс ч байхгүй, бид идэш уушныхаа картаар юу ч олж авахгүй, Боонд-стритийн дэлгүүрүүдэд, Невскийн дэлгүүрүүд шиг л хоосон байх байсан юм. Большевик засгийн газар энэ гай гамшиг болж, тэр нь үргэлжилж байгаагийн хариуцлагыг хүлээх ёсгүй.

	Би өөрийнхөө өгүүлэлд большевик засгийн газрын үйл ажиллагааг алаг үзэлгүйгээр үнэлэх гэж оролдсон юм. Хүн амын тав хүрэхгүй хувийг эзлэх большевикууд43 зөвхөн яагаад улс орондоо засгийн эрхийг байлдан авч, барьж чадаж байна гэвэл энэ лут сүйрлийн үед нийгмийнхээ итгэл эрмэлзэлтэй холбогдсон ганцхан хэсэг хүмүүс нь эд нар байсан учраас юм. Би тэдний итгэлийг хуваалцахгүй, тэдний зөнч Маркс нь миний инээдийг хүргэдэг ч гэсэн би тэдний эрмэлзлийг ойлгодог, хүндэтгэдэг... Хэдийгээр тэд дутагдалтай, тэдний тоо тун цөөн ч зөвхөн тэд нар л сэргэн мандаж байгаа Оросын ноён нуруу нь болж чаджээ. Гагцхүү Зөвлөлт засгийн ачаар л Орос орон дахин соёлжих биз ээ. Оросын хүн амын асар олонх нь бичиг үсэг мэдэхгүй, ховдог хомхой, улс төрийн талаар идэвхгүй тариачид юм. Эд нар сүсэгтэй, бурхны хөрөгт залбирч үргэлж мөргөж байдаг, энэ нь Москвад онцгой ажиглагдана. Гэвч үнэн шашнаас их хөндий хүмүүс юм. Зөвхөн ажил хэрэг нь тэдний хувийнх нь ашиг сонирхолтой холбогдож ирэх цагт ч тэд сая, улс төрийн нийгмийн асуудлыг сонирхдог. Тэд нар большевикуудад талтай. Үнэн алдрын лам нар нь Баруун европын католик лам нартай огт адилгүй, тэд өөрснөө ёстой тариачин, бохир балиар, боловсролгүй, өөрийнхөө сүсэгтэн олны санаа сэтгэлд ямар ч нөлөө байхгүй. Тариачдад нь ч, лам нарт нь ч тэр ямар ч бүтээлч эхлэлт байхгүй. Тус орны доторх үлдэж байгаа оросуудыг нь аль тал руу нь хамааруулах вэ гэвэл эд нар ерөнхий улс төрийн үзлээрээ ч, ерөнхий эрмэлзлээрээ ч холбоогүй, аль нэгэн хэмжээний алаг эрээн боловсролтой хүмүүс юм. Эд нар зөвхөн хоосон маргаан, уг үндэсгүй балмад явдалд л авьяастай.

	Англид байгаа Оросын дүрвэн суугчдын улс төрийн зан авир нь жигшил төрүүлдэг, эд нар «большевикуудын харгислал»-ыг хязгааргүй нотолж байдаг, тариачид нь эзэмшихүүнийг шатааж, оргосон цэрэг дээрэм хийж, гудамжны харанхуй буланд хүн алах энэ бүхэн бол большевик засгийн газрын хийдэг ажил нь юм гэнэ. Та нар түүний оронд ямар шиг засгийн газар байгуулахыг хүсэж байна гэж тэднээс асуугаад үзээрэй. Тэд улс төрийн талаар тааламжтай зөвлөгч, өөртэйгөө ярилцагчдаа сүү долоосон гөлөг шиг дүр гарган, ерийн наалинхай маягаар хариу өгнө. Тэд өөрсдийгөө дээд зэргийн хүн болгон магтаж, бөөлжсөө та нарт идүүлнэ. Эцэст нь Деникин буюу Врангель эргэж очоод бүрэн эмх журам тогтоож яаж чадах вэ гэдэг нь энэ бурхан ноёдод илэрхий шүү дээ. Энэ дүрвэгсэд хааны хийснээс илүү юу ч хийж чадахгүй, тэр ч байтугай эд нар ямар хаан хүсэж байгаагаа ч шийдвэрлэх чадалгүй юм. Оростоо үлдсэн оросын сэхээтний ухаантай хэсэг нь Оросын нэрийн өмнөөс дургүй ч гэсэн большевикуудтай үнэнчээр хамтран ажиллаж эхэлж байна.

	Большевикууд өөрсдөө бол марксистууд, коммунистууд юм. Эд нар Орост засгийн эрхэнд гараад, Карл Марксын сургаалтай бүрэн зөрчих вий дээ гэж би дээр хэлсэн. Улс орныг донсолгосон эмгэнэлт сүйрэл рүү оруулж, харгис хэрцгийгээр эвдэн бусниулж байгаа баруун гүрнүүдийн довтолгоо, түрэмгийлэл, хавчин хяхах явдал, элдэв төрлийн бусад аймшигтай явуулах эх оронч тэмцэлд тэдний бараг бүх хүч зориулагджээ Тэдний үлдсэн хүч нь Оросыг өлсгөлөн үхлээс аврах, нийтийн эвдрэл сүйрлийн дунд нийгмийн ямар нэг эмх журам тогтооход чиглэжээ. Большевикууд бол төрийн үйл ажиллагааны туршлагаар тун муу, энэ бол Женев, Хэмпстэдийн дүрвэгч сэхээтнүүд болон Америкийн Нэгдсэн Улсаас эргэж очсон харьцангуйгаар бага соёлтой ажилчид юм гэдгийг би дээр хэлсэн. Мусульман шашинтай Египет, Сири, Месопотамд засгийн эрхийг булаан авсан эрт дээр тэр цагаас эдүгээ хүртэл ийм гүйхэн мэдлэгтэй засгийн газрыг түүх мэдэхгүй.

	Өмнө нь зогсож байгаа асар их хэмжээний зорилтууд нь олон тооны большевикуудын сэтгэл санааны гүнд зүй ёсны түгшүүр төрүүлж байна гэж би бодож байна. Гэвч тэднийг, ингэхлээр Оросыг аврах нэг зүйл бол тэдний коммунист итгэл нь юм. Усан доорх дайны үед харсаар байтал хотын хүн амын өлсгөлөн болоход үхэл буюу, нийгмийн хяналт гэдэг зөвхөн хоёр гарц байна гэдгийг английнхан мэдэх цаг ирж байсан. Англи өөртөө, бид аргагүйн эрхэнд хүнс тэжээлийн хуваарилалтад хяналт тогтоож, бид аргагүйн эрхэнд дамын худалдаачныг хатуу хуулиар даралт өгч байсан даа. Коммунистууд засгийн эрхэнд гарч, өөрсдийнхөө үзлийг иш үндэс болгон энэ бүхнийг амьдралд дав даруй нэвтрүүлж, ийм байдлаар тус оронд ноёрхож байгаа эмх замбараагүй байдлыг даван туулах шийдвэртэй алхам хийжээ. Эд нар Оросын бүх дадал заншил, уламжлалыг зөрчин хамгийн хатуу хяналт, нормчлол тогтоожээ. Тэдний амьдралд нэвтрүүлсэн картын систем нь Орос дахь одоогийн үйлдвэрлэл, хэрэглээний нөхцөл, шинж чанарт нь үлэмж тохирсон бололтой. Энэ нь цаасан дээрээ ямар ч өө сэв байхгүй. Алдаа дутагдлыг олох хялбар боловч тамирдаж ядарсан, эмх замбараа нь алдагдсан нөхцөлд байгаа Орос орныг түүнээс хэрхэн зайлж гарах аргыг нь зааж өгнө гэдэг маш бэрхтэй. Хэрэв, большевикуудыг түлхэн унагааж, түүний оронд ямар ч байсан ялгаагүй, өөр засгийн газар тогтлоо гэж бодоход, тэр засгийн газар большевикуудын авч явуулсан картын системийг хэрэглэж дамын худалдаачдыг хатуу цээрлүүлэн буудаж, улс төрийн сэжигтэй балмад явдлуудыг тас цохих нь зайлшгүй биз дээ. Орос одоо яг тийм байдалд оршиж байна. Тойрон бүслэлт, өлсгөлөнгийн хүнд нөхцөлд большевикууд өөрийнхөө хүчинд итгэж бусад засгийн газруудаас аргагүйн эрхэнд зайлшгүй авч явуулах тийм арга хэмжээнүүдийг авч байна.

	Үзтэл асар их бэрхшээлийн өмнө өнгөрсний буурин дээр шинэ Оросыг байгуулахаар эд нар оролдож байна. Үзэл суртал, аргын талаар тэдэнтэй маргалдаж, тэдний төлөвлөгөөг үл гүйцэлдэх зүйл гэж нэрлэж, хийж байгаа юмыг нь шоолох буюу түүнээс нь айж болох юм. Гэхдээ Орост одоогоор явагдаж байгаа бүтээн байгуулах ажлыг үгүйсгэж болохгүй. Большевикуудын зарим хэсэг нь ёстой зөрүүд, үг дуулахгүй хоосон онолч, ердөө ганцхан капитализм устгагдаж, худалдаа, мөнгө хүчингүй болж, ангиудын ялгавар арчигдан ямар нэг уйтгарт «алтан үе» өөрөө өөрийгөө хангаад хүрч ирнэ гэдэг мухар сүсэгт итгэчихсэн юм. Тэдний дотор энэ бол «пролетари»-ийн хими гэж өөрт нь итгэгдэхгүй бол хими заалтыг зогсоох буюу хэрэв РСФСР (Оросын Холбооны Социалист Зөвлөлт Бүгд Найрамдах Улс) гэдэг үсгийг хослон дүрсэлж өгөхгүй бол аливаа хээ угалзыг хорь гэж зарлах чадвартай тийм ухаан муутай хүмүүс бас бий. Эртний еврей хэл судлах явдлыг «харгис» хичээл гэж үзээд хориглосныг би дээр хэлсэн. Би Горькийнд байхдаа түүнээс хувьсгалт уламжлалтай номуудаас бусад өнгөрсөн бүх утга зохиолыг үгүйсгэсэн туйлын өрөөсгөл үзэл баримтлагч шинэ журмын зүтгэлтнүүдтэй явуулдаг ширүүн маргаанд оролцох явдал надад үе үе тохиолдож байсан. Гэвч шинэ Оросын өргөн мэдлэгтэй хүмүүс бий. Бололцоо байвал тэд их юм хийнэ. Сайн ч хийж мэднэ. Тийм бүтээлч хүмүүсийн тоонд би Ленинийг оруулна. Тэр бол өөрийнхөө дүрвэж явах зуураа хачин их юм сурсан бөгөөд намынхаа доторх экстремист солиорогчдыг саяхан тун хурц шүүмжилсэн юм. Тэдэн дотор хэзээ ч экстеримист байгаагүй зохион байгуулах их чадвартай Троцкий, гэгээрлийн ардын комиссарт Луначарский44, Ардын аж ахуйн зөвлөлийн удирдагч Рыков45, Петроградын ардын гэгээрлийн хэлтсийн Лилин, Лондон дахь худалдааны төлөөлөгчдийн тэргүүн Красин46 нар оржээ. Миний санаанд хамгийн түрүүнд энэ нэрс орж ирлээ, энэ хэдээр большевик засгийн газар дахь төрийн тууштай зүтгэлтнүүдийн нэрсийн жагсаалт дуусахгүй л дээ. Иргэний дайн, интервент, хавчих бүслэлт энэ бүхнийг үзлээ ч гэсэн тэд тодорхой амжилт олсон юм. Англи буюу Америк уншигчийн төсөөлж үл чадах тийм хэмжээнд хүртэл гуйланчилсан орныг, тэгээд бас тун ч ядуухан аппараттайгаар сэргээн босгох хэрэг тэдэнд оногджээ. Орост одоо захиргаа, техникийн боловсон хүчин, эмнэлгийн хэрэгсэл, хүнс тэжээлийн зүйлээс ч бүр илүү үгүйлэгдэж байна. Оросын засаг төрийн байгууллагууд дахь хамгийн жирийн данс бичиг нь маш замбараагүй, хайнга бөгөөд гар бичгээр хөтлөгдөж байна. Татсан тамхины тасархай, янзлаагүй бичиг хэргийн овоон дотор албан хаагчид нь живж орхижээ гэж хэлмээр байна. Хувьсгалын эсрэг ямар нэг эргэлт ч үүнийг өөрчилж чадахгүй. Энэ бол орчин үеийн Оросын үнэн байдлаас салгаж үл болох шинж нь юм. Хэрэв баруун гүрнүүдийг эзэмдэгч цэргийн хэн нэг балмад этгээд гай дайрсан тохиолдлоор Орост засгийн эрхийг булаан авлаа гэхэд, нийт нуралт дээр нь хөлчүүрэл, хөрөнгийн сүйтгэл, завхайрлыг л нэмэрлэх биз ээ. Большевикуудыг яаж мууллаа ч гэсэн тэдний дийлэнх нь ердөө хөдөлмөрч төдийгүй, харин шууд тэвчээрт амьдрал руу явж байна гэдгийг үгүйсгэх аргагүй.

	Би Оросын эмх замбараагүй энэ явдлын тухай дэндүү эрс ярьж байгаагийн учир бол тэр замбараагүй байдлаас болоод би Луначарскийтэй уулзаж чадаагүй юм. Ленин, Чичерин47 хоёртой бүтэн хагас цагийн турш ярилцахын тулд 80 шахам цагаа замд явах, утсаар ярих болон хүлээх хэрэг надад тохиолдлоо. Ийм явцаар Луначарскийтэй уулзахын тулд наад зах нь надад бас нэг долоо хоног хэрэгтэй байв. Гэтэл би Ревел, Стокгольмын хооронд явдаг хөлөг онгоцны тогтмол бус рейст суух гэж яарсан юм. Миний Москвад байсан бүх хугацаанд сэтгэл гүнээ түгшин, эмх замбараагүй байсан Нийслэлд газарчлахаар хотоо огт мэддэггүй, гартаа мөнгөн данх барьсан нэг усан цэрэг намайг дагалдаж явсан. Харин миний уулзалтын тухай утсаар тохиролцох хүн нь орос хэл муу мэддэг америк хүн байх ёстой байсан юм. Ленинтэй миний уулзах тухай, хот хоорондын утсаар Горький урьдчилан ярьж тохиролцохыг би өөрөө сонссон боловч Москвад манайг ирнэ гэдгийг ерөөсөө сонсоогүй гэцгээж байв. Тэгээд намайг Петроград руу буцахад хамгийн удаан галт тэргэнд суулгасан, тэр нь 14 цаг явах ёстой газар 22 цаг явсан. Энэ бүхэн нь санаанд тогтмооргүй, жижиг зүйл шиг боловч эдгээр нь ажил хэрэг, эмх журмаараа сайрхахыг бүх хүчээрээ оролдож байсан Оросын хувьд авч үзвэл надад улам их учир холбогдолтой болж байгаа юм. Би вагонд суунгуутаа л яст мэлхийн хурдаар салгалах хэрэг боллоо гэдгийг мэдсэн. Харин шуудангийн галт тэрэг гурван цагийн өмнө явчихсан байжээ. Тэр үеэр нь бид зочид буудлын үүдний өрөөнд чемодануудынхаа дэргэд биднийг хэзээ авах бол хэмээн хүлээсээр байгаад уураа тайтгаруулж яриагаа дэлгэх боллоо. Би газарчтайгаа эр хүн, эр хүнтэйгээ ярилцдаг шиг ярьж гарав. Оросын дэглэм журмын тухай бодож байгаа бүхнээ түүнд би хэлсэн. Тэр миний ёжтой үгийг анхааралтай сонсож, эцэст нь намайг яриагаа зогсохоор, надад уучлал гуйгаад өнөөгийн оросуудын санаа сэтгэлгээ болсон «...эвслүүдийг та харж байгаа биз дээ» гэж хариулсан.

	Луначарскийтэй биечлэн уулзах бололцоо надад олдоогүй боловч ардын гэгээрлийн талаар тэдний хийгээд байгаа олон зүйлтэй би танилцаж амжсан. Ардын гэгээрлийн ажилтанд ажил хэргийнх нь үндсэн материал болох хүнтэй ажиллах хэрэгтэй болдог. Тэдний хувьд Орос ямар ч гэсэн онц дутагдаагүй байна. Харин энэ талаар Луначарский түүний хамт ажиллагч олонхоо бодвол дээгүүр байдалтай байна. Миний анхандаа эргэлзэж, итгэл муутайхан хандаж байсан большевикуудын явуулж байгаа ажил нь тэдний өмнө тохиолдож байгаа бэрхшээлийг анхаараад ирэхийн хамт ихээхэн үр дүнтэй болж байна аа гэж санагдахаар болсныг хүлээх хэрэгтэй. Эхлээд тун ч бүтэлгүй байжээ. Би ердөө Петроградад очуутаа л надад сургууль үзүүлээч гэсэн. Дараа өдөр нь энэ ёсоор ч боллоо. Би тэндээс тун олиггүй сэтгэлгээтэй буцсан. Сургууль нь английн жирийн бага сургуулиудыг бодвол онцгой сайн төхөөрөмжлөгджээ. Хүүхдүүд нь цовоо, сэргэлэн, эрүүл чийрэг байлаа. Гэвч бид хичээл тарсан хойно ирсэн учир хичээл дээр нь орж чадсангүй, харин сурагчдын зан байдлыг үзэхэд сургуулийн сахилга бат нь ихээхэн доголдож байлаа. Энэ бол намайг оруулахаар зориуд бэлтгэсэн сургууль юм байна. Петроград өөр юугаараа гайхуулах вэ дээ гэж би бодлоо. Биднийг дагаж явсан хүн хүүхдүүдээс английн утга зохиол болоод тэдний дуртай зохиолчдын тухай асууж эхэллээ. Ганц нэр л бусад бүх зохиолчдынхоос илүү гарч байлаа. Энэ нэр минийх байлаа. Мильтон, Диккенс, Шекспер гэх мэтийн барагтайхан хүмүүс утга зохиолын энэ тэргүүн дор ширвэгдэж байв. Асуулт үргэлжилсээр, хүүхдүүд миний хэдэн номын нэрийг тоолов. Тэдэнд би танайхыг үзлээ, сонслоо, та бүхэнд их талархаж байна. Өөр юу ч үзэхийг хүсэхгүй, өөрөөр хэлбэл би дахиад та нараас юу үзэх гэж хүсэх юм бэ? гэж хэлээд үүнийг зохион байгуулагчид гүн их дургүйцсэнээ илэрхийлэн хүйтнээр инээмсэглээд сургуулиас гарлаа.

	Гурван өдрийн дараагаар, би гэнэт өглөөнийхөө программыг өөрчлөөд ойролцоо байгаа нэг сургуулийг яаралтай үзүүл гэж шаардлаа. Анхны удаа намайг төөрөгдүүлсэн, одоо ч сургууль нь жинхэнэ ямар байдгийг үзнэ дээ гэдэгт итгэж байлаа. Хэрэг дээрээ барилга төхөөрөмж, сурагчдын сахилга нь миний үзсэнээс бүр хамаагүй илүү байлаа. Хичээл дээгүүр нь явж, сургалт нь маш сайн зохион байгуулагдсаныг үзлээ. Ихэнх багш нар нь дунд зэргийн насны эмэгтэйчүүд, эд нар бол туршлагатай багш нар байна гэдэг сэтгэгдэл төрөв. Хэн бүхний мэддэг хэлээр самбар дээр зурах замаар үйлддэг болохоор нь би геометрийн хичээлийг сонгож авлаа. Надад сурагчдын хийсэн онцсайн зураг, дүрсүүдийн үзэсгэлэнг үзүүлсэн. Сургууль нь үзүүлэн, таниулах зүйлээр баялаг юм. Түүний дотроос географийн хичээлд зориулсан газрын цуврал зураг надад онц таалагдсан. Тэнд бас хими, физикийн багаж хэрэгслүүд их байна. Тэд үүнийгээ сайн ашигладаг нь эргэлзээгүй. Зөвлөлт Орос дахь сургуульд хүүхдийнхээ хоолыг яаж бэлтгэдгийг би үзсэн. Тэр нь районы гуанзанд бидний үзсэн хоолноос хамаагүй илүү зүйлээр, сайхан амттай хийгдсэн байлаа. Энэ сургуулийн бүх юм нь хэмжээлшгүй сайхан сэтгэгдэл төрүүлсэн юм. Эцэст нь бид орос хүүхдүүдийн дунд Герберт Уэллсийн ер бишийн алдар нэрийг шалгахаар шийдлээ. Энэ хүүхдүүдийн хэн нь ч, хэзээ ч үүний тухай сонсоогүй, сургуулийн номын санд миний нэг ч ном байхгүй байхаар ёстой нэг хэвийн ажиллагаатай сургуулийн газарт би ирээд байна даа гэж бүрэн итгэв. Анхны сургууль нь миний ууртаа бодсон шиг, Орос дахь сургалтын байдал харьцангуйгаар ийм байдаг гэж намайг төөрөгдөлд оруулахыг ерөөсөө хүсээгүй юм байна гэдгийг би ойлголоо. Бүх юм өнгөрлөө, яагаад гэвэл миний утга зохиолын найз, шүүмжлэгч, ноён Чуковский48 Орост намайг яаж хайрлаж байдгийг халуун сэтгэлээс үзүүлэхийг хүсэж, миний үүргийн хамаг нарийн явдал учрын тухай хялбархан мартагнуулан энэ гэм хоргүй үзвэрийг бэлтгэсэн юм байжээ. Үүнийхээ дараа нэмэгдэл материал цуглуулж, Орост очсон хүмүүстэй, тухайлбал доктор Хэйден Гэсттэй саналаа солилцов. Тэр бол Москвад хэд хэдэн сургуулийг мөн л «сандаргасан хүн» тэгээд би улс орны энэ хүнд бэрх нөхцөлд Зөвлөлт Орост ардын гэгээрлийн мундаг их ажил явуулж байна, хотууд дахь сургуулиудын тоо болоод заалтын чанар хаант засгийн үеэс хамаагүй их өсжээ гэж бодсон юм. (Энэ бүхэн болоод бусад ажлууд нь зарим «үзвэр»-ийн районуудыг оролцуулахгүй бол тариачдад бараг хамаарагдахгүй юм). Миний үзсэн сургуулиуд английн сайн сайн дунд сургуулиудаас огт ялгагдахгүй юм. Тэдгээр нь бүгдийг оруулж заавал сургах журам хэрэглэх гэж туршиж байна. Орос онцгой бэрхшээлтэй тулгарч байгаа нь магад юм. Олон сургуулиудад багш нар хүрэлцэхгүй, гудамжинд худалдаа хийдэг хүүхдүүдийг хичээлд нь тэр бүр татан оруулж чадахгүй нь мэдээж юм. Орост нууц худалдааны ихэнх хэсгийг хүүхдүүд хийдэг. Насанд хүрсэн хүнийг бодвол тэднийг барьж авахад бэрхтэй, гэлээ ч гэсэн большевикууд бол тэднийг шийтгэдэг, ёстой л дайсан нь даа. Харин оросын хүүхдүүд хойд зүгийнхний янзаар айхтар түргэн хөгжиж байна.

	Манай өнөөгийн Орос шиг тийм үлгэн салган оршиж байгаа оронд 15—16 насны хүүхдүүдийг хамтруулан хичээллүүлэх нь тун муу уршиг тарьж байна. Петроградын онцгой комиссын тэргүүн байсан Бакаев, түүний хамт ажиллагч Залуцкий нар энэ асуудлаар ярилцах гэж Горькийнд ирэв. Тэгээд би энэ тухай мэдсэн юм. Эд нар миний дэргэд энэ бүхнээ шууд илэрхий ярилцсан бөгөөд түүнийг дор нь англиар орчуулж байсан. Петроградын залуучуудын зан суртахууны талаар ялзарч байгаа тухай большевикуудын хэвлүүлсэн тоо бүртгэлийн маш тодорхой мэдээг надад үзүүлсэн. Залуучуудын тухайд бүр аймаар, Лондонд зарим районууд юм уу эсхүл өөрийнхөө бүр үүр уурхай болсноороо нэрд гарсан Ридинг мэт хотуудын аймшигт явдлуудын тухай, хэрэв тийм мэдээ байдаг бол английн тэр тоо бүртгэлийн мэдээтэй зэрэгцүүлэхэд эдгээр нь ямаршуу харагдахыг бүү мэд «уналтын зам» гэж гарчигласан янхны байдлын тухай фабианы нийгэмлэгийн гаргасан тайлантай уншигчид танилцсан биз ээ. Энэ тоо мэдээг хаант засгийн үеийнхтэй зэрэгцүүлж тавивал ямар дүн гаргахыг бүү мэд. Тэрчлэн Орос дахь аймшигт үзэгдлүүдийг орон сууцны хүнд нөхцөл болон үгээгүй хоосон амьдралаас болсон цөхрөлтэй ямар хэмжээгээр харьцуулахыг бодож олохгүй юм. Оросын хотуудад ардын гэгээрлийн өрнөлт болон залуучуудын оюун санааны хөгжил өсөлтийн зэрэгцээгээр ялангуяа эр эмийн явдал дээр тэдний өөдгүй байдал их болсон, энэ бүхэн нь ахмад үеийнхэн зан суртахууныхаа цэвэр ариун байдлыг нандигнан хамгаалж байгаа үед болж байгаа нь харагдана. Оросын залуучуудын зан суртахууны доройтол нь Орос дахь ардын гэгээрлийн амжилтуудын дэлгэц дээр тусаж байгаа гав ганцхан хар толбо мөн. Миний бодоход түүнийг нийгмийн ерөнхий сүйрлийн нэг илрэл гэдэг үндсэн дээр авч үзэх нь зүйтэй мэт, европын аль ч орон дайн нь залуучуудын зан суртахууны тогтворыг мэдэгдэм сулруулахад хүргээд харин хувьсгал өөрөө сургуулиудаас хуучин туршлагатай сурган хүмүүжүүлэгчийг хөөн зайлуулж, зан суртахууны бүх хэм хэмжээг эргэлзэлд оруулсан хэр нь өнөөгийн Орос дахь энэ эмх замбараагүй явдлыг хүчтэй болгоход аль хэр нөлөөлж өгсөн болохыг хэлэхэд бэрхтэй.

	Большевикуудын өмнө өлсгөлөн, гэр бүлийн гал голомтын задрал, нийгмийн эрх замбараагүй явдлын асуудал тэр аяараа босож ирсэн үед, тэд нар хотын хүүхдүүдийг улсын асрамжид авч, нийтийн байртай сургуулиуд байгуулж эхэлсэн. Английн дээд ангийнхны хүүхдүүд шиг оросын хотын хүүхдүүд дотуур байртай сургуулиудад суралцаж байна. Петроградад миний очсон хоёр дахь сургуультай зэрэгцээ эрэгтэй, эмэгтэй хүүхдүүдийн тус тусын дотуур байрны хоёр том барилга байв. Энд ирсэн хүүхдүүдэд ариун цэврийн ерийн дасгал суулгаж, зан суртахууны дэглэмд сургаж байна. Үүнийг ч зөвхөн коммунист зарчим шаардаж байгаа биш, харин ингэхээс өөр аргагүй юм. Оросын зарим хотууд өөрийнхөө нөхцөлөөр газар сайгүй хотын оронцог болон хувирч байгаа учир большевикууд аргагүйн эрхэнд аварга доктор Варнардо гэгчийн рольд49 тоглох болж байна. Энэ аймшигт нөхцөлд тэднийг гудамжны хүйтнээс хамгаалж тэжээх болон зөв хүмүүжүүлэх бололцоогүй эцэг эх нь хүүхдүүдээ хүүхэд хүлээн авч хуваарилдаг газарт хүргэн өгч байгаа байдалтай би танилцсан. Хүлээн авах газар нь хуучин дэглэмийн үед олон тооны хөгжилтэй кампаниуд оройнхоо хоол идэхээр ирдэг байсан европын зочид буудлын байшинд байрлажээ. Бас тааз дээр нь ерийн дөрвөл хөгжим тоглодог зуны цэцэрлэг нь хэвээрээ байлаа. Бид шатаар өгсөж явахдаа «Coi ffeur des Dames» гэж алтан үсгээр франц дээр бичсэн бүдэгхэн шилний хажуугаар өнгөрлөө.

	«Ресторан» руу орох замыг алталсан хээнцэр сумаар заасан нь Петроградын өдөр тутмынх нь үнэн байдлаас аль хэдийн таягдсан зүйл байлаа. Энд хүүхдүүдийг авчирдаг. Тэднийг эхлээд халдварт өвчнөөр өвчилсөн эсэхийг шалгаж, эмнэлгийн үзлэг хийж тусгай байлгах юм. (Ирж байгаа арван шинэ хүүхдүүдийн ес нь бөөс хуурстай байна), дараа нь хоёр дах тусгаарлалтаар тэдэнд үл бүтэх зан байдал, гаж буруу бодол байгаа эсэхийг шалгана. Тэгээд заримыг нь дүрсгүй хүүхдүүдийн сургууль руу явуулж, бусдыг нь улсын асрамжид авсан хүүхдүүдтэй нийлүүлж дотуур байртай сургуулиудад хуваарилна.

	Энд лав л «гэр бүл задрах» явц бүр шулуун замдаа орчихсоныг бид ярьж байна. Харин асрамж нь хамгийн янз бүрийн гаралтай хүүхдүүдийг хамаарч байх юм.

	Төрөл төрөгсөд нь бүхэл өдрийн турш онц хязгаарлалтгүйгээр хүүхдүүдээ эргэж байна. Харин тэд хүмүүжил, хувцас хунарын зэрэг асуудалд оролцох эрхгүй юм. Хүлээн авах газар дахь хүүхдүүдийн бүх амьдралтай нь танилцаж, хүүхдүүдийнх нь дунд бид нэг хэсэг байсан бөгөөд тэр хүүхдүүд бидэнд эрүүл чийрэг, сэргэлэн золбоотой байгаагаа үзүүлсэн. Учир нь эд нар маш сайн хүмүүсийн хараанд байгаа юм. Улс төрийн талаар төдий л найдвартай биш буюу шинэ дэглэмд илэрхий дургүйцдэг, мөртөө ямар ч байлаа гэсэн Оросын төлөө зүтгэх хүсэлтэй, олон тооны хүн энд ажиллаж тэд нар эрүүл санаатай, шударга үнэнчээр үүргээ биелүүлж байна. Бодвол, миний орчуулагч эмэгтэй, хүлээн авах газрыг бидэнд үзүүлсэн хатагтайг сайн мэдэж байсан байх. Эд нар урьдынхаа эрх дархтай үед европын зочид буудалд үдийн болон оройн хоол дандаа иддэг байсан биз ээ. Одоо энэ хатагтай тун энгийн хувцастай, тайрмал үстэй, биеэ их болгоомжтой барьж явна аа. Түүний нөхөр нь цагаан гвард, Польшийн армид алба хааж байгаа ажээ. Харин хоёр хүүхэд нь нийтийн байранд байдаг бөгөөд өөрөө бусад хэдэн арван хүүхдүүдийг эхийн ёсоор халамжилж байна. Энэ эмэгтэй өөрийнхөө байгууллагын ажилд бахархдагаа мэдэгдэж байсан, энэ хот гачигдал өлсгөлөнгийн аюулд нэрвэгдэж байгаа юм гэж тэр өөрөө ярив. Харин урьдыгаа бодвол үлэмж дээр бөгөөд чинээлэг амьдралаар амьдарч байгаа ч юм шиг байв.

	Орост байхдаа бидний танилцсан гэгээрэл, хүмүүжлийн талаарх бүх ажлыг бичье гэхэд номын маань хэмжээ надад бололцоо олгохгүй байгаа учир би зөвхөн Камен арал дээрх ажилчны амралтын газрын тухай хэдэн үг хэлэхийг хүсэж байна. Энэ эхлэлт нь онц сайхан сэтгэл хангамжтай сонин санагдсан. Энд соёлжуу нөхцөлд 2—3 долоо хоногоор ажилчдыг явуулан амруулдаг юм. Амралтын газар том цэцэрлэгтэй, шилэн байшин, туслах аж ахуйн барилгатай маш сайхан зуслан. Гуанзанд нь ширээний цагаан бүтээлэг, цэцэг гэх мэт цөм байна. Ажилчид нь ч энэ гоо сайхан байдалтай заавал тохируулан биеэ авч явах ёстой юм. Энэ бол түүнийг өөрчлөн хүмүүжүүлэх нэг арга нь юм. Хэрэв амрагчид мартаж орхиод, ханиалгаж, хуучныхаа жирийн ардын заншлаар шалан дээр нулимж орхивол, үйлчлэгчид тэр газрыг шохойгоор хүрээлээд, муухай болгосон шалыг арчаарай гэж зөвлөдөг гэнэ. Амралт руу явсан зам нь футурист маягаар чимэглэгджээ. Хаалганы нь дэргэд алх түшсэн асар том ажилчны дүр босгожээ. ...Тэр нь Петроградын больницын мэс заслын салбарын бэлтгэлээс авсан гипсээр хийгджээ. Гэвч эцсийн эцэст ажилчныг өөрчлөн хүмүүжүүлэх гэсэн эрмэлзэл, тэднийг соёлт байдал руу нүүлгэж байгаа нь тэдний дургүйцлийг аянд нь... төрүүлэхгүй байж чаддаггүй бололтой.

	Большевикуудын энэ их чармайлтуудын олон зүйлд нь төгс үнэлэлт өгнө гэхэд надад бэрхтэй байна. Энд сайн талаараа гайхагдмаар ба утга учиргүй явдлууд холилдсон бүтээн байгуулалтын болон гэгээрлийн ажил явагдаж байна гэдгийг л хэлж болох байна. Гэхдээ ямар ч л гэсэн энэ аймшигт гачигдал зовлон хязгааргүй уналтын далай дотор илүү сайн ирээдүйг итгэх итгэлд автагдсан бүтээн байгуулагч, «амь бие хайргүй хөдөлмөрийн жижигхэн гэрэл бий болжээ. Энэхүү гүн тийшээ явж байгаа орныг үхлээс аврах чадалтай бат бэх суурийг эд нар тавьж чадсан юм уу гэдгийг хэн хэлж чадах юм бэ? Хэрэв, Орос иргэний дайн ба интервентээс, өлсгөлөн ба гачигдлаас түр зуур амсхийлт авбал эд нар аль хэр өсөж бэхжиж чадна гэдгийг хэн тааж чадах юм бэ? Ирээдүйн Орос, шинэчлэгдсэн Оросын талаар би Ленинтэй ярилцахыг хүсэж Кремль рүү очив. Энэ тухай яриаг эцсийн бүлэгт өгүүлнэ.


V ПЕТРОГРАДЫН ЗӨВЛӨЛ

	Аравдугаар сарын 7-ны дөрөв дэх өдөр би Петроградын зөвлөлийн хуралдаанд оролцлоо. Энэ бол английн танхимын хурлаас онц ялгаатай хууль тогтоох байгууллага гэж бидэнд ярьсан, үнэхээр ч тийм юм. Бидэнд энэ байгууллагын ажил нь Зөвлөлт Орос дахь бусад бүх ажлынх нь адил огт бодож төлөвлөсөн юмгүй санагдсан. Петроградын зөвлөл шиг тийм өргөн хүрээ, тийм өндөр хариуцлага бүхий байгууллага ингэж урагшгүй зохион байгуулагджээ гэж бодоход бэрхтэй.

	Хуралдаан нь хэзээ ч билээ II Екатериний дотнологч Потемканд харьяалагдаж байсан Тавричийн ордонд боллоо. Хаант засгийн үед энд улсын дум хуралдаж байсан. Би тэр думд 1914 онд оролцож, уйтгарт шүүмжлэлийг нь сонсож байсан юм. Ноён Морис Бэринг болон Бекендорфынхны нэг хүн намайг хурлын танхимын хагас дугуй зочдын байр луу орууллаа. Танхим нь өөрөө мянга орчим суудалтай боловч түүний ихэнх нь хоосон байлаа. Хонхон зэвсэгтэй дарга, индрээс дээгүүр, ихэмсэг сууж түүний ард түргэн бичээч нар байраа эзэллээ. Тэгэхэд ямар асуудал хэлэлцэж байсныг би мартаж орхижээ. Ямар ч л байсан онцын сонирхолтой л юм байгаагүй дэг. III думийн депутатуудын дунд байсан олон лам нарын зүг миний анхаарлыг Бэринг татсаныг санаж байна. Цөөхөн хүн дунд тэдний нөмрөг болоод сахал нь ажиглагдам байж билээ. Энэ удаад бол бид хөндлөнгийн ажиглагч биш, харин хуралдаанд идэвхтэй оролцогчид нь байлаа. Биднийг тэргүүлэгчдийн арын ширээ, их төлөв засгийн газрын гишүүд гэх мэтчилэн тусгай хүмүүсийн суудаг хүндэт байранд суулгасан. Тэргүүлэгчийн ширээ, индэр, түргэн бичээч нарын суудал энэ бүхэн нь яг хуучнаараа байна. Харин унжгар парламентизмын уур амьсгал нь онцгой сэтгэл хөдөлгөм олон хүний шуугиан, нийтийн митингээр50 солигджээ. Тэргүүлэгчдийн байрны араар биднийг тойрон хагас дугариг зассан нарийн сандал дээр усан цэргүүд, хувцасных нь байдлаар бодоход сэхээтэн, ажилчин янзтай хүмүүс, бас догь байрын нэлээд сайхан эмэгтэйчүүд, нэг хоёрын зэрэг азийнхан, хаанахынх нь үл мэдэгдэх хэдэн хүн, нийтдээ хоёр зуу гаруй хүмүүс айхтар шахцалдан сууцгаасан. Танхим пиг дүүрэн байлаа. Үүнд эрэгтэй, эмэгтэй хоёр гурван мянга хэр хүн зөвхөн түшлэгтэй сандлыг нь эзэлсэн төдийгүй, хамаг зай завсраар дүүрсэн байлаа. Эд цөм Петроградын зөвлөлийн гишүүд байсан, чухамдаа зөвлөлүүдийн бүх районы хамтарсан ассамблейн шинжтэй байлаа.

	Зиновьев, түүний баруун гар Зорин, хурлын дарга нар бидний урд талд тэргүүлэгчдийн ширээнд сууцгаажээ. Польштой байгуулах найрамдлын тухай хэлэлцлээ. Польшчуудын тавьсан болзлыг батлах, ялагдлаа хүлээх нь уг хүмүүст тун хүнд байгаа нь мэдэгдэж байлаа. Биднийг орсны дараа удалгүй Зеновьев босож буулт хийх нь зайлшгүйг хуралд оролцогчдод санагдуулам итгэлтэй үг хэлж байгааг би сайн ойлгосон. Польшийн шаардлага тун жигшүүртэй, гэсэн ч тухайн үед Орос буулт хийхээс аргагүй байв. Дараа нь нэг настайвтар хүн босож оросын ард түмэн болон бурханд биширдэггүй засгийн газрыг ширүүнээр дайрсан үг хэлэв. Тэр хэлэхдээ Орос орон шашнаа шүтэхгүй юм бол хийсэн нүглийнхээ шийтгэлийг авч гай гамшигт тасралтгүй орох болно гэлээ. Хуралд оролцогчид түүний үзлийг хуваалцаагүй боловч түүнд үгээ хэлэхэд нь саад хийсэнгүй. Дараа нь Польштой тогтоох найрамдлын талаар ил санал хураав. Ингээд миний ээлж боллоо.

	Большевик дэглэмтэй танилцахаар намайг Англиас ирсэн хүн гэж Зөвлөлийн гишүүдэд мэдэгдэв. Намайг тал бүрээс шагшран магтаж, дараа нь энэ дэглэмд шударгаар хандаж, хатан Сноуден, Гэста, Бертрана Расселийн мөрөөр орохгүй байхыг уриаллаа. Тэд саявтархан Зөвлөлт Бүгд Найрамдах Улсад зочилсноо ашиглаж, буцсан хойноо оросын тухайд муу үнэлэлт өгсөн хүмүүс юм. Би энэ уриалганд дургүйцэж би Орост большевик засгийн газрыг алаг үзэлгүй үнэлэхийн тулд ирсэн болохоос биш, харин магтан сайшаахын тулд ирээгүй гэлээ. Дараа нь би индэр дээр гарч, пиг дүүрэн танхим руу хандан үг хэлэх боллоо.

	Миний өмнө Орост ирсэн зарим хүнд энэ индэр гайтай юм нь болж байсан гэдгийг би ойлгосон. Тэдний орчуулагчид радиогийн тусламжтайгаар бүх дэлхийд мэдээлж байсан тэр үгийн агуулгын тухай хаанаас авч байна гэдгийг хожим олж тогтоох нь тэдэнд бэрхтэй байсан биз ээ. Зол болоход учир нь ийм тийм юм болж магадгүй гэж санаад хэлэх товч үгээ би бичиж түүний орчуулгыг яг бэлтгэсэн байлаа. Юуны урьд би бол марксист ч биш, коммунист ч биш, коллективст хүн, оросууд ядуу зүдүү байдалдаа тусламж, найрамдлыг Европ дахь нийгмийн хувьсгалаас биш, харин баруун зүгийн уян сэтгэлт либерал дундаас олох болжээ гэж би ямар ч хоёрдсон санаагүйгээр мэдэгдлээ. Баруун зүгийн орнуудын ард түмэн, хувийнхаа замаар явах гэж байгаа Орос оронтой найрамдахын төлөө шийдвэртэй зогсож байна. Гэхдээ тэдний хөгжил нь Оросынхоос огт өөр замаар явж байна гэж би хэлсэн үгээ төгсгөөд үгийнхээ орчуулгыг Зоринд гардуулсан. Энэ нь орчуулах үүргийг хөнгөвчилсөн төдийгүй, бас ямар нэг ийм тийм юм гарахыг тасалсан юм. Миний үг «Правда»-д тэр аяараа бүрэн хэвлэгдсэн байлаа.

	Дараа нь Зеновьевыг Берлинд тусгаар тогтносон социалистуудын их хуралд явуулах гэсэн Зорины саналыг хэлэлцэж эхэллээ. Зорин бол хурц ухаантай илтгэгч, хошин үгээрээ хүмүүст онцгой сэтгэгдэл төрүүлдэг хүн юм. Түүний саналыг ил санал хураалтаар баталсан. Дараа нь Петроградын орчинд идэшний ногоо тарих тухай илтгэл, санал шүүмжлэл явагдлаа. Энэ практик асуудал танхимд маш их идэвх орууллаа. Хүмүүс байрнаасаа ухасхийн босож, үг хэлж, дахин сууцгааж байлаа. Тэд хашхирцгааж, нэгнийхээ үгийг тасалж байсан. Энэ бүхэн нь баруун европын хууль тогтоох байгууллагын ажлыг санагдуулахаасаа Куин Холл дахь ажилчин олны митингийг улам илүү санагдуулж байсан.

	Асуудлуудаа хэлэлцэж дуусахын хамт ер бишийн сонин юм болох бололтой. Индрийн ард сууж байсан бид цөм тэртэй тэргүй пиг дүүрэн танхим руу орж, яаж ийгээд тэнд сууцгаав. Тэргүүлэгчдийн ширээний араар киноны дэлгэц буулгав. Танхимд үлээвэр хөгжим нүргэлэв. Тэгээд миний дээр дурдсан бакугийн их хурлын тухай таван бүлэгт кино зураг гарч эхэллээ. Киног их сонирхон үзсэн боловч алга ташилт бага байлаа. Төгсгөлд нь үлээвэр хөгжимд «Интернационал» дарж Цугларагчид аа, одоо тарцгаая! гэв. Петроградын зөвлөл энэ алдарт дууны аялгуу дунд тарж эхлэв. Мөн чанартаа энэ бол засгийн газрын саналуудыг сайшаалаа ч тэр, үгүй ч тэр, ямар ч байлаа гэсэн хамгийн их олон хүний митинг болжээ. Гэхдээ жинхэнэ хууль тогтоох үйл ажиллагааг явуулах чадалгүй нь мэдээж ээ. Зохион байгуулалтгүй байдал тодорхой, шалмаг бусаараа Петроградын зөвлөл нь хуучин маягтай, зөв явдаггүй мөртөө цаг заагаад байдаг цагийн хүрдний дүүжин шиг английн парламентаас бас ч ялгаатай байв.


VI. КРЕМЛИЙН МӨРӨӨДӨГЧ

	Петроградаас Москва руу явах миний үндсэн зорилго бол Ленинтэй уулзах явдал байсан юм. Түүнтэй уулзах нь надад сонин байсан бөгөөд аль эртнээс түүний эсрэг байсан гэдгээ би хүлээх ёстой. Үнэндээ миний бодож байснаас огт өөр хүнтэй уулзлаа. Ленин бол бичгийн хүн биш, түүний нийтлэгдсэн хөдөлмөрүүд нь өөрийнх нь тухай зөв төсөөлөл өгөхгүй байна. Баруун зүгийн ажилчдын сэтгэлгээний тухай хуурамч санаагаар дүүрний дээр Орост чухамхүү Марксын урьдчилан харсан нийгмийн хувьсгал болж өнгөрсөн гэдгийг шаргуу хамгаалсан нотолгоо бүхий Лениний гарын үсэгтэйгээр Москвад гарч байдаг эрс ширүүн үгтэй товхимлууд, тэмдэглэл бичгүүдэд бидний ярианы үеэр намайг итгүүлсэн жинхэнэ Ленинч оюун ухаанаас өчүүхэн ч зүйл байсан болов уу. Энэ хөдөлмөрүүдэд нь зоригжуулагч гүн ухааны гэрэл тэгээтэй заримдаа уулзуулах боловч бүхэлдээ марксизмын тууштай томьёоллууд, мөнх тогтоогдсон юмыг л давтаж байдаг даа. Тэгэх ч ёстой байж болох юм. Энэ нь гагцхүү коммунистуудад л ойлгомжтой хэл байж магадгүй. Хэрэв шинэ хэллэгт шилжвэл тэдний ойлгоцыг нь төөрүүлж, сандралд оруулах байсан биз. Зүүн коммунизмыг өнөөдрийн Оросын ноён нуруу гэж нэрлэж болох юм. Харамсалтай нь гэвэл энэ хөдөлгөөнгүй ноён нуруу нь асар их бэрхшээлдээ хотойсон бөгөөд зөвхөн хүндэтгэлийн хоосон магтаалыг л даах ажээ. Аравдугаар сарын хурц наранд гийгүүлэгдэн, намрын алтан шар навчаар чимэгдсэн Москва дахь амьдрал Петроградыг бодвол улам илүү хөнгөн хөгжилтэй байгаа нь бидэнд ил байлаа. Гудамжинд нь хөл хөдөлгөөн ихтэй, харьцангуйгаар хөлсний морин тэрэг олон байв. Энд худалдаа ч их хийх юм. Зах зээл нь нээлттэй. Байшин барилга, зам гүүр нь илүү сайн байдалтай байна. Гэлээ ч 1918 оны эхээр болсон гудамжны ширүүн тулалдааны ул мөр багагүй үлджээ. Кремлийн хаалганы дэргэдэх Василий Бланжены тааламж муутайхан сүмийн нэг дуган нь их бууны суманд эвдэрсэн авч одоо болтол засвар хийгээгүй байлаа. Бидний үзсэн трамвайнууд зорчигчдыг биш, харин хүнс тэжээл, түлш зөөж байсан. Энэ талаар Москваг бодвол Петроград нь өвлийн бэлтгэлээ илүү хийжээ.

	Москвагийн сүмүүдийн арван мянган крестүүд51 наранд гялалзсан хэвээр байна. Кремлийн цамхгууд дээр императорын бүргэдүүд далавчаа урьдын адил дэлгэж байна. Большевикууд нэг бол өөр ажлаар дэндүү их оролдсоноос, эсхүл түүнд ерөөсөө анхаарал тавиагүй байна. Сүм дуганууд нь нээлттэй, мөргөлчин олон бурхны хөрөгт хичээнгүйлэн мөргөнө. Үгээгүй хоосон гуйлгачид хишиг рашаан горьдон зогсоно. Спасскийн хаалганы хажуу дахь ид шидэт Ивер бурхан эхийн цуутай бунхныг онцгой их шүтэж байна. Бунхны дотор чүү чамай орж амжсан тариачид түүний чулуун ханыг үнсэж байх юм.

	Яг түүний эсрэг харсан байшингийн хананд «шашин бол ард түмний хар тамхи мөн» гэсэн одоогийн алдарт лоозонг өлгөжээ. Хувьсгалын эхэн үед хийсэн энэ бичиг нь оросын бичиг үл мэдэх ард түмэнд олигтой нөлөө үзүүлэхгүй байна.

	Бидний байсан засгийн газрын зочид буудалд сууж байсан америкийн санхүүгийн эзэн Вандерлиптэй би энэ бичгийн талаар жижигхэн, тэгэхдээ инээд хүрмээр маргаан явууллаа. Тэр үзэхдээ сүм хийдийг заавал устгах ёстой гэнэ. Би түүнийг түүхт шүтээн болгон хадгалах хэрэгтэй, яагаад гэвэл бурханд хүлцэнгүй байх явдал бурхангүйчүүдэд ч дэлгэрэх ёстой гэдэг байранд зогсож байлаа. Гэвч энэ үзэл түүний зүрх сэтгэлд ойрхон байсан ч гэсэн ноён Вандерлип миний үзлийн үүднээс ойлгож чадсангүй.

	Ноён Вандерлип болон Ленин, Троцкий хоёрын дүрийг босгуулахаар барих гэж ямар нэг аргаар Москвад ирсэн английн нэг барималчийн хамт бидний сууж байсан засгийн газрын зочид буудал бол цаанаас нь оросын хаадын цамхгууд, сүмийн бунхгар оройнууд үзэгдэж байдаг кремлийн өндөр хананы эсрэг талд Софийн дэнж дээр барьсан (№ 17) том, тохилог сайхан барилга байв. Энд Петроградыг бодвол нэлээд тусгаарлагдмал, чөлөөтэй биш юм шиг бидэнд санагдаж байв. Үүдэнд манаанууд биднийг тохиолдлын хүнээс хамгаалж байсан. Харин Петроградад бол хэн ярилцахыг хүссэн хүн над руу орж ирдэг байсан юм. Ноён Вандерлип тэнд хэдэн долоо хоног байсан, цаашид ч мөн хэдэн долоо хонох бололтой. Түүний дэргэд зарц, нарийн бичгийн дарга, орчуулагчийн аль аль нь байсангүй. Тэр өөрийнхөө ажил хэргийг надтай ярилцаагүй, харин бид бол улс төрийн биш, цэвэр санхүү эдийн засгийн шинжтэй ажлаар яваа гэж хоёр удаа тун болгоомжтой ярьсан. Тэр сенатч Хардингаас Ленинд сайшаалын захиа авчирсан гэж надад хэлсэн. Гэвч би угаасаа тийм саваагүй биш болохоор энийг нь шалгахыг ч, ноён Вандерлипийн ажил хэрэгт нь оролцохыг ч оролдоогүй юм. Тэр ч байтугай коммунист улсад худалдааны хэлэлцээр ба санхүүгийн ажиллагааг хэнтэй ч байлаа гэсэн засгийн газраас нь гадуур ер нь яаж явуулж болдог, тэрчлэн улс төрийн бодлогыг огт хөндөлгүйгээр засгийн газартай ажил хэргээ яаж хариуцдаг тухай би түүнээс асуугаагүй. Иймэрхүү нууц зүйлүүд ч надаас дээгүүр юмс гэдгийг би хүлээх ёстой. Гэвч биеэ гайгүй сайн барьж байж бид хамт хооллож, тамхилж, кофе ууж ярилцацгааж байсан юм. Бид ноён  Вандерлипийн «үүрэг»-ийн тухай бодохоос зайлсхийсний улмаас тэр үүрэг нь манай бодол санаанд асар их хэмжээгээр тусаж бүр санаанаас гарахаа больсон юм.

	Ленинтэй намайг уулзуулах ёс төдий бэлтгэл эцэж цуцам урт, уур хүрэм байсан боловч эцэст нь би урьд Лондонд коммунист намын нэртэй ажилтан байсан ноён Ротштейн52, мөн гадаад хэргийн ардын комиссариатын ажилтан болов уу гэж миний бодсон зургийн том аппараттай америк «нөхөр»-ийг дагалдан кремль рүү зүглэлээ. 1914 онд Кремль нь Виндзорын цайз шиг ямар ч саадгүй орж болж байсан, түүгээр мөргөлчид, жуулчлагчид хэсэн явж байсныг би санаж байна. Гэтэл одоо Кремльд орох чөлөөтэй хаалга алга болж тийшээ ороход тун хэцүү болжээ. Хаалган дээр биднээс пропуск53 болоод зөвшөөрөн шаардсан яршиг төвөг хүлээж байлаа. Ленинд хүрэхээсээ наана бид баримт бичгээ тав зургаан өрөө дамжин Кремлийн ажилтнууд, болоод манаач нарт шалгуулах хэрэг тохиолдлоо. Энэ нь Лениний өөрийнх нь аюулгүй байдалд зайлшгүй хэрэгтэй байж болзошгүй, гэвч энэ нь Орос орон Ленин хоёрын шууд холбоог бэрхшээлтэй болгож, хэрэв удирдлагын эрчим чадлын үүднээс авч үзвэл бүр чухалчлагдах мөнхүү шууд холбоог хүндрүүлжээ. Орсон хүн тэр бүх шүүлтээр дамжин өнгөрдөг бол гарсан хүн мөн л цөмийг нь дамжина. Энэ завсар сүрхий гажуудал ч гарч болох юм.

	Эцэст нь бид Лениний албан тасалгаа, кремлийн талбай руу харсан цонхтой гэрэлт өрөөнд орлоо. Ленин  ном, цаасанд дарагдсан бичгийн том ширээний цаана сууж байлаа. Би ширээний баруун талд суулаа. Түшлэгтэй сандал дээрээс хөл нь шаланд дөнгөж хүрч байлаа. Тийм өндөр биш хүн, баглаа цаасан дээр тохойлдон над руу эргэлээ. Тэр, англиар их сайн ярих юм. Гэвч ноён Ротштейн засвар, тайлбар оруулан манай яриаг ажиж байсан бөгөөд энэ нь одоогийн Орос дахь байдал төлөвийнх нь онц шинж тэмдэг нь болжээ гэж надад санагдсан. Тэр үед америк хүн маань зургийн аппаратаа авч саад болохгүйг хичээн тун дуртайяа бидний зургийг авч эхэллээ. Энэ чимээ, нааш цааш явахыг үл анзаарахаар сонин сайхан яриа боллоо.

	Би марксизмыг уншин цээжлэгчтэй учирч түүнтэй тулалдана байх гэж хүлээж байсан. Гэтэл түүнтэй маань төсөөтэй юм ердөө ч болсонгүй. Ленин хүнийг сургах дуртай гэж надад ярьсан. Гэтэл манай ярианы үеэр Ленин ингээгүй шүү.

	Ленинийг тодорхойлох гэвэл, анхандаа аятайхан ч юм шиг гэхдээ дараа нь ичгүүр сонжуургүй явдлыг ялгаж салгахдаа хэрэглэдэг түүний инээлтэд нь их анхаарал тавих хэрэгтэй юм. Ийм инээлтийг би ер үзээгүй юм. Ленин, түүний дух нь надад хэн нэг хүнийг санагдуулсан, чухам хэн болохыг нь огт санахгүй юм. Лав л сүүдгэнэсэн дэнгийн хажууд суугаа ноён Артур Бальфурыг54 тэр үеэр үзээгүй юм даг. Лениний дух нь өндөр, хөнхөрдүү, тэгшхэн юм.

	Ленин бол түргэн түргэн хувирдаг, аятайхан боровтор бөгөөд инээмсэглэл тодорсон царайтай, ярьж байгаа хүнийхээ үгийг сонсохдоо өрөөсөн нүдээ анивчиж байдаг. (Энэ нь харааны ямар нэг гэмтлээс ч заншил болчихсон байж болох юм). Ленин, фото зурагтайгаа нэг их адилгүй, яагаад гэвэл царайны нь хувирал нь ерийнхөө байдлаас хэзээд илүү учиртай байдаг тийм хүмүүсийн нэг нь юм. Ярьж байхдаа тэр сав л хийвэл ширээн дээгүүрх цаасан дээр байсан гараа занган дохидог байсан, тэр ердөө л ил шууд, маяг янз оруулалгүй жинхэнэ эрдэмтэн хүн ярьж байгаа юм шиг дуугаа чангаруулан, түргэн ярьж байлаа.

	Манай бүх яриаг яаж ч нэрлэлээ гэсэн хоёр үндсэн сэдвийн дагуу болсон. Нэг дэх сэдвийг нь «Та ирээдүйн Оросыг өөртөө яаж төсөөлж байна? Та ямар улсыг байгуулахаар зорьж байна?» гэж би гаргасан. Хоёр дахь сэдвийг «Яагаад Англид нийгмийн хувьсгал эхлэхгүй байна? Түүнийг бэлтгэхийн тулд та нар яагаад юу ч хийхгүй байна? Та нар яагаад капитализмыг устгахгүй, коммунист төрийг байгуулахгүй байна?» гэж тэр гаргасан. Энэ сэдвүүд сүлжилдэж, мөргөлдөж, нэг нь нөгөөгөө тайлбарлаж байлаа. Хоёр дахь сэдэв нь биднийг нэг дэх рүү эргүүллээ. «Нийгмийн хувьсгал та нарт юу өгөв? Энэ нь амжилттай байгаа юм уу?» Гэтэл энэ нь өөрийн ээлжид хоёр дахь сэдэв рүү шилжинэ. «Энэ хувьсгал амжилттай болсон байхын тулд түүнд баруун зүгийн ертөнц орох ёстой. Яагаад энэ нь гарахгүй байна?»

	1918 он хүртэл бүх марксистууд нийгмийн хувьсгалыг эцсийн зорилт гэж үзэж байсан. Капитализмыг устгаж, мөнхийн жаргал цэнгэлийг олж, орон бүхний пролетари нар нэгдэх ёстой байсан. Гэтэл 1918 онд коммунистууд үнэндээ гайхалтай үйлдэл хийж Орос дахь засгийн эрхэнд гарсан болохоор эд нар өөрийнхөө алтан үеийг байгуулж чадахаа баталж өгөх үүрэгтэй болов. Коммунистууд тойрон бүслэлт мэт дайны үеийн нөхцөлийг шалтгаан болгож шинэ давуу нийгмийн байгууллыг байгуулахад саад болж байна гэж шударгаар зааж байгаа боловч марксист маягийн сэтгэлгээ нь практик үйл ажиллагаанд ямар ч бэлтгэл өгөхгүй байгааг тэд ойлгон эхэлж байгаа нь үзтэл илэрхий. Тэдэнд яаж шийдэхээ мэдэхгүй байгаа олон тооны асуудлууд байна. ...Түүний заримыг нь би дурсаж байсан. Хэрэв та нар, шинэ дэглэмийн үед бүх юм хамгийн сайн, хамгийн мэргэн хийгдэж байна гэж зориглон хэллээ ч гэсэн жирийн коммунистууд дургүйцэн эхэлж байна. Тэр нь шинэ байр луу нүүж ирснээс бүх юм нь дээр дороо орсон боловч гэртээ үлгэр жишээ байдлаараа сайрхахыг оролдогч гэрийн гомдолтой эзэгтэй шиг өөрсдийгөө хөтөлж явна. Тийм коммунист нь «зовлонгоор тогтоогдсон хуулиудын» харгислалаас суллагдахынхаа хамт газар дээр диваажин байгуулна гэж амлагч, мартагдсан Суфражисткийг55 одоо санагдуулж байна. Оросын хувьсгал нь тасралтгүй эрж хайх үеийн удиртгал болж өгөхөөс өөр юу ч биш гарч ирсэн сүүлчийн хуурамч явдлаас болж түүний зарим залгамжлагч нь сарнин бутарч сандралд орж байсныг Ленин нуулгүй ярьж байна. Хэн капитализмыг устгах аугаа их хөдөлмөрийг өөртөө хүлээнэ, тэдэнд үйл ажиллагааны нэг аргын хойноос нөгөөг нь туршихад хүрэх бөгөөд эцэст нь тэдний үүрэг зорилгод нь тохирох тийм аргыг олохгүй гэдгээ ухамсарлах ёстой гэж Ленин саяхан бичсэн.

	Бид коммунизмын үеийн ирээдүйн том хотуудын тухай хэлэлцэх явдлаар яриагаа эхлэв. Ленинийхээр Орос дахь хотууд мөхөх явц аль хэр удах бол гэдгийг би мэдмээр санагдлаа. Хотын гадна талын бүх байдал болон төлөвлөлт нь худалдаагаар тодорхойлогдож байна. Түүнийг шууд буюу дам устгах нь ерийн хотын бүх барилгын аравны есөн хувийг ашиггүй, утгагүй болгоно гэдэг миний санаанд урьд орж байгаагүй бодлыг хоосорсон Петроград төрүүлсэн юм. «Хотууд улам бага болно» «Эдгээр нь өөр болно, тэгэхдээ бүр шал өөр болно» гэж Ленин нотоллоо. Энэ чинь одоогийн байгаа хотуудаа шүүрдэж хаяад шинийг байгуулахаар асар их ажил шаардана гэсэн хэрэг шив дээ, Петроградын сүмүүд, том сайхан барилгууд нь аугаа их Новгородын эртний барилгууд, сүм хийд, Пестумийн ордон шиг түүхт дурсгал болж хувирна. Орчин үеийн хотын ихэнх хэсэг нь алга болно гэсэн хэрэг болох нь ээ гэж миний өгүүлэхэд Ленин саналаа дуртайяа нийлүүлэв. Өөрийнх нь талын нэлээд хүмүүс хүртэл бүрэн ухамсарч чадахгүй байсан. Хамт олны зайлшгүй үр дагаврыг ойлгосон хүнтэй ярилцах нь түүнд их тааламжтай байсан болов уу гэж би боддог. Оросыг үндсээр нь өөрчлөн байгуулах, цоо шинээр дахин байгуулах... хэрэгтэй ажээ.

	Аж үйлдвэрийг яах вэ? Үүнийг бас үндсээр нь шинэчлэн байгуулах ёстой юу? Орос оронд ийм зүйл хийгдэж байна аа гэж ойлговол болох уу? Оросыг цахилгаанжуулах талаар яах вэ?

	Гэтэл Ленин өөрөө жинхэнэ марксист, аливаа «үл гүйцэлдэх» бүхнээс татгалздаг байтлаа яван явсаар үл гүйцэлдэх бодол, цахилгаанжуулалтын үл гүйцэлдэх бодол руу орчихжээ. Тэр бүхэл губернүүдийн үйлдвэр, тээврийг хангаж чадах том цахилгаан станцыг Орост байгуулахын тулд өөрөөсөө шалтгаалах бүхнийг хийж байна. Хоёр районыг цахилгаанжуулсан туршлага бидэнд байна гэж тэр хэлэв. Хүн ам нь бичиг үсэг мэдэхгүй тариачид, усан эрчим хүчний эх булаг байхгүй, техникийн боловсролтой хүнгүй, худалдаа, үйлдвэр нь бараг мөхсөн, ойгоор бүрхэгдсэн энэ асар их тал нутагт ийм их зүрхтэй төслийг гаргана гэж бодож болох уу? Цахилгаанжуулалтын ийм төслийг одоо Голландад биелүүлж байгаа бөгөөд Англид бол эдгээрийг ярилцаж л байна. Өндөр хөгжсөн үйлдвэртэй, хүн ам нь нягт суурьшилтай орнуудад бол цахилгаанжуулалт амжилттай, ашигтай, ерөнхийдөө бүтэмжтэй юм гэж бодоход амар юм. Гэвч Орост ийм төслүүдийг биелүүлэх нь зөвхөн дээд зэргийн хий мөрөөдөл байж болох юм. Ямар нэг ид шидтэй толийг би энд үзсэнгүй, ирээдүйн энэ Оросыг би үзэж чадахгүй, харин Кремль дэх намхан хүн ингэж цагаа үрж суух юм. Тэрээр эвдэрсэн төмөр замын оронд цахилгаанжуулсан шинэ зам бий болно гэж байна. Тэрээр шинэ засмал зам сүлжсэн, цоо шинэ баяр баясгалантай, хүнд үйлдвэржсэн коммунист гүрэн бий болно гэж бодож байна. Ярих зуураа энэ бүх зүйл бодитой биелнэ гэдгийг надад итгүүлж бараг чадав.

	— Газар дээрээ бат бэх наалдсан тариачинтай нь энэ бүхнийг та хамт авч үзэж байна уу?

	— Зөвхөн хотыг төдийгүй, мөн тосгоныг танигдашгүй болтол өөрчлөн байгуулах болно.

	Манайд бүр одоо ч хөдөө аж ахуйн бүтээгдэхүүний дан ганц тариачид л өгч байгаа юм биш гэж Ленин хэлэв. Хөдөө аж ахуйн том үйлдвэрийн газрууд байна шүү. Нөхцөл нь бүрдсэн газар тариачид биш, ажилчид ажиллаж байдаг юм. Тийм том аж ахуйг засгийн газар гартаа авсан юм. Ийм практикийг эхлээд нэг губернд дараа нь нөгөөд нь нэвтрүүлэн дэлгэрүүлж болох юм. Нөгөө губерний бичиг мэддэггүй, амиа хөөсөн тариачид... өөрсдийнхөө ээлжийг болтол юу болж байгааг мэдэж чадахгүй л дээ...

	Тариачид бүхэлд нь өөрчлөн байгуулахад хэцүү байж болох юм. Харин тариачдын нэг хэсгийг тун амархан аргалж болно. 

	Тариачдын тухай ярихдаа, Ленин над руу ойртож, тариачид түүнийг нь сонсож орхих вий гэсэн юм шиг нууцгай ярьж байгаа янзтай байсан.

	— Большевикууд нийгмийн зөвхөн материалын байгуулалтыг нь өөрчлөөд зогсохгүй, бас бүхэл ард түмний сэтгэлгээний төлөвийг өөрчилж болох нь шив дээ гэж түүнтэй маргах янзтай би өгүүлэв. Оросууд бол уламжлал, дадал заншлаараа амиа бодогчид бөгөөд худалдаалахыг сонирхогчид учир, шинэ ертөнцийг байгуулахын тулд тэдний бүх сэтгэлгээний зүйг өөрчлөх болно.

	Гэгээрлийн талаар хийгдэж байгаа зүйлтэй танилцаж амжсан уу? гэж Ленин асуулаа. Зарим зүйлүүдийн тухайд би сайшаалтай талыг хэлсэнд тэр тун хангалуун инээмсэглэж байлаа. Төр өөрийнхөө ажил хэрэгт хязгааргүй итгэж байна.

	— Гэвч энэ бүхэн чинь зөвхөн эх ноорог, анхны алхам даа гэж би хэлсэн. 

	— Арван жил болоод дахиад ирээрэй л дээ, энэ завсар Орост юу хийгдсэн байхыг үзээрэй гэж тэр хариулсан.

	Маркс үгүй ч гэсэн коммунизм гэдэг чинь ямар ч гэсэн лут их бүтээлч хүч болох нь гэдгийг би Ленинтэй ярьж байхдаа ойлголоо. Чулуу шиг хөшүүн коммунистууд, хоосон номчирхогчидтой уулзсаныхаа дараа, олон тооны марксист цээжлэн бясалгагчдын дульхан итгэлийг харсныхаа дараа коммунизмын байгуулалт нарийн төвөгтэй болон асар их бэрхшээлтэйг илэн далангүй хүлээж түүнийг байгуулахын төлөө өөрийнхөө хамаг хүчийг тэр аяар нь зориулж байгаа энэ гайхамшигт хүнтэй уулзсан явдал миний сэтгэлийг сэргээх шиг болсон юм. Ямар ч л гэсэн тэр хүн ирээдүйн огт шинээр өөрчлөгдөн байгуулагдах ертөнцийг харж байна.

	Оросын тухай миний сэтгэгдлийг надаас аль болох ихээр сонсох гэж тэр их хүссэн юм. Миний бодоход олон асуудлуудын талаар большевикууд өөрийн шугамыг дэндүү түргэн эрс ширүүнээр нэвтрүүлж, барьж байгуулах бололцоо бэлэн болоогүй байхад хуучныг нураах нь их байна. Петроградын коммун дээр энэ тал онцгой мэдэгдэж байна. Коммунистууд хүнс тэжээлийн зүйлийг нормоор олгох журам тогтоохоосоо урьд хуучин худалдааг устгажээ. Тэд хоршооллыг ашиглахын оронд түүнийг устгажээ гэх мэтээр би ярив. Энэ сэдэв нь манай үндсэн зөрөлдөөн болох аажим хувьсгалын коллективист ба марксист хоёрын хоорондын зөрөлдөөнд, бүх юмандаа нэг туйлыг баримталсан нийгмийн хувьсгал хэрэгтэй юм уу, эдний засгийн нөгөө системийг үйлчилгээнд оруулж амжаагүй байж нэгийг нь бүрэн устгах хэрэгтэй юм уу гэдэг асуудал руу биднийг орууллаа. Одоогийн капиталист системийг хүмүүжлийн шаргуу их ажлын дүнд «боловсронгуй» болгож бүх дэлхийн хамт олны систем болгон хувиргаж болно гэж би итгэж байхад, Лениний үзэл нь ангийн дайн зайлшгүйн тухай, нийгмийн өөрчлөн байгуулахын урьдчилсан нөхцөл болгож, капитализмын байгууллыг устгах нь зайлшгүйн тухай, пролетарийн диктатурын тухай гэх мэт марксизмын үндэслэлүүдтэй аль эртнээс салшгүй холбогдсон байлаа.

	Ийм учраас орчин үеийн капитализм бол засаршгүй хомхой бүрэлгэн сүйтгэгч нүдэн балай, чихэн дүлий тул капитализм нь хүний гараар бүтээгдсэн бүхнийг утга учиргүй мөлжинө. Капитализм нь байгалийн баялгийг нийтийн сайн сайхны төлөө ашиглах явдлыг ямагт эсэргүүцнэ. Тэр нь олз ашгийн хойноос хөөцөлдөх явдлыг эрхэмлэдэг болохоор дайныг зайлшгүй төрүүлнэ гэж Ленин аргагүй л баталж байна.

	Энэ маргаан намайг маш хүнд байдалд оруулсан гэдгийг хүлээх ёстой. Ленин «Нийгэмчлэлтийн их амжилт» гэсэн Киоцц Монийн шинэ номыг гэнэт гаргаж ирлээ. Тэр номыг Ленин сайн мэддэг нь илэрхий байлаа.

	— Та хараач, танайд хамт олны хүч чадалтай сайн байгууллага бий болсон байна. Энэ нь нийгэмдээ ямар нэг ач холбогдол өгдөг боловч капиталистууд түүнийг тэр дор нь устгаж байна. Эд нар танай улсын мэдлийн хөлөг онгоц барих газруудыг устгасан, эднүүд та нарт нүүрсний уурхайнуудыг зохистой ашиглах боломж өгөхгүй байна гэж Ленин ном дээр хуруугаараа тогшиж байв.

	— Энд энэ бүхний тухай ярьсан юм гэв. Миний үгний хариуд, дайн нь нийгмийг зохион байгуулах капиталист хэлбэрээс биш, харин үндэсний империализмаас төрж байна гээд гэнэт; — Америкаас бидэнд хандаж байгаа шинэ бүгд найрамдах империализмын тухай та юу гэж хэлэх вэ? гэж асуув.

	Энд ноён Ротштейн ярианд оролцож оросоор ямар нэг юм хэлсэн боловч түүнийг Ленин онцын анзаарсангүй Дипломатын хатуу тэвчээр зайлшгүйн тухай ноён Ротштейн сануулсныг хайхралгүй, Ленин, Москвад гайхуулахаар нэг америк хүний авчирсан төслийн тухай надад ярьж гарлаа. Уг төсөл ёсоор Орост эдийн засгийн тусламж үзүүлэх, большевик засгийн газрыг зөвшөөрөх, Сибирь дэх японы түрэмгийллийн эсрэг батлан хамгаалах холбоо байгуулах, америкийн тэнгисийн цэргийн баазыг Алс Дорнодод байгуулах, Камчатк болон Азийн бусад боломжтой уудам районы байгалийн баялгийг тавь - жаран жилийн хугацаагаар ашиглуулах гэрээ хийх явдал байв гээд энэ нь энх тайвныг бэхжүүлэхэд туслах уу? Английн империалистуудад ийм төсөл тааламжтай байх уу? гэв.

	Капитализм гэдэг бол мөнхийн өрсөлдөөн, олз ашгийн төлөө тэмцэл мөн. Тэр бол хамтын үйл ажиллагааг шууд эсэргүүцнэ. Капитализм бол нийгмийн нэгдэл буюу бүх дэлхийн нэгдэлд урган орж чадахгүй гэж Ленин баталлаа. 

	«Гэвч ямар нэг аж үйлдвэрийн орон Орост тусламж үзүүлэх ёстой» гэж би хэлэв. Тийм тусламжгүйгээр Орост сэргээн босгох ажлыг одоо эхэлж болохгүй... гэж би хэлсэн. 

	Бидний маргаанд хөндөгдсөн олон асуудлуудын талаар бид нэгдсэн ойлголтод хүрсэнгүй. Бид Ленинтэй халуун дотноор салах ёс гүйцэтгэв. Буцах замд маань намайг болоод миний дагуулын пропускийг Кремль рүү ороход шалгасантайгаа адил дахин нэг биш удаа шалгалаа.

	— Гайхамшигтай хүн, гэвч түүнд болгоомжгүй тал байлаа... гэж ноён Ротштейн хэлэв.

	Би ярих дуртай биш байлаа, бид эртний кремлийн гууны дагуу манай зочид буудал руу намрыг илтгэн навч нь шарласан модны дэргэдүүр явцгаасан. Надад Лениний тухай түүний байдал, хөдөлгөөн бүрийг нь мартаагүй дээрээ бодож авах хүсэл төрсөн бөгөөд надад цуг яваа хүний тайлбар хэрэггүй байсан юм. Гэсэн ч ноён Ротштейн ярьсаар явав.

	Би бүр эхнээсээ аваад болгоомжгүй үгнээс болж нууцаа алдуузай гэж ноён Вандерлипийн биеэ барьж явааг нь хангалттай хүндэтгэж байсан боловч орос-америкийн ойртолтын энэ төслийн тухай ноён Вандерлипэд намайг битгий хэлээрэй гэж тэр надаас гуйна. За тэгээд л Софийн дэнж дэх байшиндаа ирж ноён Вандерлип болон Лондоноос ирсэн залуу барималчны хамт өглөөний хоолонд хожуудуу орлоо. Хөгшин зарц ширээн дээр цөөхөн төрөл хоолныхоо жагсаалтыг авчирч тавихдаа, энэ байшинд Карузо байрлаж, Москвагийн хамгийн сонгодог нийгэмлэгийн өмнө хоёрдугаар давхрын нэгэн танхимд дуулж байсан тэр тансаг сайхан өдрүүдийн тухай санаашран бодно. Ноён Вандерлип, өнөөдөр Москвагийн зах зээлтэй танилцаж, орой бүжиг үзье гэсэн саналыг бидэнд тавив. Гэвч би хүүтэйгээ тэр орой Петроград руу хождохгүй суухын тулд Ревель хүрэхээр шийдсэн юм.

	 


VII. ТӨГСГӨЛ

	Урьдах бүлгүүдэд үзсэн харснаа үндэслэн найрууллын шинжтэй бичлээ. Бидний Орост байсан хугацаа богинын дээр миний чадвар мөхсийг уншигчид анхаарлаасаа түр ч болов бүү гаргаасай гэдгийг би хүсэх байна. Одоо номоо төгсгөхдөө хэрэв уншигчид бас нэг хэдэн хуудас унших тэсвэр гаргавал, Орос дахь байдлын тухай өөрийнхөө ойлголтыг тодорхой болгож субьектив дүгнэлт багатайгаар илэрхийлэхийг хүсье. Энэ ойлголт маань зөвхөн Орос биш, манай ирээдүйн бүх соёлжилтыг хамарч байгаа миний гүн итгэлээс үүсэн гарч байгаа юм. Энэ бүхэн нь зөвхөн миний хувийн итгэл гэсэн ч энэ маань миний сэтгэлийг гүнээ хөдөлгөж байгаа учраас түүнийг ямар нэг тайлбаргүйгээр өгүүлж байна.

	Баруун зүгийн маягийн боловсон байдлыг өөртөө агуулсан Орос орон их гүрнүүдийн дотроос хамгийн муу зохион байгуулалттай, хамгийн суурь муутай, одоо өөртөө орчин үеийн соёлжилттой in extrmis56 гэгдэж байна гэдгээс эхэлье. Оросын сүйрлийн шууд шалтгаан нь түүний тамирыг барсан сүүлчийн дайн юм. Үүний ачаар ч большевикууд засгийн эрхийг авч чадсан юм. Орост тохиолдсон шиг тийм сүйрлийг түүх ерөөсөө мэдэхгүй юм. Хэрэв энэ байдал дахиад нэг жил үргэлжилбэл сүйрэл нь туйлдаа хүрэх байв.

	Орос орон дан тариачны орон болон хувирч, хотууд нь хоосрон балраад төмөр зам нь өвс ногоонд дарагдах байв. Төмөр зам алга болохоор төв засгийн газрын сүүлчийн үлдэгдэл нь алга болно.

	Тариачид нь маш бүдүүлэг, нэлдээ мохоо хэрэв ажил хэрэгт нь оролцвол эсэргүүцэх чадвартай, гэхдээ урьдчилан харах, зохион байгуулах чадвар байхгүй. Тэд ургац алдах бүрдээ өлсгөлөнд нэрвэгдэж, жижигхэн иргэний дайн, зөрчлүүддээ тэсэхээ больж улс төрийн талаар бохир, хүн төрөлхтний намаг болон хувирна. Энэ нь европт нийтийн элдэв өвчин дэлгэрүүлэгч нь болж, Азитай улам улмаар нийлэх болно. 

	Орос дахь соёлжилт унаж, түүнийг, тариачны зэрлэг байдал халах нь Оросын хөрсөн доорх баялгаас, түүний түүхий эд, үр тариа, олс гэх мэт зүйлээс Европыг удаан хугацаагаар салгана. Эдгээр тавааргүйгээр баруун зүгийн орнууд байж чадна гэж үү. Түүнийг алдах нь баруун европыг нийтээр гуйланчлуулахад зайлшгүй хүргэнэ.

	Оросыг тийм төгс сүйрлээс аврах ганцхан засгийн газар гэвэл, хэрэв Америк болон баруун гүрнүүд тусалбал одоогийн большевик засгийн газар л байж чадах юм. Одоо үед тэнд өөр ямар ч засгийн газар хэрэг алга. Европын улсуудын тусламжтайгаар, аливаа балмад явдал үйлдэж, большевик засгийн газрыг устгахад бэлэн олон тооны дайсан байгаа нь мэдээж юм. Гэхдээ тэдэнд большевикуудын байрыг эзлэхэд хүргэж чадахаар ямар нэг ерөнхий зорилго, ёс суртахууны нэгдэл байхгүй. Үүнээс гадна одоо Орост шинэ хувьсгал хийх тийм цаг ч үлдсэнгүй. Иргэний дайн дахиад нэг жил үргэлжилбэл Оросыг соёлт ард түмний гэр бүлээс бүрмөсөн алдах нь зайлшгүй болоод байна. Ийм учраас бидэнд таалагдсан, таалагдаагүй большевик засгийн газарт бид дасах л ёстой.

	Большевик засгийн газар дэндүү туршлагагүй, чадваргүй, заримдаа ширүүлж, хүчирхийлдэг ч гэсэн бүхэлдээ энэ бол шударга засгийн газар. Түүний дотор жинхэнэ бүтээлч оюун ба хүч бүхий нэлээд хүмүүс байгаа бөгөөд тэдэнд бололцоо олгож тусалбал аугаа их өөрчлөн байгуулалт хийж чадна байх. Үнэн хэрэг дээрээ большевик засгийн газар, түүний талынхны олонх нь шашны номд биширсэн сүсэгтний адил өөрсдийнхөө үзлээр юм хийх гэж оролдож байна. Хэрэв большевикуудад өгөөмөр тусламж үзүүлбэл, тэд шинэ соёлжсон нийгмийн байгууллыг Орост байгуулж, түүнтэй дэлхий дахин холбоо тогтоох боломжтой юм. Энэ бол тээвэр, үйлдвэр, хожмоо хөдөө аж ахуйн төвлөрсөн жолоодлоготой даруухан коммунизм болох нь магад юм.

	Хэрэв баруун зүгийн орнуудын ард түмэн оросын ард түмэнд жинхэнэ ёсоор туслахыг хүсэх юм бол тэд большевикуудын зарчим болоод үзлийг нь хүндэтгэж, ойлгож сурах ёстой. Одоо хүртэл баруун зүгийн орнуудын засгийн газрууд энэ үзэл зарчмыг хамгийн бүдүүлгээр эс ойшоож байна. Зөвлөлт засгийн газар бол коммунист засгийн газар гэж өөрсдөө зарлаж байгаагийн хувьд коммунизмын зарчмууд дээр үйл ажиллагаагаа бүрэн төгс, эрс шийдэмгийгээр явуулна.

	Тус засгийн газар Орост хувийн өмч, хувийн худалдааг шударга биш хэрэг гэж үзээд устгасан, одоо бүх Оросын хэмжээн дээр баруун Европын худалдааны практикийн норм, заншлын үндсэн дээр түүнтэй худалдаалах явдлыг эрхэлсэн хүн буюу байгууллага алга аа. Большевик засгийн газар өөрийнхөө төрөлх чанараар хувийн үйлдвэр худалдааны эсрэг урьдынхаа үзлийг хүчтэй хамгаалж, тэдгээрийг шударга биш хэмээн эс хүндэтгэн үздэг болно. Тэдгээрийг газар сайгүй итгэхээ больж түүнийг хамгийн ашиггүй байдал руу оруулах болно. Большевик засгийн газар тэднийг далайн дээрэмчин, бүр сайндаа л Капер57 гэж үзэж байна. Ийм учраас хувь хүн, фирм Оростой худалдаа хийх тухай санасны ч хэрэггүй. Энэ оронд хууль гав ганц хүч байгаа бөгөөд тэрээр ажил хэргийн эрчимтэй холбоо тогтоохыг баруун зүгийн ертөнцөд санал болгож байгаа юм. Тэр хүч нь чухамдаа большевик засгийн газар юм. Үүний тулд зөвхөн ганцхан зам бол ямар нэг үндэстний буюу чадвал олон улсын трест байгуулах явдал юм. Ийм трест нэг буюу хэд хэдэн улсыг төлөөлөн, тэр ч байтугай Лигнацтай ерийн холбоо тогтоож большевик засгийн газартай тэгш эрхийн үндсэн дээр харилцаж чадах сан. Ингэвэл большевик засгийн газрыг зөвшөөрөхийн хамт, Оросын европын ба азийн хэсэг дээр соёлжсон амьдралын нөхцөлийг сэргээн босгох материалын үндсийг байгуулах, тулгарсан зорилтыг шийдвэрлэх тухай түүнтэй тохиролцох хэрэг гарна. Өөрийнхөө ерөнхий бүтцээрээ тус трест дэлхийн дайны үеэр европын улсуудын амьдралд чухал роль гүйцэтгэсэн худалдан авах хуваарилах томхон трестүүдийн аль нэгтэй төсөөтэй байх ёстой. Тус трест маань үйлдвэрийн тусгай эздийн тал бас большевик засгийн газар Оросын хүн амын талыг хариуцан зохицвол, большевик засгийн газарт богино хугацааны дотор юугаар ч сольж болшгүй чухал зүйл болох биз ээ. Гагцхүү ийм замаар капиталист улсууд коммунист улстай худалдаагаа хөгжүүлж болно. Большевик засгийн газрыг зөвшөөрөн хүлээлгүйгээр Оростой хувийн худалдаа хийх ямар нэг арга олох гэж, өнгөрсөн онд болон урьд жилүүдэд хийсэн бүх оролдлогууд нь Англиас Энэтхэг рүү орох замыг баруун хойд зүгээр эрсэнтэй адил, эхнээсээ аваад огт найдваргүй байсан юм. Энэ бол туулж гаршгүй мөс юм. Үйлдвэрийн хангалттай нөөц бүхий нэг буюу хэсэг орон, Большевик Орос орныг зөвшөөрөн хүлээж түүнд тусламж үзүүлбэл, большевик Засгийн газрын түшиг баруун гар, зөвлөгч нь гарцаагүй болно. Тэр нь тус засгийн газарт нөлөөлж, өөрөө түүний нөлөөг үзэх болно. Ийм трестэд орсон орнууд хамт олны үлэмж аргад дурлах болж нөгөө талаар Орос дахь ганц талыг барьсан хатуу ширүүн байдал нь тэдгээрийн нөлөөгөөр мэдэгдэхүйц зөөлрөх нь магад.

	Америкийн Нэгдсэн Улс бол энэ орныг сүүлчийнх нь минут дээр авран тэтгэгчийн ролийг хүлээн авч болох ганцхан гүрэн юм. Ноён Вандерлипийн сэдсэн овжин бөгөөд учиртай бодол надад тун гайхамшигтай санагдсаны учир үүнд байгаа юм. Түүний хэлэлцээрүүд амжилтад хүрнэ гэж би санахгүй л байна. Гэхдээ шинэ үндсэн дээр Оросын асуудлыг шинэ аргаар авч хэлэлцэхийн зөвхөн анхан шатыг нь тэдгээр хэлэлцээр тавилаа гэхэд эцэст нь энэ асуудал нийтийг хамарч дэлхийн хэмжээгээр яригдах зүйлд хүрч болох юм даа. Америкийг тоолохгүй юм гэхэд дэлхийн нөөц барагдсан бол Орост идэвхтэй дэмжлэг үзүүлэх боломжтой байхын тулд бусад гүрнүүд өөрсдийнхөө хүчийг нэгтгэхэд хүрнэ. Ажил хэргийн хэмжээ ихэдлээ гэхэд коммунистууд үүнээс татгалзахгүй, харин хэчнээн том хэмжээтэй байх нь коллективизм рүү төчнөөн их ойртуулна. Энэ бол олон түмний явж байгаа доод зэргийн замаас ялгаатай, цөөнхийг коллективизм тийш хөтлөх тэргүүн зэргийн зам мөн.

	Гаднын ийм тусламжгүй бол Оросын хуучин империйн газар нутаг дээр орчин үеийн соёлжилтоос большевик Орост үлдсэн бүх зүйл бүрмөсөн баларна гэдэгт би хатуу итгэж байна. Энэ уналт түүний нутаг дэвсгэрээр хязгаарлагдах болов уу. Оросоос Өрнө дорно зүг рүү орших бусад улсууд нэгэнт бий болсон энэ ан руу хойно хойноосоо татагдан орцгоох болно. Үүгээр орчин үеийн бүх соёлжилтын хувь заяаг зүйл дуусгана биз ээ.

	Энэ бодол маань ямар нэг таамаглалт ирээдүйд хамаатай биш, үүнийг илэрхийлэхдээ би, Орос болон бүх дэлхийд асар их хурдтайгаар хөгжиж байгаа үйл явдлын ерөнхий зургийг гаргаж, энэ явдлууд надад хэрхэн ухагдаж байгаагийн ерөнхий тодорхойлолтыг гарган зурахыг хичээсэн юм. Ийнхүү би европын дорнод хананд бичгээр тайлбар хийж байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Үүрэг (ЦБ)




	[←2]
	 Уэллсийн ном Орост 1921 онд ирэхийн хамт В. И. Ленин энэ номын Лондоны хэвлэлийг уншаад маш чухал хэд хэдэн тэмдэглэл хийжээ. Лениний тэмдэглэлтэй хэсгийг хавсралтад оруулав. (Ред.)




	[←3]
	 Каменев Л. Б. (Розенфельд) — большевизмээс ухарсаар ухарсаар эцэстээ марксизм-ленинизмээс тасарсан юм.
— Столипины харгислалын жилүүд болон ажилчны хөдөлгөөний шинэ өрнөлтийн жилүүдэд меньшевик-устгагчид ба троцкистуудтай харьцах талаар эвлэрэгч бодлого баримталж, хоёрдугаар сарын хувьсгалын дараа түр засгийн газар, түүний батлан хамгаалах бодлогыг дэмжин, хөрөнгөтний ардчилсан хувьсгалаас социалист хувьсгалд урсан орох намын шугамыг эсэргүүцэж байв. 1917 оны аравдугаар сард Зиновьевийн хамт «Шинэ амьдрал» гэдэг меньшевик сонинд большевикуудын намын төв хорооны зэвсэгт бослогын тухай шийдвэрийг эсэргүүцсэн өгүүлэл бичсэнээр бослогын төлөвлөгөөг дайсанд илчилж урвасан билээ.
— Октябрийн хувьсгалын ялалтын дараа меньшевик эсер, «ардын социалистууд»-ын төлөөлөгчдийг оролцуулсан эвслийн засгийн газар байгуулахын төлөө тэмцэж, 1925 онд Троцкийн эвслийг дэмжигч «шинэ оппозиц» гэгчийг Зиновьевтэй хамт зохион байгуулагч нь байлаа. Намын эсрэг бүлэглэн тэмцэх тэмцлээ зогсоогоогүй учир 1927 онд БХК(б) намаас хөөжээ. Дараа нь намд эргэн орж амжсан боловч нам, төрийн эсрэг үйл ажиллагаагаа үргэлжлүүлсэн учир намаас дахин хөөсөн юм




	[←4]
	 Уэллс ихээхэн хоргодуулсан тоо дурдаж байна. 1920 оны гуравдугаар сарын 4-нөөс дөрөвдүгээр сарын 5 хүртэл, барагцаалбал Уэллсийг Зөвлөлт Орост ирэхээс хагас жилийн өмнө, намын IX их хурал хуралдах үед ОК(б) нам 612 мянга орчим гишүүнтэй байв. Харин намын X их хуралд (1921 оны гуравдугаар сарын 6—16) коммунистуудын тоо Уэллсийн баталсан шиг 150 000 биш 732 500 хүртэл өссөн байжээ




	[←5]
	 Торх (ЦБ)




	[←6]
	 Амфитеатров А. В. (1862—1923) — оросын хөрөнгөтний хошин шог ба тууж бичигч, Аугаа Их Октябрийн социалист хувьсгалын дараа гадаадад дүрвэж, хилийн цаадах үлэмж харгис сэтгүүлүүдэд өгүүлэл бичиж байв.




	[←7]
	 Хойд коммун — 1918—1920 онуудад Петроград болон Петроградын үйлдвэрийн районыг тэгж нэрлэж байжээ




	[←8]
	 Рассел, Бертран (1872 онд төрсөн) — Английн философич логигч эрдэмтэн. Улсуудын зэрэгцэн орших зарчмын төлөө тэмцэгч бөгөөд 1958 онд Англид дахин байгуулагдсан «зэвсэг хураахын төлөө кампани» гэдэг байгууллагын ерөнхийлөгчөөр сонгогдсон юм




	[←9]
	 Бакаев И. П. — 1917 оноос Петроградын зөвлөл, губерний гүйцэтгэх хорооны гишүүн, намын XIV их хуралд төв хороог эсэргүүцсэн Ленинградын төлөөлөгчдийн бүрэлдэхүүнд орж байв. Их хурлын дараа Зиновьев, Каменев, Троцкийн толгойлсон эвсэлд нийлж намын эсрэг ажил явуулсан учир намаас хөөгджээ




	[←10]
	 Рассел, Бертран (1872 онд төрсөн) — Английн философич логигч эрдэмтэн. Улсуудын зэрэгцэн орших зарчмын төлөө тэмцэгч бөгөөд 1958 онд Англид дахин байгуулагдсан «зэвсэг хураахын төлөө кампани» гэдэг байгууллагын ерөнхийлөгчөөр сонгогдсон юм




	[←11]
	 Дуурийн (ЦБ)




	[←12]
	 Севилийн үсчин (ЦБ)




	[←13]
	 Бирбом М. (1872 онд төрсөн) — ангийн шог зураач зохиолч «Урлагийн төлөө урлаг» гэдэг зарчмын дайчин өмгөөлөгч, хөрөнгөтний гоо сайхны сэтгүүлүүдийн идэвхтэй үйлчлэгч нь байсан




	[←14]
	 Ольденбург С. Ф. (1863—1934) — дорно дахиныг судлагч оросын нэрт эрдэмтэн, академич урлаг, утга зохиол, түүх, археологи, этнографи, Энэтхэг, Иран хэлний шинжилгээний мэргэжилтэн




	[←15]
	 Карпинский А. П. (1847—1936) — зөвлөлтийн газар зүйн томоохон эрдэмтэн, 1917—1936 онуудад СССР-ийн шинжлэх ухааны академийн ерөнхийлөгч байв




	[←16]
	 Павлов И. П. (1849—1936) — оросын аугаа их эрдэмтэн физиологич, хүн амьтны дээд нервийн үйл ажиллагааны тухай материалист сургаалыг бүтээгч, академич




	[←17]
	 Радлов В. В. (1837—1918) — оросын эрдэмтэн археологич, этнограф, академич Алтай, Монгол, Дундад азийн эртний хэл зүйг судлагч




	[←18]
	 Белопольский А. А. (1854—1934) — оросын нэрд гарсан астрономич, академич




	[←19]
	 Перри X. X. (1848—1918) Стэнфорд Ч. В. (1852—1924) — английн хөгжмийн зохиолчид




	[←20]
	 Крааль — Зүүн Өмнөд Африкийн малчин хүмүүсийн нутагшилтын нэг хэлбэр.
Карфы — Өмнөд Африкийн Холбооны дорнод хэсэгт байнга суугч хэд хэдэн аймгийн хуучин нэр




	[←21]
	 Нэвтэрхий толь (ЦБ)




	[←22]
	 Гантиг (ЦБ)




	[←23]
	 1914 оны 11-р сард Англид улсыг хамгаалах тухай хууль баталжээ. Энэ хуулиар батлан хамгаалах хэрэгцээнд шууд буюу шууд бишээр ажилладаг бүх үйлдвэр, тээврийн хэрэгслийг нийгэмчилжээ. Энэ хуулиар, улсын аюулгүй байдалд аюул учруулж болох хүнийг тус улсын дэвсгэр нутгаас гарах эрхийг нь хасах эрхийг засгийн газарт олгожээ




	[←24]
	 Голсуорси Д. (1867—1933) — английн нэрт зохиолч; Томоохон реалист зураач хүн боловч Голсуорси хөрөнгөтний нийгмийн гэр бүл - ахуй өмчийн харилцааг шүүмжлэх төдийгөөр хязгаарлагдаж байжээ. Түүний драмын зохиол нь ч мөн тиймэрхүү шинжтэй байдаг




	[←25]
	 Беннет А. (1867—1931) — английн хөрөнгөтний зохиолч, натуралист




	[←26]
	 Мэйфэйр — Лондоны язгууртны суудаг хэсэг, энэ хэсгийн олон байранд үнэт зураг, баримлуудын хувийн цуглуулга байдаг




	[←27]
	 Фишер Лорд (1841—1920) — британийн тэнгисийн цэргийн адмирал, дэлхийн нэгдүгээр дайнд бэлтгэх үеийн английн империализмын цэргийн томхон зүтгэлтний нэг




	[←28]
	 Нударганы (ЦБ)




	[←29]
	 Дайны эсрэг үзэлтэн (ЦБ)




	[←30]
	 Троцкий Л. Д. (Бронштейн) — 1903 оноос меньшевик намын гишүүн болж Оросын социал-демократ хөдөлгөөн дэх төвч чиглэл «Троцкизм»-ийг толгойлж байв. Далдуур устгагч үзэлтэн байсан бөгөөд 1912 онд большевизмын эсрэг тэмцэх гэж наймдугаар сарын устгах эвслийг зохион байгуулсан юм. Империалист дайны жилүүдэд уг чанартаа «эх орноо хамгаалах» шовинист үзэл баримталж «ялах ч үгүй, унах ч үгүй» гэдэг лоозонг сурталчилж байв.
Нэг оронд социализм ялах тухай Лениний онолын эсрэг тэмцэж байв. 1917 оны зун большевикуудын намд орсон, зэвсэгт бослогын эсрэг тэмцээгүй боловч зөвлөлүүдийн их хурлыг хүлээх санал гаргаж байсан бөгөөд бослогыг уналтад оруулах энэ тактикийг Ленин шийдвэртэй эсэргүүцсэн юм. Брестийн найрамдлын хэлэлцээ хийх үед «дайтах ч үгүй, найрамдах ч үгүй» гэдэг урвагч лоозонгоо хамгаалсан. 1920 оноос эхлэн СССР дэх социализмын байгуулалтын талаар намын ленинч шугамын эсрэг бүлэглэсэн ширүүн тэмцэл явуулсан. 1926 онд Коминтерн ба БХКН(б)-ын удирдлагын эсрэг (Зиновьев, Каменев, Троцкий) «оппозиц эвсэл»-ийг толгойлсон. Намын эсрэг, хувьсгалын эсрэг үйл ажиллагаа явуулсан учир 1927 онд намаас хөөгдсөн. 1929 онд хилийн цаана цөлсөн бөгөөд тэнд мөн л Зөвлөлт Холбоот Улс, коммунист намын эсрэг тэмцлээ үргэлжлүүлэн явуулж байв




	[←31]
	 Вандерлип — Зөвлөлт Орост концессын гэрээ байгуулахаар ирсэн АНУ-ын худалдаачдын төлөөлөгч. Вандерлиптэй хийсэн хэлэлцээнийхээ тухай В. И. Ленин 1920 оны өвөл, 1921 оны хавар хэлсэн хэд хэдэн үгэндээ оруулан ярьжээ. Тэр үед Вандерлипыг Ленин «санхүүгийн капиталын хамгийн зарчимгүй бодлогын» төлөөлөгч гэж тодорхойлсон бөгөөд түүний төслийг империализмын эрх ашгийн үүднээс «сонсогдошгүй ичгүүртэйгээр» зохиогдсон нь тов тодорхой байна гэж үнэлсэн юм




	[←32]
	 Зиновьев Г. Е. (Радомысльский) — большевизмээс ухран ухарсаар эцэстээ марксизм-ленинизмээс тасарсан хүн. Столипины харгислалын үед меньшевик устгагчид, татагчидтай харьцахдаа эвлэрэгч бодлого баримталж байв. 1917 оны аравдугаар сард Каменевтэй хамт урваж большевикуудын ТХ-ны зэвсэгт бослогын тухай шийдвэрийн эсрэг меньшевикүүдийн «Шинэ амьдрал» сонинд бичиж, дайсанд бослогын төлөвлөгөөг илчилсэн юм. В. И. Ленин большевик намын гишүүдэд өгсөн захидалдаа (зохиолуудын 26-р боть 185-р тал) Зиновьев, Каменев нарын энэ оролдлогыг урвагч бодлого гэж зэвүүцэн тэмдэглээд тэднийг намаас хөөхийг шаарджээ) Октябрийн хувьсгалын ялалтын дараа меньшевик эсер «ардын социалистууд»-ын төлөөлөгчидтэй хамсан эвслийн засгийн газар байгуулахын төлөө тэмцэв. Зөвлөлт оронд социализм байгуулах боломжоос татгалзаж 1925 онд Троцкийн эвсэлд орж «шинэ оппозиц» гэдгийг толгойлсон. Намын эсрэг хагалах үйл ажиллагаагаа зогсоогоогүй учир 1927 онд намаас хөөгджээ. Намд эргэн орж амжаад нам, төрийн эсрэг ажиллагаагаа үргэлжлүүлсэн учир намаас дахин хөөгдсөн юм




	[←33]
	 Мак-Манус А. (1889—1927) — английн ажилчны хөдөлгөөний зүтгэлтэн, металлын үйлдвэрийн ажилчин, Британийн социалист намын үйл хэрэгт идэвхтэй оролцсон фабрик заводын ахлагчдын хөдөлгөөний нэрт зүтгэлтний нэг байв. 1917 онд фабрик-заводын ахлагчдын хөдөлгөөний ерөнхийлөгчөөр сонгогдсон. Их британийн коммунист намыг үндэслэсэн (1920 оноос) цагаас гишүүн нь байсан.
Их Британийн коммунист намын ТХ-ны улс төрийн товчооны гишүүн, 1921 оноос коминтерны гүйцэтгэх хорооны гишүүн байв




	[←34]
	 Беллок Г. (1870 онд төрсөн) — английн зохиолч




	[←35]
	 Шинфейнерүүд — Ирланд дахь үндэстний хөдөлгөөнд оролцогчид. 
Ульстерчүүд (ольстерчүүд) — Ирланд мужийн Ольстр нутгийхан




	[←36]
	 Кун, Бела (1886—1939) — сэтгүүлч, венгрийн ба олон улсын ажилчны хөдөлгөөний шалгарсан зүтгэлтэн. Бүр дэлхийн нэгдүгээр дайны өмнө Унгарын социал-демократ намын идэвхтэй ажилтан байв. Дэлхийн нэгдүгээр дайны үеэр олзлогдон Орост ирж Унгарын болон бусад үндэстний цэргийн олзлогдогсдын дунд олон улсын хувьсгалт хөдөлгөөний удирдагчдын нэг нь байсан юм.
— Аугаа их октябрийн социалист хувьсгалын өдрүүдэд Сибирьт намын ажил хийж байв. 1918 оны намар эх орондоо буцаж Унгарын Зөвлөлт Бүгд Найрамдах Улсын батлан хамгаалах ба гадаад хэргийн ардын комиссар байсан. Венгер дэх пролетарийн диктатур унасны дараа, эхлээд Австрид хоригдож, дараа нь Зөвлөлт Холбоот Улс чөлөөлж авсан. Цаашдаа Унгарын коммунист намын ТХ-ны гишүүн, коминтерны гүйцэтгэх хорооны тэргүүлэгч гишүүнээр ажилласан




	[←37]
	 Квелч Т. — Коммунист интернационалын II их хуралд британийн социалист намын төлөөлөгчөөр ирсэн. 1920 онд Их Британиас Коминтерны гүйцэтгэх хороонд гишүүнээр сонгогдсон




	[←38]
	 Ллойд Жорж Д. (1863—1945) — английн либералуудын удирдагч, улс төрийн харгис зүтгэлтэн. 1914—1918 онуудын дэлхийн империалист дайны бэлтгэлд либералуудын засгийн газрын улс төрийн бодлогыг чиглүүлэхэд гол роль гүйцэтгэсэн. Ллойд Жорж бол «олон түмнийг мунхруулах хэргийн мэргэжилтэн» гэж түүнийг В. И. Ленин нэрлэсэн бөгөөд нийгмийн мэхлэл худалдан авах, өөрчлөлт амлах явдлыг өргөн ашигласан хүн. 1916—1922 онуудад Ллойд Жорж сайд нарын зөвлөлийн дарга байсан. Англи дахь ажилчны хөдөлгөөн болон октябрийн социалист их хувьсгалын нөлөөгөөр колони хараат орнуудад өрнөсөн үндэстний эрх чөлөөний хөдөлгөөнтэй улайрсан тэмцэл явуулж байв. 1919 оны империалист Версалийн гэрээг зохиогчдын нэг нь Ллойд Жорж байсан бөгөөд зөвлөлтийн эсрэг интервенц ба Зөвлөлт Оросыг тойрон бүслэх явдлыг гол зохион байгуулагч, Оросыг хэсэглэн хуваахад хүргэсэн этгээдийн нэг нь юм




	[←39]
	 Мильеран А. Э. (1859—1943) — францын улс төрийн харгис зүтгэлтэн. Ажилчны хөдөлгөөнийг хөрөнгөтний нөлөөнд захируулахын тулд 90-ээд оны үеэс социализмтай нийлсэн. Мильеран хөрөнгөтний засгийн газар оролцсон явдал ревизионизмын практик илрэл нь болсон бөгөөд II интернационалын оппортунист элементүүд дэмжиж байсан юм. 1904 онд Францын социалист намаас Мильераныг хөөжээ. Зөвлөлтийн эсрэг зэвсэгт интервенцийг зохион байгуулахад Мильеран идэвхтэй оролцсон. 1920—1924 онд Францын Бүгд Найрамдах Улсын ерөнхийлөгч байхдаа зөвлөлтийн эсрэг, ардчиллын эсрэг бодлого явуулж байв




	[←40]
	 Вильсон В. (1856—1924) — америкийн харгис улс төрийн зүтгэлтэн, 1913—1921 онуудад АНУ-ын ерөнхийлөгч байв. Лениний хэлснээр Вильсон бол «америкийн саятнуудын толгойлогч, капиталист акулын зарц» АНУ-ын санхүүгийн олигархийн төлөөлөгч, түүний түрэмгий бодлогыг биелүүлэгч байлаа.
Орост үүссэн социалист хувьсгалыг зогсоохыг эрмэлзэн, хөрөнгөтний түр засгийн газрыг дэмжсэн. Вильсон Брестийн найрамдлыг таслах хатгалга хийж, Зөвлөлт Оросыг Германтай дайн хийлгэхээр оролдсон. Вильсон, Зөвлөлт Орос руу америкийн интервенцийн цэргийг явуулах, зөвлөлтийн эсрэг Чехословакийн корпусын бослогыг зохион байгуулахад их роль гүйцэтгэсэн юм.
Зөвлөлтийн эсрэг бүх хувьсгалын эсэргүү хүчийг дэмжин Зөвлөлт Оросын эсрэг шууд зэвсэгт интервенц явуулахдаа Вильсон Зөвлөлт улсыг хэсэглэн тасчих, түүний ард түмнийг боолчлох төлөвлөгөө боловсруулжээ. 1919 оны Парисын найрамдлын бага хурал дээр, Зөвлөлт Улсаас Кавказ, Украйн, Сибирийг булаан авах тухай саналыг сэдэвлэгч нь Вильсон байлаа. Зөвлөлтийн эсрэг, ард түмний эсрэг түрэмгий бодлого нь түүнийг америкийн өргөн олон ард түмний нүдний өмнө илчилсэн




	[←41]
	 Киплинг Р. (1865—1936) — Британийн империализмын булаан эзлэх, колоничлолын үзэл суртлыг номлогч английн зохиолч




	[←42]
	 Хаягдал төмөр (ЦБ)




	[←43]
	 ОАСДН(б)-ын VI их хурлын (1917 оны 8-р сар) үед намын гишүүд 240 мянга байв. 1913 онд Оросын хүн ам 1917 оны тоо байхгүй, одоогийнхоор 159,8 сая байжээ




	[←44]
	 Луначарский А. В. (1875—1933) — зөвлөлт төр олон нийтийн нэрт зүтгэлтэн, 1892 онд социал-демократ байгууллагад орсон. ОАСДН-ын II их хурлын дараа большевизмд нийлсэн. В. И. Лениний удирдлагын дор ажиллаж байв. «Урагшаа», «Пролетари», «Шинэ амьдрал» гэдэг большевик сонинуудын редакцийн бүрэлдэхүүнд орж байсан. ОАСДН-ын III, (нэгтгэгч) IV ба V их хурлуудад идэвхтэй оролцогч, 1907 онд II интернационалын Штутгартын их хуралд большевикуудыг төлөөлсөн. Оросын анхдугаар хувьсгал дарагдсаны дараа марксизмыг засварлах замд орж махист руу нийлсэн. А. А. Богданов болон бусад «татагчидтай» хамт намын эсрэг «Урагшаа» гэдэг бүлгийг зохион байгуулсан. 1911 онд «Урагшаа сонины» бүлгээс салж «Пролетарийн утга зохиол» гэдэг бүлгийг байгуулсан.
— Дэлхийн нэгдүгээр дайны үеэр интернационализмын бодлого баримталж байв. Хоёрдугаар сарын хувьсгалын дараа, ОАСДН(б)-ын VI их хурлаар большевикуудын намд багтсан «район хоорондынхон»-ны бүлэгт орсон байлаа. Октябрийн хувьсгалын дараа 12 жилийн турш Холбоот Орос Улсын гэгээрлийн ардын комиссарын тушаалд байсан. 1929 оноос СССР-ийн ТГХ-ны дэргэдэх эрдэм шинжилгээний хорооны дарга, 1933 оноос Испанид бүрэн эрхт төлөөлөгч байв. Гайхамшигт илтгэлч, нийтлэлч, утга зохиолын түүхч, утга зохиолын шүүмжлэгч, драмын зохиолч хүн байсан юм




	[←45]
	 Рыков А. И. — Харгислалын үед меньшевик «урагшаачууд» троцкизмд эвлэрэнгүйгээр харьцаж байсан. Хоёрдугаар сарын хувьсгалын дараа В. И. Лениний дөрөвдүгээр сарын сэдвүүд, социалист хувьсгал хийх шугамыг эсэргүүцсэн. Октябрийн хувьсгалын дараа хариуцлагатай ажил хийж байхдаа намын ленинч бодлогын эсрэг олонтоо тэмцэж 1917 оны арван нэгдүгээр сард эсер, меньшевикүүдийн оролцоотой эвслийн засгийн газар байгуулах талд байсан. 1928 онд Бухаринтай хамт нам дахь баруун оппортунист хэлбэрлийг толгойлсон. Нам төрийн эсрэг явуулгын учир намаас хөөгдсөн




	[←46]
	 Крансин Л. Б. (1870—1926) — коммунист намын хуучин гишүүн, нууц ажлын үеийн намын шалгарсан зохион байгуулагчдын нэг, зөвлөлтийн нэрт аж ахуйн зүтгэлтэн дипломат, 80-аад оны сүүлчээс хувьсгалт хөдөлгөөнд орсон II их хурлын дараа 1903 онд ОАСДН-ын ТХ-нд тохоон томилсон, тэр үед меньшевикүүдтэй харилцах талаар эвлэрэх байр баримталж байсан боловч тэднээс түргэн салж Намын III (большевик) их хурал ТХ-ны гишүүнд дахин сонгосон. Харгислалын жилүүдэд хэсэг үе татагчдын «Урагшаа» бүлэгт орсон. Октябрийн хувьсгалын дараа Зөвлөлт засгийн байгуулалтад идэвхтэй оролцсон. Улаан армийг хангах Онцгой комиссын дарга, Бүх Холбоотын улс ардын аж ахуйн зөвлөлийн тэргүүлэгч гишүүн, худалдаа үйлдвэрийн ардын комиссар, гадаад худалдааны ардын комиссар, Лондон дахь худалдааны төлөөлөгч, Парис Лондон дахь бүрэн эрхт төлөөлөгчийн тушаалуудад ажиллаж байсан. Намын VIII ба XIV их хурлуудаас БХКН(б)-ын ТХ-ны гишүүнээр сонгогдож байсан




	[←47]
	 Чичерин Г. В. (1872—1936) — зөвлөлтийн нэрт дипломат 1904 оноос хувьсгалт хөдөлгөөнд оролцогч, 1905 оноос 1917 он хүртэл хилийн цаана гарсан; 1905 онд ОАСДН-д орсон, Харгислалын үед меньшевикүүдийн талд байснаа дэлхийн нэгдүгээр дайны жилүүдэд интернационалист болж 1917 оны сүүлчээр большевизмын бодлого баримтлав. 1918 онд Орост эргэж ирсэн. 1918—1930 он хүртэл гадаад хэргийн ардын комиссар, Лозани ба Генуегийн олон улсын бага хурлуудад зөвлөлтийн төлөөлөгчдийн тэргүүнээр очсон СССР-ийн БОТГХ ба ТГХ-ны гишүүн байсан. БХКН(б)-ын XIV ба XV их хурлуудаас намын ТХ-ны гишүүнээр сонгогдсон




	[←48]
	 Чуковсий К. И. (1882 онд төрсөн) — зөвлөлтийн зохиолч, утга зохиол судлагч




	[←49]
	 Дүрд (ЦБ)




	[←50]
	 Цуглаан (ЦБ)




	[←51]
	 Загалмайнууд (ЦБ)




	[←52]
	 Ротштейн Ф. А. (1871—1953) — зөвлөлтийн түүхч, олон нийтийн зүтгэлтэн, академич. 1901 оноос ЗХУКН-ын гишүүн. Англид (1890 оноос) дүрвэн сууж байсан, 1920 онд Их британийн коммунист намыг байгуулахад оролцсон. 1920 оны 8-р сард эх орондоо эргэж ирсэн. Олон жилийн турш дипломат ажил хийсэн




	[←53]
	 Нэвтрэх үнэмлэх (ЦБ)




	[←54]
	 Бальфур А. Д. (1848—1930) — английн төрийн ба улс төрийн харгис зүтгэлтэн, консерваторуудын удирдагчдын нэг. 1902—1905 онуудад ерөнхий сайд байв. Октябрийн аугаа их социалист хувьсгалын дараа зөвлөлтийн эсрэг интервенцийг зохион байгуулагчдын нэг нь байсан




	[←55]
	 Суфражистки — эмэгтэйчүүдийг эрэгтэйчүүдтэй адил сонгуулийн эрх олгохын төлөө XX зууны эхээр Англид гарсан хөрөнгөтөн эмэгтэйчүүдийн хөдөлгөөнд оролцогчид




	[←56]
	 in exiremis (лат үг) — үхэл нь дөхөж байгаа үе




	[←57]
	 Капер — хувийн хүнд байдаг далайн онгоц, дайны үед өөрийнхөө засгийн газрын зөвшөөрөлтэйгөөр, дургүйцсэн улсынхаа худалдааны хөлөг рүү довтолж байдаг үгийн өргөн утгаар бол далайн дээрэмчин гэсэн үг

